Хожа
Ал сёз. (Ахматланы И., Холаланы А.)
ХОЖА БЛА ДИН АХЛУЛАРЫ
Арыкъ эчкини багъасы
Ма, эфенди!
Токъ эфенди бла ач эфенди
Инне излегенча
Оразада
"Шыйых"
Къайсы уллуду?
Эфенди бла хасапчы
Уллу палах
Гюняхдан къутулуу
Осуят
Эфенди тюлкю
Эфендини ауурлугъу
Къызгъанч къонакъбай
Эфендини дууалары бла дарманлары
Межгитге кимле киредиле?
Дин китапда халатла
Сыйлы китап
Хожа бла зийначы эфенди
Эфендини башы
Эшекча аунагъан сен эсенг
Аллахчамы, адамлачамы?
Акъыл сёз
Эфенди ышарады
Аллах бла уручула
Хожаны оразасы
Насыпха
Хожаны эфендиге хайыры
Ол басхыч бла
Чакъырылмагъан къонакъла
Къабыргъа кириу
Тюе къанатлы болса...
Асто!
Хожаны абидези
Хожаны тилеги
Мюйюзле
Ораза
Эфендини жууабы
Хожа бла Аллах
Сакъ жауун
Къартланы жукълатхан китап 

ХОЖА БЛА БАИЛА-БИЙЛЕ
Не сыйлыды?
Байны шарты
Болушлукъ
Нек келгенсе?
Къой баш бла тамата
Хан бла Хожаны эшеги
Гура мыллык
Уллу башхалыкъ
Тилек
Къади как ашайды
Къылыкъсыз
Жай кел
Юлгю
Узакъ болжал
Къонакълыкъда
Эшек баш
Багъыучу
Жалгъан дау
Хожа эм ахча
Акъыл юйретиу
Тапханлай
Хожа сюд этеди
Халкъ зауукълу жашар эди
Хожаны эски бёркю
Къурмач жаугъан кече
Жаула
Ол сомну сен алырса
Ханны багъасы
Хан жаханимге кетсин
Хожа бла бий улан
Къая уа сюеле эди
Адам бол...
Къанлы Теймур
Хандады
Хожа бла хан
Тахир хан
Биринчи гюбешиу
Санга игиси
Жырлай излеу
Къанич
Хожа неге къууаннганды?
Тазир
Къади борчлуду
Тюз тёре
Къадини бал чыккыры
Хожаны сагъышы
Бy аллай адамды
Бир аякълы къазла
Сууукъдан къоркъуу
Ёч
Багъа бичиу
Сен да ийнанма
Taп биле эдинг...
"Келечи иги болса, кели баш да келир"
Сен да тюзсе
Хожа тойгъа къалай тюшдю?
Адепсиз хан
Ийне

ХОЖАНЫ ЮЙЮ, ЮЙЮРЮ
Хоу бир да
Сюеклерин санар эдим
Саулукълу жюрек
Осал къатын
Даулашхан этигиз
Къалай этгин?
Хожаны хорлауу
Учуз жюзюкле
Алгъыш
Хожа къатын алыргъа хазырланады
Хожаны онеки бешиги
Хожа кимни сюеди?
Хожаны жиляуу
Heгe соруп тураса?
Киштик къайдады?
Бир кере тюзюне да бир бар
Ойнаргъа чыгъар
Хожа къызын махтайды
Къатын алыу
Киштик
Эрсиз къалыр эдинг
Армау болуу
Иесиз мал
Ариу тишле
Къартлыкъ келсе
Юйретиу
Эшитмедим деме

ХОЖА АНДА ДА, МЫНДА ДА...
Къоркъгъан булбулну жырлауу
Сылтау
Бюрче от
Хожаны кёчюую
Тюш
Адамла биледиле
Хожа бла таналары
Эшекни бир сомгъа сатыу
Ётюрюкчюню кючю
Хожаны сейири
Кёсе бла даулашыу
Уручу бла тюбешиу
Къоншу къазан
Эр кишини сёзю
Дерт
Айып тюйюлмюдю
Кеси биледи
Хожа шукур этеди
Ёгюз чаришде
Алай эсе
Жер аумаз ючюн
Хожа айны жерине салады
Кюч сынау
Байгуш бла тауукъ
Къоян
Андан санга не файда?
Ёлюмден къачыу
Санау
Барындан да игиси
Жартысы
Кюзгю
Къуугъун
Сёз бериу
Эр жилямайды
Тёзюм
Кесим алама
Cay бол
Акъылынг бар эсе
Хожаны болушлугъу
Ётюрюкню арты
Эшек сатыу
Къартлыкъ
Башхалыкъ жокъ
Хожа эшегин сатады
Къалайында да болугъуз
Аман къылыкъ
Кесим тюшерик эдим
Былай игиди
Къапхандан да озар
Жапсарыу
Жай арасында
Хожа бла хоразы
Бир сомгъа кем
Къууут бла жел
Къысха жол бла
Алдашыу
Шаудан бла тенгиз
Жаш терекле
Къужур адам
Белгили ётюрюкчю бла Хожа
Жангы аш
Учуз халы
Шагъатла
Ачы тил
Басхычны иеси
Ёчге тюшюу
Келечиликде
Хожа ауругъанда
Амалсызлыкъны иши
Тауукъ барда хораз да керек
Сёзюне кертичи
Тамбла къыямады
Хожаны тергеую бузулады
Ючюнчюсю - кертиси
Хожаны асырау
Къоян шорпа
Зукку чибин
Мени да ёлюрге къой
Хожа кёчген этеди
Къайгъыдан къутулур ючюн
Жарлы Хожа
Дерт жетдириу
Хожа жангыз чарыкъны нек алгъанды?
Тынч амал
Табыуну татыуу
Аяулукъгъа юйретиу
Кёл этиу
Жарыкъда
Ёрюшчю
Белги
Бир тукъумдан
Кесим
Къуру юйде уручу
Хожа жукъусун излейди
Хожа бла къарт айыу
Тилек
Хожаны къаргъышы
Уялгъандан бугъуу
Хожа бла уручула
Къууанч бла жилямукъла
Сютден толу гыбыт
Хаталы тил
Хожа ауазын сынайды
Къара кийиу
Къадыр
Терекге бузоу да миналады
Кесине сорайым
Сынау
Мёрезе
Не башхасы барды?
Макъалагьа
Хожа бла амбал
Ачыкъ сёз
Сакълау
Бизни жулдузла сизде да бардыла
Кёзлюкле керекдиле
Кимди ие?
Кеси эшитмесин
Солакъай ат
Сарыуек жыл

Ал сёз
Насра Хожаны аты, аны кюлкюлю, кесгин магьаналы, лакъырда, оюн хапарлары кёп къыралланы халкъларына белгилидиле.

Ол хапарла Кюнчыгъышны, Жууукъ Кюнчыгъышны, Азияны халкъларында артыкъда кеп жюрюйдюле. Европаны бир къауум къыралына, Америкагъа окъуна жайылгъандыла.

Хожаны хапарлары ингилиз, араб, немис, гюржю, эрмен тиллеге кечюрюлгендиле. Хожаны аты, аны хапарлары Румынияда, Закавказьеде айтыладыла, Кавказда къабартылылагъа, къарачайлылагъа, малкъарлылагъа, чеченлилеге, ингушлулагъа, дагъыстанлылагъа эм башхалагъа белгилидиле.

Хожаны юсюнден хапарла жюрюген жерледеги бир къауум халкъны адамлары Хожаны кеслерини миллетлеринден болгъаннга санайдыла, атын да кеси тиллерини фонетика, орфоэпия жоругъуна кёре тюрлендирип айтадыла. Сёз ючюн, Азербайджанда Насреддин Молла дейдиле, бир къауум халкъла уа Ходжа неда Хожа дейдиле. Фарслыла, араблыла - Молла Насреддин, тюрк тилли миллетлени бир къауумлары, бизнича, Насра Хожа дейдиле.

Хожа ким болгъаны, аны къачан туугъаны, не миллетден болгьаны, къайсы ёмюрде жашагьаны, къайда эм къачан ёлгени бир миллетге да белгили тюйюлдю.

Хожаны хапарлары фольклорларында жюрюген халкъланы бир-бирлери аны не миллетден болгъанын тохташдырыр мурат бла бир талай оюм айтадыла.

Анатолияда жашагъан тюрклюлени акъылларына кёре, Насра Хожа тюрклю болгъанды, кеси да Акъшахар деген шахарда туугьанды, анда жашагъанды, анда ёлгенди. Хожаны къабыры мындады деп, ала бир къабырны да кёргюзтедиле. Бир юйге аныкъыды дейдиле.

Орта Азияда жашагъан таджик-фарс халкъланы айтханларына кёре, Хожа фарслы болгъанды. Аны юсюнден хапарла да бек алгъа фарс тилде жазылып, сора башха миллетлеге алай жайылгъандыла дейдиле.

Дагъыстандагъы халкъланы айтыулары бла, Хожа дагъыстанлы болгъанды, бир къауум заманны анда жашагъанды. Алай, бир уллу бийге ачыулу иш этип, къачып кетгенди деп, аллай хапарла айтадыла ала.

Хожаны къайсы ёмюрде жашагъаныны юсюнден да кёп тюрлю оюмла бардыла. Бирле Хожа VI ёмюрде жашагъанды, хапарлары да халкълада ол замандан бери белгилидиле деп айтадыла. Тюркде чыкъгъан китаплада уа Хожа ХП ёмюрде жашагъанды деп жазадыла.

В.А. Гордлевский (1957 ж.) "Анекдоты о Ходже Насреддине" деген китабында Хожаны жашагъан ёмюрюню юсюнден жюрюген тюрлю-тюрлю оюмланы жыйышдырып, тенглешдирип къарайды, эм ол ХШ ёмюрде жашагъанды деген акъылгъа келеди. "Хожаны кюлкюлю хапарларында сагъынылгъан адам атланы юсюнден айтылыула кёп тюрлю болсала да, документлеге кёре, хапарланы магъаналары бла, Ходжа Насреддин ХШ ёмюрде жашагъанды", - дейди ол.

Хожаны жашагъан ёмюрюню, жерини, аны миллетини юсюнден айтыула, оюмла башха болгъанча, аны хапарларында башхалыкъла да аз тюйюлдюле. Ол башхалыкъла хар миллет кесини чыгъармаларын кесини жашау болумуна кёре тюрлендиргенден чыгъадыла.

Заманнга кёре, хапарлагъа къошулгъан, аладан къоратылгъан да этиледи. Халкъ жаратса, ала кенг жайыладыла, тамырланадыла, биреу къоша, биреу къората, бир халкъдан башхасына кёче, жашау бла бирге жюрюйдюле. Аны бла бирге уа, ол сейирлик хапарла, адамла жаратханлары, айтыргъа, тынгыларгъа сюйгенлери себепли, бир халкъны жашагъан жери бла чекленип къалмай, бир талай миллетни кёлде жюрютген чыгъармаларына сингнгендиле. Хожаны ким да жаратырча кюлкюлю ишлерини, аны жютю, къысха жууапларыны, не къыйын ишде да тап амал бла башын жула билиуюню юсюнден сейирлик хапарла, Кавказны башха миллетлериндеча, къарачай, малкъар халкъланы фольклорунда да кенг жайылгъандыла, кеслерине орун тапхандыла. Ала бизни халкъларыбызгъа эрттеден бери белгилидиле, толусунлай унутулуп къалмай, эндиге деричи жашап турадыла.

"Хар элни къой союуу башхады". Хожаны къарачай-малкъар халкълада жюрюген хапарларыны башха халкълада болгъан хапарлагъа ушагъанлары, ушамагъанлары да бардыла.

Сёз ючюн, Хожаны юсюнден азербайджан, юзбек халкълада жюрюген хапарланы кёбюсю Тимур бла Хожаны арасында болуннган ишле бла байламлыдыла. Ала Тимурну халкъгъа сынатхан кюйсюзлюклерини юсюндендиле. Къарачай, малкъар халкълада аллай хапарла аздыла. Бизге белгили, бизни халкъларыбыз айтхан хапарлада гудучуланы, саудюгерчилени, аланы малгъа, мюлкге жутлукъларыны, къызгъанчлыкъларыны юсюнден айтылады, адамланы осал ишлери сёгюледи.

Бу жыйымдыкъгъа киргенле да аллайладыла. Не амал, ол хапарла заманында жыйылып, басмагъа тюшерча, китап болуп чыгъарча онг болмады. Ол себепден, аланы кёплери унутулгъандыла. Болсада бусагъатда къалгъанларын сакълагъан да магъаналы ишди. Окъуучула аланы сюйюп окъурла, тынгылагъанла да жаратырла деп умут этебиз.

Къарачай-Малкъар тилде Хожаны хапарлары бек алгъа латин алфавит бла басмаланып, китап болуп, 1935-чи жылда Нарсанада чыкъгъандыла. Хапарланы жыйгъан, аланы, жарашдырып, китап этип чыгъаргъан белгили къарачай поэт Ёртенланы Азрет болгъанды.

Бу жыйымдыкъгъа кирген хапарланы бир къаууму да ол китапдан сайланып алыннгандыла, асламысы уа Къарачай-Черкесни бла Къабарты-Малкъарны эллеринде фольклор экспедицияланы кезиуюнде халкъдан жазылып алыннгандыла.

Башында айтылгъанча, Хожаны бизни халкълада жюрюген хапарлары тюрлю-тюрлю темалагъа жораланнгандыла. Анга кёре, ала китапда къауумлагьа юлешинип бериледиле.

Бир къауум хапарны халкъда тюрлендирип айтадыла. Аллай вариантладан биз китапха жаратханларыбызны салгъанбыз.

Ахматланы Ибрахим
Холаланы Азрет

ХОЖА БЛА ДИН АХЛУЛАРЫ


АРЫКЪ ЭЧКИНИ БАГЪАСЫ
Беш да Тау элге белгили Омар деп бир уллу эфенди болгъанды. Ныгъышда ушакъ эте келип:
- Дунияда Хожаны сёз бла хорлаялгъан, алдаялгъан адам чыкъмагъанды, - дегендиле кишиле.
- Ол хайырсыз мени да бир - эки алдагъанды, - дегенди Омар эфенди.
- Ол акъыллы адамды. Чынтты алимди. Кимни сюйсе да алдайды, - дегендиле адамла. Аланы ол сёзлери ётюп:
- Адамны алдар ючюн, уллу акъыл керек тюйюлдю, - дегенди эфенди.
- Керекди, оллахий. Хожаны алдаялгъан чыкъмагъанды.
Бу сёзле эфендиге бютюнда ачыу тийгендиле. Ичинден: "Была Хожаны менден акъыллыгъа санайдыла. Быланы акъылларын тюрлендирирге керекме", - деп, эфенди:
- Мен Хожаны алдагъандан къыйынлыкъ бермеги эди Аллах барыбызгьа да, - дегенди.
Даулаш туугъанды. Эфенди бир жанлы, адамла бир жанлы болуп, уллу ёч салгъандыла.
- Тамбла алда, алдаяллыкъ эсенг, - дегендиле эфендиге.
- Угьай, байрым кюн алдарыкъма, - деп жууаплагъанды ол.
Хожа ол кезиуде жаш болгъанды. Юйлеринде ашар затлары болмай, жангыз эчкисин базаргъа сюрюп бара болгъанды. Жолоучуладан бири анга адамланы Омар эфенди бла ёчешгенлерин айтханды.
- Омар эфенди, не да этип, сени тамбла алдаргъа кюреширикди. Алай келишгендиле, - деп къошханды ол.
- Ай, бюгюн базарым болгъа эди да, тамбла ол мени он кере да алдагъа эди, - дегенди Хожа. Алай базарда аны эчкисини къатына келип да къарамагъандыла, нек десенг, ол бек арыкъ болгъанды.
Хожа, аны сатылмагъанына жарсып, юйюне къайтып келе болгъанды. Элни къыйырына жетгенлей, эсине Омар эфенди тюшгенди. Салып, тюзюнлей аны юйюне баргъанды да:
- Хей! Юйде ким барды? - деп къычыргъанды. Омар эфенди, чартлап чыгъып, Хожаны кёргенди да, жарыкъ болгъанды, юйге чакъыргъанды, алай ол барыргъа унамагъанды.
- Не жумушунг болуп келгенсе?
- Уллу жумушум барды, - деп ахтыннганды Хожа. - Нек эсе да бир бек аурукъсунуп турама. Аны юсюне, бир аман тюшле да кёргенме да, жашаудан умутум жокъду. Бу жангыз эчкиден бaшxa затым бар эсе, бюгюн ёлейим. Муну ал да, кесип аша, ёлсем а, манга бир дууа этдирирсе. Не эсе да башхаланы жюрегим иги жаратмайды.
- Болсун, харип, болсун. Этдирирме. Кесим этдирирме, - дей, эфенди, эчкини баш бауундан тутуп, алып къалгьанды.
Экинчи кюн, Омар эфенди межгитге тебиреп тургьанлай, Хожа келгенди.
- Энди уа не жумушунг барды, Хожа?
- Палах болгъанды.
- Эй... Не болгъанды?
- Тюнене ингирде, сенден айырылып, юйюме келгенимде, эки мыртазакъ мени сакълап тура эдиле. Соруу жокъ, оруу жокъ, тутхандыла да, ханнга элтгендиле. Хан ариу айтханды, олтуртханды. Ол жюрегими бир кесек басханды, алай андан не файда? Бир уллу къагъытны къолума тутдургъанды да:
- Ма мында мени битеу эллерими атлары жазылыпдыла. Бир жылны ичинде быланы биринде къалмай айланып, аманлыкъчыланы, ётюрюкчюлени, сёзюне ие болмагъанланы жазып, тизме этип кел. Бирлени жашырсанг неда бир кюннге кеч къалсанг, башынгы кетертирикме, - дегенди.
- Да, харип, мен анга не этейим? Ханнга абери айтыргъа кимни къолундан келеди?
- Аны билеме. Терк тебире деп, сени ашыкъдыра келгенме.
- Охо! Мени уа нек?
- Къалай нек? Тюнене келшигенибизни унутханмы этгенсе? Бара барып, бир жерде ёлюп къалсам, манга дууа ким этдирликди?
- Жаншагъанны къой! Мен сандырагъанны сюймейме.
- Тохта, эфенди, тохта. Къызгъанны къой. Сен мени эчкими алгъанмыса?
- Алгъанма.
- Алгъан да этип, союп тураса. Майна териси, агъырыкъда...
- Не эди да?
- Ёлсем, дууа этдирирге айтханмыса?
- Айтханма.
- Сора не керекди? Мен сюйюпмю барама? Ханны буйругъу алайды Андан барама. Ол буйрукъгъа боюн салмай эсенг, жаз да, къол салып бер. Бусагъат ханнга жетдирейим. Сен тюз ол къаллай адамланы излей эсе да, аллай адамса. Алдан, эчкими ашаргъа умут этгенинги айтсам, къабынга жыяр. Ол мени эллеге сенлайладан безгенден атландырады. Сен аны билемисе?
Къоркъгъандан, Омар эфендини тили айланмай тохтагьанды. Бир кесекден эс жыйып:
- Тилейме, мени къыйнама. Болуш. Эчкинги хакъын берейим, - дегенди.
- Не айтыргъа да билмейме, - деп, Хожа кесин сагьыш этгенча кёргюзтгенди. - Елсем, дууа сен этдирсенг сюе эдим. Алай болмазлыгъына бек жарсыйма. Болсада не этериксе? Бираз кёбюрек ахча берсем, айланырыкъ эллерими биринде дагъыда сенича бир аламат окъугьан адам табаргъа да болурма.
Къоллары къалтырай:
- Эчкинг бек арыкъ эди, - дегенди Омар эфенди.
- Болур, алай мен аны бек багьа сатып алгъанма. Ол бири. Экинчи жаны бла уа, бир эчки багъасына мен сенича уллу эфендини къалай табаллыкъма? - деп, Хожа аны ырбыннга къысханды. Не этерге билмей, эфенди:
- Ма. Анангы сютюнден халалды, - деп, Хожагъа тууар багъасы ахча узатханды. Аны да алып, Хожа, юйюне барып, ырахат кёлден олтургъанды.



МА, ЭФЕНДИ!
Жайны былай исси кезиуюнде элни къыйырында кёлню тёгереги адамладан топпа - толу болады. Бюгюн да алайды. Бери бирле жууунургъа, бирле суу алыргъа, эски чайкъаргъа, бирле уа къолларында да урчукълары бла, оюннга, кюлкюге къарап, эрикгенлерин кетерирге келгендиле. Былайыча, адамны кеп жерин Хожа да бек жаратады.
Эллиле, аны тегерегине жыйылып, чеги тюйдюрген хапарларына тынгылап, харх эте тургъанлай:
- Жамауат! Ким эсе да суугъа кетгенди! - деп кычыргъан ауаз эшитедиле. Къарасала, бир жашаулу адам кёлню тюз къыйырында бир суугъа бата, бир керюне тура эди. Жашла:
- Алиймырза, къолунгу бер! Эшитемисе? Къолунгу бер! - деп къычыра эдиле. Алай текесакъал Алиймырза алагъа къолун бермей эди. Адамла гузаба эте эдиле. Хожа къатларына жанлагъанлай, ала, шош болуп, бир жанына турдула.
- Къолун берирге унамайды, - деди къайсы эсе да.
- Сиз аны халын билмейсиз. Бусагъат мен сизге неде жангылгъаныгъызны кергюзтейим, - деп, Насра Хожа жагъагъа жанлап:
- Эфенди! Ма! Бу санга бек керекди, - деп, къолун жумдурукъ этип узатды. Эфенди, жан атып, Хожаны жумдуругъун сермеп тутду. Насра Хожа аны, тартып, суудан алды. Ол къолун ачды, алай анда жукъ да жокъ эди. Аны кёрюп, адамла:
- Хожа, Алиймырзагъа нени бере эдинг? - деп сордула.
- Къолуму, - деди ол.
- Да бизни къолубузну алмай эди да.
- Сиз "бер" дей эдигиз, мен а "ма" дегенме. Эфендиле, "ма" дегенни болмаса, "бер" дегенни ангыламайдыла. Алиймырза да былайда эфендилигин кёргюзтдю, - деди Хожа.
Сууукъдан кёгерип, къалтырай сюелген Алиймырза ичинден: "Аллахдан аман тапхын", - деди. Эллиле уа, кюлген тауушлары узакъгъа бара, Насра Хожаны ызындан тебиредиле.



ТОКЪ ЭФЕНДИ БЛА АЧ ЭФЕНДИ
Хожа элде эфенди бла къоншуда жашап болгьанды. Кюн сайын адамла эфендиге тюрлю - тюрлю затла келтирип тургъандыла. Хожа аны керюп болгъанды. Уллу сай табакъла бла эт хычин, халыуа, кампет, къалач келтирселе, эфенди аладан ашап, тойгъанындан къалгъанларын да юйюнде бошатып, къуру сауутлагьа къарап, Къуран окъуп болгъанды.
"Муну иши аламат тынчды. Мени эшегим да, харип, Къуран окъуй билсе, аш ючюн къыйналмай турлукъ эди. Бичен мажаралмайма. Аны Къуран окъургъа къалай юйретейим" - деп, Хожа сагъышха къалады.
Бир кюн ол, элде айланып, кимден эсе да бир китап алып келеди. Аны чапыракъларыны араларына арпа бюртюкле къуяды да, кюн сайын халжаргъа барады. Ач эшеги аллына келгенлей, китапны чапыракъларын бир - бир аудуруп, бюртюклени ашатады. Алай эте, сау айны оздурады. Бир заманда Хожаны эшеги, китапны чапыракъларын тили бла ачып, мирзеуню кеси ашап башлайды. Арпасы тауусула башлагъанда, Хожа китапны чапыракъларыны арасына мирзеуден аз сала тебирейди. Эшек, биягъыча, чапыракъланы тили бла аудуруп, тапханын ашайды, алай оймайды, аны себепли, иесине айланып, бурун сюеклерин турдуруп окъуйду. "Эй - я, - дейди Насра Хожа, - мынга азыракъ бере турсанг окъурукъ кёреме".
Китапны чапыракъ араларына бир кесек мирзеучюк къуяды да, эшек аны бошатады да, окъуйду. Хожа дагъыда бир ненча чапыракъ арагъа бюртюкле кьуяды. Эшек аланы да ашайды, дагьыда окъуйду. "Юйретдим!" - деп къууанады Насра Хожа.
Бир кюн ол, барып, орунну эшигин ачады:
Эшеги, андан чыгъып, кютю къозуча, ызындан тебирейди. Иесини кьолтугъундагъы Къуранны ийисгей да, окъуй келеди. Аны кёрюп, ныгъышдагъы адамла сорадыла:
- Эшегинге не болгъанды?
- Эфенди болгъанды, - дейди Хожа. 
Адамла кюледиле.
- Къолтугъунгда Къуранны ичинде не бар эсе да, эшек аны излейди, - дейди бирлери.
- Муну ичинде бир зат да жокъду. Ма, - деп, Насра Хожа китабын ачып кёргюзтеди. - Окъургъа къой деп, жанымдан этеди. Мен а ашыкъгъан этеме. Жумушум кёпдю.
Адамла дагъыда кюледиле.
- Неге кюлесиз? Бир да кюлмегиз. Ма, кесигиз кёрюгюз, - деп, Хожа Къуранны эшекни аллына салады. Эшек, чапыракъларын тили бла бир - бир аудуруп, окъуй башлайды. Адамла сейир этедиле.
- Оллахий, окъуйду, билляхий, окъуйду! Kимден юйреннгенди? - дейдиле.
- Мындан кёрюп юйреннгенди, - деп, Насpa Хожа ала бла бирге олтургьан къоншусун - Хасан эфендини - кёргюзтеди.
Хасан эфенди къайырылып къарайды. Ныгъышчыла уа:
- Тейри, Хожа, эшегинг Къуранны бек иги окъуйду, - дейдиле. - Эфендиден башха тюйюлдю.
- Къалай башха болмаз? - дейди Хожа. - Хасан эфенди этден, хычинден тойса окъуйду. Мени эфендим а ач болса окъуйду.



ИЙНЕ ИЗЛЕГЕНЧА
Хожа бир элге къонакъгъа келгенди. Ол ары жетгенде, орамда бир талай адам, топ болуп, кёкге къарап, дауур эте болгъандыла. Бир къауумлары:
- Майна! Майна! - деп къычыра эдиле. Башхалары:
- Къайда? Бир зат да кёрюнмейди, - дей эдиле.
Ала, ораза ай тауусулгъанын бла къалгъанын билир ючюн, кёкде жангы айны излей болгъандыла. Хожа аны билмегенди да:
- Аланла, кёкде не кёресиз? - деп соргъанды.
- Айны, - дегендиле ала. - Жангы айны.
- Нечик телисиз сиз, - дегенди Хожа - Бизде адамла, таба гыржын чакълы бир ай башларындан дунияны жарытып турса да, боюнларын буруп къарамайдыла. Сиз а жангы айны ийне излегенча излейсиз.



ОРАЗАДА
Хожа, ораза тутуп, кесин уллу къыйнамагъанды. Кёпле аны жаратмай болгъандыла. Бир къауум эр киши, анга ораза тутдурур мурат бла, юйюне келгендиле. Сёлешип кёргендиле, алай умутларына жеталмагъандыла. Не айтсала да, Хожа аны чамгъа айландырып баргъанды. Ишлерини алай бла болмазлыгъын кёрюп, ала:
- Хожа, беш кюнню ораза тутала эсенг, сарашха кюнден бир тауукъ келтирип турабыз, аны юсюне беш тюмен ахча да беребиз, - дегендиле.
- Берлигигизни бусагъатда къолума этигиз да, туталмасам, кёрюрсюз, - деп жууаплагъанды Хожа.
- Сёзюнге ие болалмасанг, бизге он тюмен ахча бла он тауукъ берирсе. Болсунму?
- Болсун, - дегенди Хожа.
Берликлерин да алып, ол, экинчи кюнден башлап, ораза тутуп тебирегенди. Сарашдан сора келип, ёчешгенле аууз ачар заманнга дери аны биргесине тургъандыла, аны себепли ашар онгу болмагъанды.
Жай иссиде Хожаны ачдан эсе суусап бек къыйнагъанды. Бир кюн ол эшикге чыкъгъанды. Ёчешгенле да, суу ичип къояр деп, ызындан чыкъгъандыла. Хожа, кёкде кюннге къарап, таягъын да хауада ойната:
- Уй ананг бергенни тёгерик! Мен алайгъа тагъып къойгъан кибик, тур тур, тур! Къайда да жерингден теберсе! - деп, кюннге урушуп, ызына алай къайтханды.



"ШЫЙЫХ"
Элде, къайдан эсе да келип, шыйых барды деп хапар жайылгьанды.
Хар ким анга, межгитде тюбеп, китап ачдырып, саугъала элтип башлагъандыла. Аны эшитип, Хожа да межгитге келгенди. Адамланы китап ачдырыргъа жыйылып тургъанларын кёргенди да, "шыйыхха":
- Алан, сен, бир элден бир элге барып, адамланы алдап айлана болурса дейме, - дегенди.
- Тоба де! Шыйыхха алай айтыргъа жарамайды, - дегенди эфенди.
- Муну неси шыйыхды? - деп кюлгенди Хожа. - Шыйых эсе, мен соргъанлагъа жууап этсин.
- Шыйых сен айтханны этип барыргъа борчлу тюйюлдю, - дегенди эфенди. - Сен къалмагъын, бизни да къоймай эдинг, энди шыйых бла да кюрешесе.
- Сор, Хожа, сор! Шыйых эсе, жууап этер, - деп, бир ненча адам бир аууздан сёлешгендиле. Хожа соруп, "шыйых" да, амалсыздан, жууап этип башлагьанды. Алай Хожа аны хар айтханы ётюрюк болгъанын ачыкъ этгенди. "Шыйых" кёз кёре абызырагъанды. Кюлкюден башын жулур амал излей:
- Сен не билесе, сен? Андан эсе кесинги къысып турсанг игиди, - дегенди.
- Тюз окъуна айта болурса, - дегенди Хожа. - Алай мында мени танымагъан жокъду. Сен, аны къоюп, адамлагъа ким болгъаньнгы, не ишлегенинги айтырмы эдинг?
- Мен Мухаммат файгъамбаргьа жууукъ жетген адамма.
- О - о! Мен аны билмей турама, - деп, Хожа кесин аны айтханына ийнаннган этгенча кёргюзтгенди.
- Кече сайын кёкге чыгъып къайтама.
- Асто - о! Кёкню жетинчи къатысына жеталгъанынг иш а болгъанмыды?
Xoжa хыликкя этгенин сезмей:
- Болмай а. Кёп кёре жетгенме, - дегенди "шыйых".
- Ма, сейир адам десенг! Сеничаланы юсюнден китапда окъугъан болмаса, кеси кёзю бла ким кёргенди?! Кёкню жетинчи къатысында эринлеринге былай бир узун тюклю, жумушакъ зат тийгенми эди?
- Сен аны къайдан билесе? - деп сейирсиннгенди "шыйых". - Тюз ары чыгъьш кёрген кибиксе. Тийген эди эринлериме аллай бир зат.
- Ол мени къарт эшегими къуйругъу эди.



КЪАЙСЫ УЛЛУДУ?
Межгитден чыгъып, къартла ныгъышда олтуруп болгъандыла. Аны - муну юсюнден хапар айта келип, бирлери:
- Эфенди, жаханимден, жаннетден къайсы уллу болур? - деп соргъанды.
- Жаханим тарды, жаннет кенгди, - дегенди эфенди.
- Нек? - деп соргъанды къайсы эсе да. Эфенди къым - тым этгенди.
- Мырза ётюрюк айта турады, - дегенди Хожа. - Эфенди тюйюлмюдю... Кертисин айтсакъ, жаханим жаннетден кёп да уллуду, нек десегиз, ётюрюкчюле, киши къыйынындан артха турмагъанла, аманлыкъчыла, кёзбаучула, уручула кёпдюле. Адамланы асламысы бусагъатда аллайладыла. Аланы сыйындырыр ючюн, жаханим жаннетден уллу болуп жаратылгъанды.



ЭФЕНДИ БЛА ХАСАПЧЫ
Биреулен Хожагъа тюбегенди да:
- Хожа, дунияда, сен билгенден, эфенди бла хасапчыны арасында не башхалыкъ барды? - деп соргъанды. Хожа, кёп сагъьгш эте турмай:
- Башхалыкълары олду: хасапчы хайыуанланы алгъа ёлтюреди да, терилерин алай алады, эфенди уа адамланы терилерин алады да, кес - лерин алай ёлтюреди, - дегенди.



УЛЛУ ПАЛАХ
Халкъ базар этерге жыйылгъан жерде бир тиширыу, сарнап, халкъны юсюне жыйгъанды. Адамла соруп кюрешгендиле, алай ол, нек жилягъанын айтыргъа унамай, кесин тюйюп сарнагъанды.
Аны кёрюп, алайгъа Хожа да келгенди.
- Эгечим, не болгъанды? Айт, биз бир зат бла болушур эсег'а, - дегенди.
- Не боллукъ эди? Эшигим жабылгъанды, отум кёмюлгенди, - деп, тиширыу бютюнда таралып жилягъанды, Хожаны анга жаны ауругъанды. Ол къадала кетгенди да, тиширыу:
- Жашларымдан бири бусурман диннге кёчгенди. Адамгъа андан уллу палах боламыды? - дегенди.
- Болмайды, харип, болмайды. Не этериксе? Тёз. Меникилени барысы да бусурманладыла, аны ючюн мен кесими ёлтюрмей турама да, - дегенди Хожа.



ГЮНЯХДАН КЪУТУЛУУ
Алгъын, сакъал, мыйыкъ жюрютген бусурманлыкъны шарты болгъан заманда, Хожа, сакъалын, мыйыгъын да жюлюп, орамгъа чыкъгъанды. Анга эфенди тюбеп айып этгенди:
- Бу неге ушагъан ишди? Сени былай этгенинг битеу элибизге айыпды. Къымыжабет болуп, ныгъышха къалай чыгъаса?
- Эфенди, - дегенди Хожа, - кесинг билесе: жаш заманымда мен бек кёп гюняхлыкъ иш этгенме. Асыры жарлыдан, аланы юсюмден атар онгум болмайды. Сакъалыма жетген гюняхларымы да юсюмде нек айландырама? Къырып кетерип къойгъан кёп да игиди. Гюняхынг сени менден да кёпдю. Сакъалынг да уллуду. Кетер да, бир талайындан башынга эркин бол.



ОСУЯТ
Хожа, къызып, бишип, къаты ауругъанды. Халкъ аны кёре келип, кетип тургъанды. Къарыусузгъа жетгенин сезип, Хожа къатынына осуят этгенди:
- Къатын, халым осалды. Ёлюрге боллукъма. Хайт дегиз. Мени бир тилеригим барды: узагъыракъ болса да, мени эски къабырлада асыра - гъыз.
- Нек? - деп соргьанды къатыны. - Жангы къабырлада игиди да.
- Угьай - угъай. Мёлекле соруу этерге келселе: "Бу эски къабырды. Манга соруу эртте этилгенди", - десем, ийнанып, жетип къалыргъа боллукьдула, - дегенди Насра Хожа.



ЭФЕНДИ ТЮЛКЮ
Хапаргъа кёре, Хожаны ашаргъа заты болмай къалгъанды. Башха амалын тауусуп, ол, эфенди болур мурат бла элден элге барып айланнганды, алай, эфендиси болмагъан эл тапмай, тозурап, юйюне къайтып келе болгъанды.
Жол жанында экеуленни жагъалаша тургъанларын кёргенди. Жууукъ барса - ала бир уллу тюлкюню ары бла бери соза.
- Хей, малгъунла! Не этесиз? - дегенди ол.
- Ёлтюрген.
- Къоюгъуз! Гюняхды.
- Бу бизни тауукъ баласыз этгенди, - дегендиле ала. - Муну ёлтюрген гюнях угъай, сууапды.
- Алай эсе, тохтагъыз, - дегенди Хожа. - Алай бла сиз уллу тюлкюню къалай ёлтюрлюксюз? Былай тутчугъуз. Мен аны ашагъанын къусарча этейим.
Эллиле, бир бирге къарай, тюлкюню Хожагъа тутдургъандыла. Хожа уа кесини сархын тюлкюню башына чулгъагъанды да, ычхындыргъанды да къойгъанды.
Тюлкюню тутханла ачыуланнгандыла. - Эшикни жапдынг да къойдунг! Сен алай этип бошлагъанлыкъгъа, ол къалай ёллюкдю?
- О - о, сиз билмейсиз. Кёрмеймисиз, ол эфенди болгъанды. Энди ол, аш излеп, хар элге барып айланырыкъды, алай аны эфендибиз барды деп, къайры барса да, къыстап иерикдиле. Алай бла, ол, айлана - айлана, арып, кёп къыйналып ёллюкдю. Ол заманда сизни тауукъ - ларыгъызны унутмаса, кёрюрбюз.



ЭФЕНДИНИ АУУРЛУГЪУ
Хожаны ахчасы тауусулгъанды да, къатыны:
- Ашар затыбыз жокъ, ичер затыбыз жокъ. Бирси эфендиледен билимсиз сен да тюйюлсе. Бир элге бар да, эфендилик этип, бир зат келтир, - деп урушханды.
- Башха элге нек барама? Мында эфендилик эталмаймамы мен? - дегенди Хожа.
- Мындагъы эфенди кеси да сыйынмай турады элибизге.
- Сыйынмай эсе, кетсин, - дей, Хожа юйюнден чыгъып кетгенди. Тюзюнлей межгитге келгенди.
Халкъ намазгъа жыйыла болгъандыла.
- Жамауат! - деп, Хожа аланы кесине къаратханды. - Мени сизге айтырыгъым барды. Алай аны эфендини кёзюнде айтыргъа сюеме.
Адамла бир бирге къарагъандыла. Олсагъатдан эфенди эшикден киргенди.
- Ма келди! - дедиле адамла.
- Жамауат! Эфенди кеси да тургъанлай айтсагъыз сюеме. Менден, андан ким акъыллыды? - дегенди Хожа.
Адамла не айтыргъа билмей къалгъандыла. Эфенди да абызырагъанды. Аны сезип, ким эсе да:
- Экигиз да бирча акъыллы адамласыз, - дегенди. Аны эшитгенлей, эфенди да, адамла да эркинирек солуп башлагъандыла.
- Кертими айтасыз? - деп соргъанды Хожа.
- Керти айтабыз. Экигиз да окъугъан адамла, билген адамла.
- Дин ахлулары.
- Элде сизсиз бир затха да оноу этилмейди.
- Тюз айтадыла, - дегенди эфенди, Хожаны не эсе да айтыргъа айланнганын билип, ичин къоркъуу сыйырып.
- Алай эсе, сен эфендилик этгенни къой. Санга боллукъду, - дегенди Хожа эфендиге. - Энди элде эфендилик мен этерге керекме.
- Нек? Экигиз да этигиз, - дегендиле адамла. Алай Хожа унамагъанды:
- Алай жарарыкъ тюйюлдю. Жангыз эфендини ауурлугъун окъуна элни адамы кючден кётюрюп турады.



КЪЫЗГЪАНЧ КЪОНАКЪБАЙ
Хожа бир элге къонакъгъа баргъанды. Къонакъбайы, бек къызгъанч адам болгъаны себепли, Хожагъа жукъ ашатмай, сау кюн бла сау кечени тутханды. Экинчи кюн, тюш бола, Хожа, эл ичине чыгъып, ныгъышда адамланы къатына баргъанды. Алайда эфенди ууаз бере болгъанды. Хожа да анга къулакъ салып тынгылагъанды.
- Исса файгъамбар кёкге чыгъып кетгенде - дегенди эфенди.
Аны эшитгнлей, Хожаны къонакъбайы, ёрге туруп:
- Эфенди, Исса файгъамбар кёкде не ашап жашайды? - деп соргъанды.
Ол алай айтханда, Хожа да, ёрге туруп, алгъаракъ атлап:
- Иссаны кёкде не ашагъаныны къайгъысын къоюп, сау эки кюнню ичинде жерде сени юйюнгде къонакъда Хожаны не ашап, ичип жашагъанын сорсанг а, - дегенди.



ЭФЕНДИНИ ДУУАЛАРЫ БЛА ДАРМАНЛАРЫ
Эфенди бла Хожа бир бирни кёрюп болмагъандыла. Ол кимге да ачыкъ болгъанды. Эфенди Хожаны ачыкъ, керти сёзюнден къачып, андан баш бугъартып тургьанды.
Бир жол Хожа эфендини къабырла ичинде айланнганын эслегенди. Баям, аны эфенди да кёрген болур эди, ол, башын энишге ийип, бир жанына кетип тебирегенди, алай Хожадан къутулгъан анга алай тынч болмагъанды.
- Эфенди! - деп къычыргъанды Хожа. Эфенди сюймей тохтагъанды.
- Боюнунг ишми ауруйду? Башынгы энишге нек ийип айланаса? - дегенди Хожа. Эфенди ичинден: "Аллахдан аман тапхын, бери уа къайдан чыкъдынг?" - дей:
- Бу ёлгенлеге жаным ауругъандан... Бушуудан, - деп жууаплагъанды эфенди.
- Тюзеле башлагъан болурса дейме. Эфенди, Хожаны кёрюп болмаса да, жютю сёзюнден къоркъгъандан:
- Багьалы Хожа! Сен бек сюйгенлеримден бирисе, алай не айтыргъа айланнганынгы ангылаялмайма.
- Къалай ангыламайса? Бу ёлгенлени асламысы сени ётюрюк дууаларынгы бла заранлы дарманларынгы хатасындан ёлгендиле. Сен, энди аны ангылап, келип, бушуу этип, мудах болуп айланаса. Мен анга чексиз къууандым. Эфенди терслигин ангылагъанды, дууасын, дарманын да къойгъанды: деген хапар жайып, халкъны бир къууандырайым", - дегенди Хожа. Эфенди, абызырап, къым - тым этгенди, алай, ол абери айтхынчы, Хожа узайып кетгенди.



МЕЖГИТГЕ КИМЛЕ КИРЕДИЛЕ?
Кимни эсе да ити, айлана келип, межгитге киреди. Эфендиле, чамланып, таякъларын да кётюрюп, аны ызындан боладыла. Ит, сынсып, акъсай - акъсай, межгитден чыгъады. Эфендиле, бир бирге ал бермей, аны жетип урадыла.
- Къоюгъуз бу акъылсыз хайыуанны! Бу ары ангылапмы киргенди? - дейди ныгъышда биреу.
- Ангылагъан ары кирмейди. Мени кёрмеймисиз, - деп, сёзге къошулады Хожа.



ДИН КИТАПДА ХАЛАТЛА
Хожа бир уллу бичакъны къуруда жанында жюрютгенлей айланнганды. Бир жол анга сохтала:
- Бу ауур бичакъны нек кётюрюп айланаса? - деп соргъандыла.
- Мен муну бла ол сиз окъугъан дин китапладан халатларын къырама, - дегенди Насра Хожа.
- Быллай уллу бичакъ бла адам китапны халатларын къалай къырыр? - деп сейирсиннгендиле ала.
- А, шуёхларым, - деп жууаплагъанды Хожа, - сиз билмейсиз, дин китаплада аллай халатла бардыла, аланы къырыр ючюн, бу бичакъ, тап, асыры гитче окъунады.



СЫЙЛЫ КИТАП
Бир талай къарт бла бирге бир жол Хожа къонакъгъа чакъырылгъанды. Келгенлени аякъ кийимлерин алып, бир жары салгъан, асырагъан адам кёрюнмегенди, аны себепли, тас болурла деп къоркъуп, Хожа чурукъларын, къагьытха чулгьап, къолтукъ тюбюне къысханды. Тепсини тёгерегине олтуруп сыйлана тургъан акъсакъалланы бири, аны къолтугъунда къагъыт чулгъамны кёрюп, былай соргъанды:
- Хожа! Къолтугьунгдагъы не эсе да бир сыйлы китап болур?
- Бек сыйлы китапды.
- Нени хакъындан сёлешеди?
- Жарлылыкъны...
- Китап сатыучуладанмы алгьанса?
- Угъай, чурукъ сатыучуладан, - дегенди Хожа.



ХОЖА БЛА ЗИЙНАЧЫ ЭФЕНДИ
Насра Хожа бир шахардан юйюне кечгиде келе болгъанды. Адам тынчайыргъа, элни къыйырнда кёпюрге жетгенди. Аны бир жанындан атына да къамичини жетдирип келе тургъан биреуню кёргенди. Аны ким болгъанын билир ючюн, Хожа, чабып, кёпюр тюбюне букъгъанды. Атлыны элни эфендиси болгъанын билгенди, алай аны былай кеч къайры баргъанын тохташдыралмагъанды. "Арабии, къалайгъа барады экен?" - деп, къайгъылы болгъанды. Эм ахырында: "Мен маржама, муну къайры баргъанын билмей къойсам", - деп, аны ызындан тебирегенди.
Эфендини къарелдисин кёз туурадан ычхындырмай, бара кетип, аны ызындан бир элге киргенди. Эфенди элни къыйырында уллу юйде арбазына бурулгъанды, атын къантаргьанды, эшикни къакъгъанды. Эшик ачылгъанлай, эфенди юйге мыллыгын атханды, ары кирип, эшикни къылыгъын салгъанды. Хожа, чабып келип, терезеден тынгылагъанды:
- Зор бла юйюме кирирге не ишинг барды, чыкъ да кет мындан! - деп, бир тиширыуну ачыулу сёлешгенин эшитгенди. Эфенди кетерге унамай эди, аны себепли Хожа, къулагъын терезеден айырмай, иги кесек мычыгъанды эм юйню иеси тиширыугъа артыкълыкъ этилгенин билгенди. Олсагъатдан, ызына айланып, секирип, эфендини атына миннгенди да, къайтып, элге келтенди. Атны оруннга жыйгъанды, кеси да юйюне кетип жатханды. Экинчи кюн тюз намазны кезиуюнде, межгитни аллы бла озуп баргъанлай, адамланы алайда жыйылып тургъанларын кёргенди да, Хожа да алайгъа баргъанды. Къараса, адамланы арасында эфенди, бети да тырналып, бет къаны кетип, олтуруп, сёлеше тура эди.
- Жамауат, бизде энтта уручулукъ жайылгъанды. Мени бюгече бауумдан атымы алып кетгендиле. Сары танг атханлы соруп айланама, - атычууу да жокъду. Бу ат кимни къолунда табылса, аны жамауатны аллына сойландырып кесерге жерекди, алайсыз уруну тохтатыргьа амал жокъду. Хар ким эсде тутугъуз: бюгюн мени атымы урлагъан тамбла сизни ийнегигизни сюрюр. Барыгъыз да жыйылып, уручуну тутуп, асаргъа керексиз! - дей эди эфенди. Хожа, аны къатына жанлай барып:
- Неге дауур этесе, атынг мендеди, алай берлик тюйюлме! - дегенди.
- Ол деген не сёздю? Керти айта эсенг, бусагьатдан алып кел, артда уа кёрюшюрбюз! - деп жаныгъанды эфенди.
Хожа атны минип алып келгенди. Эфенди, аны кёргенлей:
- Сени боюнунгу юзерге керекди, къарт бёрю, бу неге ушагъан ишди! - деп къутуруп тебирегенди.
- Къашынгы - башынгы бери тюйме. Атны берлик тюйюлме!.. Бёрю сенсе!
- Кёрмейсе сен аны, уяла билмейди!
- Сагъыш этип сёлеш! Уялмагъан да кесингсе!
- Бу атны санга къайдан тюшгенин айтчы эр эсенг. Къалгъаныны оноуун артда этербиз.
- Сен тиширыула бла къазауат этген кече манга тазирге тюшгенди, айырдынгмы ? - дегенди Хожа. Олсагъатдан эфенди тюп эринин къапды, башын энишге ийди. Мычымай эс жыйып, Хожаны арлакъ элтип:
- Сен элни ичинде мен бек сюйген адамладан бирисе, аурууунгу алайым, бу хапарны бир адамгъа айтма. Ат да сени болсун, барысы да сени болсун. Аны юсюне, бюгюнден ары айырылмаз шуёхла болайыкъ. Болсунму, алайгъа ыразымыса? - деп жалыннганды.
Хожа, атны алып, юйюне кетгенди, алай эки адам бир жерге барып кёрсе, чабып, эфендини хапарын айтмай къоймагъанды. Аны эшитип, эфенди бек ачыуланнганды, алай андан не хайыр? Къарыуу жетмегенди. Иш этип излеп, табып, Хожагъа:
- Алан, мен сенден ол хапарны бир адамгъа айтма деп неллай бир тилеген эдим? Сен а сау халкъгъа хапар этип къойгъанса да! - дегенди.
- Мен сени неге жарыгьанынгы ангыламайма, - дегенди Насра Хожа. - Бир адамгъа айтма дединг, алай ол адам ким болгъанын ачыкъ этмединг. Элли адам болса, айтыр эдинг, тышындан болур ансы деп турама. Элдегилени уа барысына да айтханма, тюзсе.



ЭФЕНДИНИ БАШЫ
Къалай эсе да эфенди суу жагъасында, эшегин да жууундура, жууа ашай болгъанды. Хожа аны кёрюп:
- Алан, не ашайса? - деп соргъанды.
- Жууала.
- Жууаламы?.. Аллай ханс адамны несине жарайды дейсе?
- Была жауда бишген жууаладыла. Жууаны жауда бишгени адамны мыйысын ёсдюреди, башын уллу этеди.
- Алайды - алай, унутуп турама ансы. Энди сени башынг, Аллах айтса, мени эшегими башындан да уллу боллукъду.



ЭШЕКЧА АУНАГЪАН СЕН ЭСЕНГ
Хожа да, бир нёгери да кече жассыдан сора бир жерден келе болгъандыла. Эл межгитни арбазына киргенлеринде, кеси кеф болуп, жерге тёнгереп, сарыхы бир жанына, таягьы бир жанына атылып тургъан биреуню кёргендиле. Кече асыры къарангыдан, ол адамны таныялмагъандыла.
Хожа эсиргенни сарыхын да, таягъын да, къапталын да, китапларын да, башха затларын да жыйып алгъанды да, юйюне кетгенди.
Экинчи кюн Хожа иш бла эфендини къапталын да кийип, таягьын да къолуна алып, аны юйюне келгенди. Анда уа талай адам жыйылып. Хожаны юсюнде кесини къапталын кёргенлей, эфендини кёзлерине къан чапханды:
- Мени урланнган кийимлерим санга къайдан чыкъгъандыла? Бусагъатдан, тешип, кийимлерими былайгъа сал, сора экибиз кёрюшюрбюз, - деп, секирип ёрге къопханды.
- Сабыр эт, эфенди, кийимле маннга къалай тюшгенлерин айтайым, - дегенди Хожа, адамла да тынгылап тургъанлай.
Тюнене бир нёгерим да, мен да, сабанлагъа мал кирмесин деп къарап, юйге къайтып келе, межгит аллында тёнгереп тургъан биреуню юсюне тюбеп къалгъанбыз. Ол эсирген, бир затын да билмей, эшекча, жерге аууп тура эди. Мен алмасам да, биреу аллыкъ эди, аны ючюн алгъан эдим. Дауум жокъду, жаным, кийимле сеникиле эселе, ол жерге аунап тургъан да сен эсенг, ким угъай дейди, - деп, Хожа къапталны тешип тебирегенлей:
- Угъай, угъай, меникиле тюйюлдюле. Мен жангылгъан этеме. Кеч, Хожа, маржа! - деп, эфенди жалынып башлады.



АЛЛАХЧАМЫ, АДАМЛАЧАМЫ?
Базардан келе, Насра Хожа даулаша тургъан бир талай сабийни юслерине чыкъгъанды. Сабийле аны кёргенлей:
- Насра Хожа, бу къозланы кеси арабызда юлешалмай, даулаша турабыз. Сен бир юлешип берсенг а, - деп тилегендиле.
Хожа, сабийлени алларына чёгюп:
- Аллах айтханчамы юлешейим, адамла сюйгенчамы юлешейим? - деп соргъанды.
- Аллах айтханча юлеш! - дегендиле сабийле.
- Болсун, - деп, Хожа, къозланы этегине къуюп, кимине кёп, кимине аз бергенди, кимине уа чырт жукъ да бермей къойгъанды. Аз жетгенле да, жукъ берилмегенле да секирип туруп:
- Бу неге ушагъан юлешиудю: бир къауумлагъа болгъанын берип, бир къауумлагъа жукъ да бермей? - деп, дауургъа къалгъандыла.
- Да сиз Аллах айтханча юлеш деп, кесигиз ыразы болуп айтхан жорукъ бла юлешгенме, ма бу жашны атасыны уллу мюлкю барды, бу жашны атасыны жангыз бир ийнеги барды, бу жашны уа кирирге юйю, жатаргъа жери окъуна жокъду. Аллахны юлешиую былай болады, - дегенди Хожа.



АКЪЫЛ СЕЗ
Халкъ кёп жыйылгъан бир жерде:
- Насра Хожа, бизге бир акъыл сёз айтмай амалынг жокъду, - дегендиле.
- Кёп да айтайым, нени юсюнден айтайым ансы? - дегенди Хожа.
- Аллах къайда, къаллай жерде тура болур экен?
- Алгьа барын билигиз да, тургъан жерин алай излерсиз.



ЭФЕНДИ ЫШАРАДЫ
Хожа эфендиге фитирин берирге унамай, эфенди да кюн сайын келип, айтып тургъанды. Бир кюн Насра Хожа, терезеден къарап, биягъы эфендини келе тургъанын керюп, къатынына:
- Къатын! Биягъыланы бири келеди, фитир берлигигизни беригиз деп къоймайды. Сен чыкъ да, жууап эт, мен керюнюрюк тюйюлме! - дегенди.
Къатыны эфенди эшикге жетерге, терезени ачып:
- Ким керекди? Хожа мында жокъду, - дегенди.
Эфенди, къаны бузулуп, къашлары тюйюлюп, бети огъурсуз къаналды
- Сизге кюн сайын бир келеме. Уялыргъа керексиз, фитиригизни берликмисиз, тюйюлмюсюз? Огъесе жума кюн сизни бетигизни жоярыкъ ишними сакьлайсыз? Бу не ишди?! - деп, эфенди, Хожаны къатынына ачыуланьш къарап тохтагъанды. Хожаны къатыны:
- Берликибиз, айхай, берликибиз, Хожа, тамбладан башлап, юйюбюзню жанында чалман ишлеп тебирерикди. Элни къойлары алайтын озгъан заманда къабыргъаларын чалманнга ышырыкъдыла. Аладан жыртылып, талай жюн къаллыкъды Ол жюнню жыйып ийирликме да, базаргъа элтип, сатып, санга фитирибизни алай берликбиз. Биз сизге чыгъарыкъ затны кесибизге къалдырыргъа излемейбиз, - деп жууап бергенди. Эфенди, Хожаны къатыныны ол сёзлерине тынгылап туруп, андан фитир чыкъмазлыгъын сезип, бир жанына къарап ышаргъанды. Хожа, эфендини ышармыш этгенин кёргенде, чабып келип, терезеден:
- Ай антсыз, бетинг кёгерип еле эдинг да. Ишинг тюзеллигин билгенде уа ышараса! - дегенди.



АЛЛАХ БЛА УРУЧУЛА
Хожа къатыны бла бирге бир узакъ элде къонакъда болгъанды. Анда иги кесек да туруп къайтханында, юйюню эшигин ким эсе да, безгилери бла къобарып, алып кетип тура эди. Къатыны, кеси да анга бек жарсыгъандыла, мудах болгъандыла.
Экинчи кюн Насра Хожа орамны ёрге кетип бара, эфенди аны аллына чыкъгъанды.
- Къайры тебирегенсе, Хожа? - дегенди.
- Жумуш азмыды. Юйюме эшик ишлетирге устаны излей барама, - дегенди Хожа.
- О - о, да сен а... Ай юйюнге, ол аман юйюнге эндиге дери эшик салдырмай къалай тургъанса?
- Ай салдыргъан а этген эдим, арты бла къобарып, урлап кетгендиле ансы.
- Ай иймансызла уа дегин! Къайгъырмаз, алагъа аны Аллах кечмез.
- Аллах аны ким урлагъанын къайдан биледи?
- Айтма алай! Тоба де! Уллу Аллах хар кимни къалай атлагъанына дери кёрюп турады.
- Да юйюне не эмина киргенди да, алай эсе, муну урлатмай тыялмаймы эди? - деп, Хожа эфендиден айырылып кетгенди.
Къарангы кёз байлагъанлай, Хожа, келип, межгитни эшигин къобарып, кётюрюп кетип тебирегенди. Олсагьатдан биягъы эфенди аны юсюне чыгъып къалгъанды.
- Къара бу тамашалыкъгъа! - дегенди ол. - Неди бу этгенинг? Аллахны юйюню эшигин урларгъа уялмагъан, сен неден уяллыкъса?!
- Да Аллах мени эшигими ким урлагъанын биледи дей эдинг да...
- Айхай, биледи.
- Алай эсе, ол уручула бла бир тиллиди, аланы ишлерин жашырып турады. Келтиртсин эшигими - алыр эшигин.



ХОЖАНЫ ОРАЗАСЫ
Хожаны жанында чыртда ахчасы болмагъанды. Базарда айлана кетип, ол арыгъанды, ач болгъанды.
Бара барып, биреуню, къангала юсюне олтуруп, бир талай этни аллына алып, къыстау ашай тургъанын кёреди эм, сагъыш эте да турмай, аны жанына доп деп олтуруп, ашыгъышлы ашап башлайды. Этни иеси анга сейирсинип къарайды, алай Хожа арталлыда эс бурмайды.
- Хей, не этесе? - дейди Хожагъа танымагъан адамы.
- Сен этгенни этеме, - дейди ол.
- Да сен бусурманнга ушайса? Бу уа эрменли кесген малны этиди. Къалай ашайса, айып тюйюлмюдю ?
- Санга уа?
- Мен эрменлиме.
- Бусагъатда эрмен оразады. Аллай оразаны кезиуюнде эрменлилеге эт ашаргьа жарамайды...
- Мен эрменлилени ораза тутмаучуларынданма.
- Мен да бусурманланы ораза тутмаучуларынданма.



НАСЫПХА
Насра Хожа жаш болуп, медиреседе окъугъан заманында, бир кюн биреулен эфендиге табакъ бла хычинле алып келгенди. Эфенди, бир ашыгъыш иш чыгъып, ары тебирегенди да, хычинледен киши ашамасын деп, тапкагъа салдырып:
- Сохтала! Бу хычинлеге адам тиймесин, быланы мени сюймеген бир жауум ийгенди. Ичлерине ёлюр от къуюп келтиргендиле. Сиз аладан ашап къырылсагъыз, айыбы тюшерикди. Жанындан тоймагъан былагъа тиймесин: бир такъыйкъадан озмай ёллюкдю, - деп, чыгъып кетгенди.
Хожа, бу сёзледе бир хыйла болгъанын сезип, эфенди кетгенлей окъуна, табакъны келтиртип, сохталаны барысын да чакъырып, хычинлени арагъа салгъанды. Къалгьанла, ашаргъа къоркъуп:
- Угъай, кет, биз ёлюр отлу азыкъны ашап ёлюрге хазыр турмайбыз, керек тюйюлдю, - деп, унамай да тебирегендиле, алай болса да. Хожа:
- Ийнанмагъыз эфендини сёзюне, хыйлагъа айтханды, - деп, ашай башлагъанда, къалгъанла да къошулуп, хычинлени бошатхандыла..
"Энди эфенди келсе, биягъы таягъын ууатхынчы тюерикди. Къалай этерикбиз, не айтырыкъбыз?" - деп, сохта жашчыкъла къайгъы болгъандыла. Хожа:
- Къоркъмагъыз, мен анга сылтау табайым, - деп, эфендини бир бек сюйген къамиш къаламын алып, белинден эки сындырып, хычинле келген табакъны юсюнде салгъанды.
Алай эте тургъанлай, эфенди келип киргенди да, къараса - къаламы белинден эки сынып, табакъда хычинле да бошалып тура. Эфенди, кёзлерине къан чабып:
- Ким этгенди былай? - деп соргъанды. Насра Хожа, жиляп, былай айтханды:
- Мен къаламны алып жаза тургъанлай, ол сынып къалгъанды. Энди мен эфендини бетине къалай къарайым деп, кесими ёлтюрюрге умут этип, барып, къуюгъа секирип кетейим деп, акъылыма алай тюшдю, алай болгъанлыкъгъа, халкъ суу алгъан жангыз къуюну да бокъласам, мени амалтын эл суусуз къалыр, къыйналыр деп, ёлюр отлу хычинлени ашагъанма, алай, насыпха алыкъа ёлмей турама.
Эфенди, жууапсыз болуп, Хожаны быллай сылтау къурашдыргъанына ачыудан, кёзлери жанып, айтырын билмей къалды.



ХОЖАНЫ ЭФЕНДИГЕ ХАЙЫРЫ
Эфенди, ууаз бере келип:
- Адамны эфендиге этген ахшылыгъы кесине он къаты жетмей къалмайды. Бюгюн болмаса да, тамбла боллугъу алайды. Аны билмегеннге гюнях жокъду, билип, къызгъанчлыкъ этгенни уа Аллах онгдурмайды, - дегенди.
- Берир заты болмагъаннга уа Аллах не кёзден къарайды? - деп соргъанды Насра Хожа.
- Дуниягъа жаратхан жанына башыбыздагъы бир зат бермей къоймайды. Ма, сёз ючюн, сени къунажининг барды.
- Да жангызды.
- Билеме. Сен бек къызгъанчса, Хожа. Битеу элибиз да сенича болсала, жерге кырдык чыкъмаз эди, тауларыбызда малларыбыз тёлю бермез эдиле.
"Маржама, мен санга кюнлени биринде бир исси къапдырмасам", - дей, Хожа юйюне кетгенди. Бир кесекден а жангыз къунажинин аллына этип келгенди.
- Ма, санга береме, - дегенди ол эфендиге. - Алай, къачан болса да, айтханынгча, он къатлап алмай а къоймам.
Не айтырса, эфенди Хожаны жангыз тууарын бек сюйюп алгъанды. Ким биледи, Насра Хожа ол, он кере кёп болуп, ызына къайтыр деп ийнаннган окъунамы эте болур эди, алгъа уллу къайгъы этмей тургъанды. Алай, ахчачыкъ мажарып, ийнек алалмагъанды! Эфендиден къунажинин къайтарырча амал да эталмагъанды. Алай бла арадан он жыл озгъанды.
Жайгъы кюнлени биринде бахчасында он тууар отлай тургъанын кёргенди. Чабып барса - ала эфендиникиле. Араларында, уллу ийнек болуп, кесини къунажини да бар. "Аха!" - деп, Хожа аланы, барысын да сюрюп барып, баууна жыйгъанды. Бара да къарай, ийнегим онжыллыкъ тёлюсю бла кесиме келип къалды кёреме дей да, къууана тургъанды. Бир заманда:
"Хей, юйде ким барды?" - деген ауаз эшитип чыкъса, эфенди арбазда сюелип тура эди.
- Къарайма да, къайгъылыса, эфенди, - дегенди Хожа. - Не болгъанды?
- Он тууарым биргелей тасдыла. Бу тийреде мал кёргенинг иш? - деп соргъанды эфенди.
- Онусу да кесимдедиле. - Ол дегенинг?
- Арбазыма кирип келгендиле да, бауума уруп турама.
- Ай юйюнге, аны манга билдирмей къалай тураса? Хайырсыз, чыгьар бери. Сюрейим.
- Къайры сюрлюк эдинг?
- Юйюме.
- Берсем а, сюрюр эдинг.
- Ол дегенинг?! Нек бермей эдинг?
- Сени ууаз бере: "Адамны эфендиге этген ахшылыгъы кесине он къат жетеди", - дегенинг эсингдемиди ?
- Айхай, эсимдеди!
- Ол мени къунажиним да эсингдемиди? Туудукълары бла бирге он болуп, кесиме къайтып келгенди. Мындан ары жыйырма боллукъ эсе да, энди бераллыкъ тюйюлме.



ОЛ БАСХЫЧ БЛА
Бир ненча бабас Насра Хожагъа дертчи болгъандыла. Сагъыш эте кетип, ала аны ырбыннга тыяр муратда былай айтхандыла:
- Белгилисича, дин китаплада: "Муслийманланы файгъамбарлары Мухаммат кёкню тёртюнчю, христианланы файгъамбарлары уа аны жетинчи къатысына чыкъгъанды ", - деп жазылады. Мухаммат файгъамбар алай бийикге къаллай басхыч бла чыкъгъанды? Акъыллы эсенг, тюз жууап бер.



ЧАКЪЫРЫЛМАГЪАН КЪОНАКЪЛА
Эки эфенди Насра Хожа жашагъан элге къонакъгъа келгендиле. Хапарын эшите туруп, жаратхан ишми да этип, кече къалыргъа Хожаны излеп башлагъандыла. Ким эсе да ол хапарны
Хожагъа жетдиргенди. "Алай къургъу эди кёзлери, мени къакъ этлерим тагъыльш, бишлакъ чыккырларым сюелип тура болурла, эфендилени къонакъ этерча", - деп, Насра Хожа, кечге дери юйюне бармай, кесин тапдырмай тургъанды. Энди уа тюнгюлген болурла деп, ол кеч къарангысы кёз байлагъандан сора юйюне тебирегенди. Межгитни аллы ныгъышха жетгенинлей, алайда бир ненча адам кёрюп тохтагъанды. Аланы арасында къонакъгъа келген экеулен да болгъандыла аны - муну юсюнден сёлеше келгенде, аладан бири:
- Хожа, сени биз бош махтайбыз ансы, адам жаратыр затынг болмаз дейме, - дегенди.
- Эфендиледе сизден сора мени жаратхан чыкъмагъанды. Сиз да...
- Ай юйюнге, алай жараймыды? - деп, эфенди аны сёзюн бёлгенди. - "Къонакъ - Аллахны къонагъыды" деп, нартладан къалгъан сез барды, сен а бизден къачып айланаса.
- Аллахны къонагъы эсигиз, Аллахха барыгъыз. Мен кеси къонакъларымдан къачмаучума. Ма Аллахны юйю, - деп, Хожа эфендилеге межгитни кёргюзтюп, уруп кетип къалгъанды.



КЪАБЫРГЪА КИРИУ
Хожа эфендилени хапарларыны асламысы на арталлыда ийнанмагъанды. Алай аланы: "Ахырат деген зат барды, анда ёлген адам тирилген этеди, анга эки мёлек, келип, соруу этедиле", - деген таурухлары Насра Хожаны жюрегин къыйнап тургъандыла. Ол алагъа ийнаныргъа бла къалыргъа билмегенди. "Арабий, адам бу затланы къалай бла ачыкъласын? Туугъанлы керти айтмагъан эфендиге бу ишде уа къалай ийнанайым? Тейри, ийнанмам", - деп, ол кёп сагъыш этгенди. Болсада аны жюрегин экилик ташламагъанды.
"Антсызма, бу затланы бир сынамай къойсам", - деп, ол бир кюн къоншудан бир ненча хайт деген жашны чакъыртханды. Ала беш - алты да болуп келгендиле.
- Айып этмегиз, бир зат тилерик эдим, - дегенди Насра Хожа.
- Аллах айып этмесин. Тиле.
- Манга бир къабыр къазыгъыз. Жашла, сейирсинип, бир бирге къарагъанды ла.
- Неге сейирсинесиз? Мен "аргъы дуниягъа" тебиреп турама.
Жашла не айтыргьа билмегендиле.
- Да къазайыкъ, харип, Хожа, - дегенди бирлери.
Аланы биргесине алып барып, Хожа тынгылы къабыр къаздыргъанды. Ичин сюйгенича жарашдырып, кирип, юсюн басдыртханды. Къабыргъа тюшгенден сора:
- Тилейме, жашла, дуния жарыгъын кёре турурча, къабырымы юс сюреминде бир тешик къоюгъуз, - дегенди Хожа. Жашла аны тилегин къабыл этгендиле да, уллу жарсыугъа къалып къайтхандыла.
Бир кесекден кабыргъа, учуп келип, бир уллу къуш къоннганды. Хожа, къолун тешикден акъырын чыгъарып сермегенди да, къушну аягъындан тутханды. Къуш, ычхыналмай, къанатларын къагъып, дыгалас эте, тыпырдай тургъанлай, жолну тёбен жанындан, жюклю улоуланы сюрюп, жолоучула чыкъгъандыла. Ауур жюклю атла, эшекле, къадырла жолну юсюнде къушну къанаты тыпырдай тургъанын кёрюп, жан - жанына юркюп, жюклерин да оюп, тыйдыртмай башлагъандыла.
Жолоучула ол халгъа сейир болуп, бу не затды деп, чабып келселе, бир къол, тешикден бери чыгъып, къушну аякъларына къадалып тура эди. Тартхандыла да, къушну да алгъатадыла, созуп, Хожаны да чыгъаргъандыла.
- Нек этгенсе быллайла? - деп соргъанларында:
- Мен къабыр ахлуладанма, - дегенди Хожа. Аны бла башын алыргьа умут этгенди. Алай жолоучула асыры ачыудан:
- Ма санга къабыр ахлу! - деп къагъа келгендиле да, Хожаны кёзюн - башына къан тулукъ этгендиле.
Ол кюн а элде Хожа ёлгенди, Хожа басдырылгъанды деген хапар уллу баргъанды. Адамла билмей тургъанлай, эрини - буруну къан жугъу болуп, Хожа салып элге келгенди.
- Насра Хожа ахыратдан къобуп келгенди, хапар сорайыкъ, - деп, халкъ межгит аллына жыйылып, Хожаны да ары чакъыртхандыла, Бирлери туруп:
- Хожа, не кёрдюнг, не бар, не жокъ? - деп соргъанды. Насра Хожа:
- Жамауат! Жолоучуланы улоуларын юркютмегеннге бир зат да жокъду! - дегенди.



ТЮЕ КЪАНАТЛЫ БОЛСА...
Жума кюн элни къартлары къалмай межгитге жыйылып болгъандыла. Ала намазны ахырына чыгъаргъа бир кесек къалгъанда, ары Хожа да келгенди, алай, ишин къоюп, анга киши да эс бурмагъанды. Аланы намазларына Насра Хожа да магъана бермегенди. Терезеден тышына къарап:
- Шукур болсун, шукур болсун! - деп къайтарып къайтарып къычыргъанды.
Ол кезиуде, намазны бошап, адамла дууа эте башлагъандыла. Эфенди:
- Бизни сокъур, акъсакъ этмеген Аллахха шукур! - дегенди.
- Шукур! - деп къайтаргъандыла бир талай адам.
- Ой эфенди! Тохтагъыз! Ол болмачы затны къоюгъуз да, бери - тышына - къарагъыз. У - у! Ол уллу тюени кёремисиз? Аны къанатлары болмагъанына шукур этигиз. Ол къанатлы болгъан болса эди, учуп келип, биригизни къалмай юйлеригизни башларына къонуп, оюп - оюп, кесигизни да къырып - къырып барлыкъ эди, - дегенди Насра Хожа.



АСТО!
Элде адамланы жегип, къыйынларын ашап, намыслары бла ойнап тургъан бир бий болгъанды. Анда аны зараны жетмеген юйюр къалмагъанды, аны къаргьамагъан, ёлюрюн ашыгъып сакъламагъан болмагъанды. Аны алайлыгъын бий бек уста билгенди, аны ючюн арталлыда къажымагъанды, ол угъай, аманлыкъларын керелей баргъанды.
Алай бла ол къартлыкъгъа дери жашагъанды. Кюнлени биринде, келип, бий къыйын ауруйду деп, эфендини элтгендиле. Хапарны эшитип, ары Хожа да келгенди.
- Багъалы эфендибиз, бир къарачы, маржа. Не болгъан эсе да, бек къыйынды, - деп, динни ахлулары гузабагъа къалгъандыла. Сыртындан тюшюп жатхан бийни кёз акълары айланып, къыйын солуй эди.
Эфенди анга къарап:
- Алыннган этгенди, - дегенди.
- Ол дегенинг неди? - деп, бийни жашы, къызы бютюнда типискили болгъандыла.
- Ол дегеним а не боллукъ эди? Алыннган дегенни билмеймисиз? Акъылы башындан чыкъгъан этгенди. Кёрмеймисиз бирибизни да таныялмай тургъанын? - дегенди эфенди.
- Асто! - деп сейирсиннгенди Насра Хожа. - Туугъанлы муну башында мен акъыл кёрмеген эдим. Биз билмей тургъанлай, кирген да этип, чыкъгьандамы этди? Мен анга ийнанмайма. Башындан не эсе да бир башха зат чыкъгъан болур.



ХОЖАНЫ АБИДЕЗИ
Насра Хожа, къартла бла бара, сол аягъын, неге эсе да уруп, къанатхан этгенди. Барыр жерлерине жетип, тохтап, къартла намаз этип теби - регендиле. Онг аягъыны юсюнде сюелип, бир ары, бир бери аууша, Насра Хожа да намазгъа сюелгенди. Аны кёрюп:
- Хожа, бу не этгенлигингди? Бирсилеча, сен да аки аягъынгы юсюнде сюелсенг а, - дегендиле.
- Хожа не этгенин кеси биледи. Аны сол аягъыны абидези жокъду, - дегенди Насра Хожа.



ХОЖАНЫ ТИЛЕГИ
Бир кюн эфенди, ууаз бере келип, былай айтханды:
- Бюгече эки рекят намазын къылып, эфендиге фитирин берип ким жатса, ахыратда Аллах анга уллу хур къызла берликди. Аллай къызланы аякълары жерде тургъанлай, башлары кёкге жетерикдиле.
- Эфенди, намазын, башхасын да этерге боллукъду, алай манга аллай къызла керек тюйюлдюле, - дегенди Хожа.
- Нек? - дегенди эфенди, сейирсинип.
- Да аллай къызны башы къоюнунгда тургъанлай, аягъынгдан хапарынг боллукъ тюйюлдю. Кесинг суннганча, хар не да къолунгдан келе эсе, мени андан эсе мында къарт къатыным бла къалырча эт.



МЮЙЮЗЛЕ
Хожа башын ишлеп тутханладан болгъанды. Кеси да, ёлю мычысы болгъунчу, ишден айырыла билмегенди.
Межгит аны юйюню жанында эди да, арып келип жатса, муадзин асыры къычыргъандан, солур онгу болмагъанды. Былай къаты къычырма деп, аны бла кёп кере тюйюше да тургъанды, алай ол, анга эришгенча, бютюнда кючлю къычырып тургьанды.
Бир кюн эрттенликде, муадзин тамагъын бошлап къычыргьанлай, Хожа элгенип уяннганды. Ачыуланып, балтасын къолуна алып, минарагъа чыкъгъанды да, муадзин бла дауур - дууур болгъандыла. Муадзин, ауузу от чагъып, Хожагъа таягъы бла керилгенлей, Хожа балта бла ургъанды да, аны башын тюшюргенди, алып келип, юйде машокга салгъанды.
Къатыныны, бу ишни кёргенлей, бети - къуту кетгенди. Ол эрине урушханды. 
Хожа эл ичине чыкъгъанлай, къатыны, жашыртын адам башны букъдуруп, аны орунуна кёп болмай кесген текелерини башын салгъанды. Хожа орамда ёлтокню башын излегенлеге тюбеп:
- Аны мен ёлтюргенме. Ийнанмай эсегиз, башын да кёргюзтейим, - дегенди.
- Къайда? Кёргюзт! - дегендиле анга.
- Келигиз юйге, - деп, алып келгенди да: - Сиз былай эшикде сабыр болугъуз, мен башны алып чыгъайым, - деп, юйге кирип, машокга узалгъанлай, къолуна мюйюзле тийгендиле. Къайтып, эшикге чыгъып, былай айтханды:
- Тохтагъыз, бир сорайым: сизни муадзинни мюйюзлери бармы эдиле, огъесе?..
Излегенле: "Ой, сен кесгенни юйю къурусун", - деп, къайтып кетгендиле.



ОРАЗА
Эфенди, ууаз бере келип:
- Ашура кюнлени бирини оразасы экиайлыкъ оразадан сыйлыды. Ол кюнледе ораза тутмай къоймагъыз, - дегенди. Хожа, аны эшитип ашура кюнлени биринде тюшге деричи ораза тутханды, ораза айда уа ашап айланнганды. Аны кёргенле:
- Хожа, сен ораза тутмаймыса? - деп соргъандыла.
- Мен, ашура айны кюнлерини биринде жарым кюнню тутуп, сау айны палахындан къутулгънма, - дегенди ол алагъа.



ЭФЕНДИНИ ЖУУАБЫ
Хожаны сёз бла ырбыннгажыяр муратда, анга былай соргъандыла:
- Ёлген адам тирилирге боламыды?
Насра Хожа, къолу бла эфендини кергюзте:
- Аны ма былагъа - моллалагъа - соругъуз. Ала кеслерине табыча жууап эте билирле, - деп жууаплагьанды.



ХОЖА БЛА АЛЛАХ
Талай заманны кюрешип, Хожа ахчачыкъ жыйгъанды. Аны да алып, ол орамны энишге ашыгъышлы кетип бара болгъанды.
- Къайры атып бараса, Хожа? - деп соргъанды аны шагъырейлеринден бири, аллындан чыгъып.
- Базаргъа. Хапчук - харекет алып, бай болургъа. Кёзюм жетип, кёлюм жаратып, алмай бир затны да къоярыкъ тюйюлме. Ахчам кёпдю.
Аны ол сёзлерине къууанып:
- Иншаллах де, иншаллах де! - дегенди шагъырейи.
- Нек айтама? - деп сейирсиннгенди Хожа. - Ахча меники, базарда мен аллыкъ зат иесиники. Жаратханымы алдым да, келдим. Аллахны аны бла не иши барды?



САКЪ ЖАУУН
Кёк кюкюреп, жер тепгенди. Къарап къарагъынчы дунияны къарангы ау басханды, жауун бучхакъдан къуйгъанча жаууп башлагъанды. Насра Хожа халгъа терезеден къарап тургъанлай, эфенди, жибип, къачып бара болгъанды.
- Салам алейкум, эфенди, - дегенди Насра Хожп, эфендини жауун тюбюнде бир кесек тыяр
муратда. Эфенди тохтап къарагъанды да, аны кёрюп:
- Алейкум салам, - дегенди.
- Алан, быллай бир нек чабаса?
- Уллу Аллахны уллу жауунундан къачама, - дегенди эфенди.
- Санга, эфендиге, айып тюйюлмюдю Уллу Аллахны жауунундан къачаргъа?
Эфенди, уятлы болуп, не айтыргъа билмегенди. Чапханны къоюп, акъырын - акъырын атлай, бармакъ басар жери къалмай жибип, башын къара кюн къысып, юйюне кючден жетгенди.
Ким биледи, андан артында къаллай бир заман озгъан болур эди.
Биягъыча бир къаты жауун жауа тургъанлай, Хожа орамны чабып бара болгъанды. Эфенди, дерт жетдиреме деп, терезеден:
- Хожа, быллай бир нек чабаса? - деп къычыргъанды. Чапханын да селейтмегенлей:
- Жауунну кёрмеймисе? - дегенди Хожа.
- Бусурман адамгъа жауундан къачхан уллу айып ишди! - деп къычыргъанды эфенди.
- Мен андан къачмайма. Тамычыланы аягъым бла басып, гюняхха къалама деп чабама, - деп, Хожа узайып кетгенди.



КЪАРТЛАНЫ ЖУКЪЛАТХАН КИТАП
Насра Хожаны сабийи бир кече, уянып, жиляп тургъанды. Къатыны, билген амалы бла кюрешип, сабийни тынчайталмагъанды.
- Бу сабийге не болду эсе да, билмейме, - дегенди Хожагъа. - Мен этмеген къалмады: бир къолума алама, бир бешикге салама, алай тынгьысызлыгьын кётералмайма. Кёзю арталлыда жукъургъа бармайды. Бешикни унамаса, къоюнунгу унамаса, мынга адам не этсин? Туруп сен да бир кёрчю, тохтаталыр эсенг а. Муну бешикден ала бла сала, эки билегим топлукълача болдула.
Хожа, секирип туруп:
- Бусагъат. Мен аны жилягъанын тыяйым, - дей, тапка аллына барып тохтады. Узалып, къарангыда андан бир мелте тышлы китапны алды, сора, келтирип:
- Мачы, къатын, бу китапны сабийни алына тут да, чапыракъларын бирем - бирем артха аудуруп тебире, - деди.
Эри хыликкя этген сунуп, къатын тырман этип башлады:
- Мен ёлгенликге санга не боллукъду. Бир тюрлю сан этеригинг жокъду, билеме. Менден эсе жашырагъын алдынг да, жашадынг. Ашарыкъ жокъ, ичерик жокъ, мен мында сау жыйырма бла он жылны ичинде чачымы сени юйюнге сибиртги этип тургъанма. Аны ючюн бир да ыспас этерик тюйюлсе. Мени сабийим кибик, бу сени да сабийингди. Мени неге хыликкя этесе?
- Хыликкя этмейме. Кёлюм бла айтама. Алай къаты сёлешип, мени жюрегими къыйнагъандан не чыгьарыкъды? - деди Насра Хожа.
Къатыны, жумушап:
- Бу не китапды? - деди.
- Да ма андан башласанг а... Бу буруннгу китапладанды. Билмеймисе? Къуранды. Эфенди муну окъуп тебирегенлей, межгитде битеу къартла жукълап башлайдыла. Къартланы жукълатхан, бу сабийни да жукълатырыкъ болур.

ХОЖА БЛА БАЙЛА - БИЙЛЕ


НЕ СЫЙЛЫДЫ?
Насра Хожа, кёп айланып, арып, бир уллу элге келгенди. Ач, суусап да болгъанды. Алай, аны юсю, башы аман кёрюннгенине, киши жууукъ бол демегенди.
Насра Хожа кимни эсе да юйюню артына баргъанды да, жатма тюбюне кирип, артмагъындан чыгъарып, мажал кийимлерин кийгенди. Орамгъа чыкъгъанлай, аны бир ол, бир бу юйлерине чакъырып башлагъандыла. Ол да багъалы этдире, ала да къоймай, иги кесек баргъанды. Ахырында аны, къыса кетип, бир уллу юйге кийирип, от башына ётдюрюп олтуртхандыла. Не эсе да бир даулашлы затны юсюнден сёлеше болгъандыла да:
- Тёрде олтура ушайса да, багъалы Хожа, оноу эт, маржа. Къалай болсун бу иш? - деп соргъандыла. Хожа алагъа жууапха бёркюн бла къапталын тешип, стол юсюне салгъанды.
- Бу не этгенлигингди? - деп соргъандыла ала.
- Мен, жолоучу кийимлерим бла айланып, сизни элигизде кишиден суусап алып ичалмагъанма. Быланы кийгенлей а, хар биригиз къонакъ бол деп, къаты болуп, къысып тохтагъансыз. Сизге адамдан эсе была багъалыдыла. Оноуну да сизге была этсинле, - дегенди Насра Хожа.



БАЙНЫ ШАРТЫ
Эки къоншу элни адамлары отуннга, биченнге жюрюген жолда кёпюрню суу элтгенди. Аны ишлемеселе, адамланы аякълары, къоллары да байланып къаллыкъ эдиле, аны себепли ала, кёпюрню къурар ючюн, ахча жыяргъа оноулашхандыла. Ахчаны жыяргъа Хожагъа буюргъандыла.
Хар ким берлигин аны юйюне келтирил тебирегенди. Бир кюн къоншу элден тёртеулен бирге келгендиле. Ючюсю оноуда айтылгъаны чакълы ахча келтиргендиле, бири уа жетдирмей бергенди да:
- Мындан сора жокъду. Болса, аярыкъ тюйюл эдим, - дегенди.
- Баям, сен бай, бу нёгерлеринг а жалчыларынг болурла, - дегенди Хожа анга.
- Сен аны къалай билдинг? - деп сейирсиннгенди ол адам.
- Къызгъанчлыгъынгдан, - деп жууаплагъанды Хожа.



БОЛУШЛУКЪ
Экеулен келип къадиге тарыгъыуларын айтхандыла.
- Экибиз да бирге тюе сатып алгъанбыз - дегенди бири.
- Аны багъасыны тёртден ючюсюн мен, тёртден бирин а бу нёгерим бергенди, - дегенди экинчиси. - Тюе бла жюк ташып, ахча тюшюрюп тургъанбыз. Андан чыкъгъан хайырны тёртден ючюсюн мен, къалгъанын бу алып тургъанды.
- Бек тюз этип тургъансыз, - дегенди къади.
Тарыгъыучуланы андан ары айтханларына кёре, бир кюн, суудан ётюп баргъанлай, тюе батып кетгенди. Тюедги сатып ала туруп кёп ахча тёлеген аз бергеннге:
- Сенден эсе мени кёп къыйыным тас болгъанды. Сен манга ахча берирге керексе, - деп тохтагъанды. Алай нёгери, асыры жарлыдан, анга абери мажарып бералмайды.
Къади, къайтарып - къайтарып соруп, ишни болушун толу ангылагъанды, алай, башы къатышып, былай этейим деп билалмагъанды, аны себепли Насра Хожаны чакъыртханды. "Бу мени не эте болур? Биягъы бир жалгъан дау бла къыйнаргъамы умут эте болур?" - деп сагъышлана, Хожа эшикден киргенде, къади да, эки даучу да олтуруп тура эдиле.
Къади анга жарыкъ болгъанды. Даучуланы ишлери бла терен шагъырей этгенди, сора айтханды:
- Не кюрешеме да, быланы араларын айыралмайма. Сагъыш эте келеме да, башым къатышып къалады. Бери быллай иш бла келселе, манга сенден башха киши болушалмаучуду. Тилейме, бу ишге да бир къара.
Хожа келгенлеге соруу этгенди. Байны жарлыны басынчакълар мураты болгъанын сезгенди да:
- Тюе суугьа батханда, аны сыртында жюгю бармы эди? - деп соргъанды.
- Жокъ эди, - дегендиле даулашханла.
- Алай эсе, тюе суугъа жюкню ауурлугъундан батмагъанды. Кесини ауурлугъу бла батханды. Алаймыды? - деп, Хожа байгъа соргъанды.
- Алайды, - дегенди бай.
- Тюени ауурлугъуну тёртден ючюсю сеники болгъанды, тёртден бири уа нёгерингики. Башхача айтсакъ, андан санга нёгерингден эсе юч кере кёп жетип болгъанды. Тюзмюдю?
- Айхай, тюздю, - дегенди бай.
- Алай эсе, санга жетген ауурлукъ женгип, нёгеринге жетген ауурлукъну да суугъа батдырып къойгъанды.
- Угъай - угъай! - деп, бай секирип ёрге тургъанды. - Тюеде экибизни да ауурлугъубуз тенг болгъанды.
- Алай эсе, сен тюеден: чыкъгъан хайырны жарымын мынга берип нек турмагъанса? - дегенди Насра Хожа.
- Сатып ала туруп андан эсе кёп ахча бергеним ючюн.
- Алай этген эсенг, ауурлукъ сени жанынгдан кёп болгъанды.
- Хожаны айтханы тюздю, - дегенди къади. Алай бла ала, байдан ахча алып, Хожаны хайырындан, жарлыгъа бергендиле.



НЕК КЕЛГЕНСЕ?
Хожа къади болуп ишлеген заманда, анга биреу келгенди да:
- Къатынымдан айыр, алайсыз манга жашау жокъду, - деп тилегенди.
- Ол иш артыкъ санга тёре тюйюлдю. Олтур. Жумушунгу тынгылы этейим, - дегенди Хожа.
- Cay бол. Ол игиликни мен санга бир заманда да унутмам.
- Къатынынгы аты неди? Келген сагъыш этип кюрешгенди, алай ол соруугъа жууап табалмагъанды.
- Э - э, да сени ол керти да хайран этип тура кереме. Анга ненча жыл болгъанды?
- Тейри, айталлыкъ тюйюлме, - дегенди келген.
- Бар алай! Сора къайда туугъанын айт.
- Аны мен къайдан билеиим. Туумай къалгъан ол болгъа эди.
- Тукъумун а билемисе?
- Хоу бир да!
- Алай эсе, сизни арагъызда бир зат да болмагъанды. Болгъан эсе да, энди жокъду. Аллах сизни, Тегере сурай да турмай, эртте окъуна айыргъанды, сора манга нек келгенсе?



КЪОЙ БАШ БЛА ТАМАТА
- Элни байы бла, Хожа бла да шуёх болсам манга мында киши жукъ эталлыкъ тюйюлдю. Билесе: эфенди бла, къади бла арам игиди, - дегенди биреулен къатынына.
- Тюзсе, - деп, къатыны эрине ыразы соргъанды. Ала, сагъыш эте келип, байны бла Хожаны къонакъгъа чакъыргъандыла.
Къатыны ашарыкъ хазырлагъынчы, юйню иеси, конакълары бла бирге олтуруп, хапар айтып тургъанды. Ол байны Хожадан эсе сыйлы кёргенди. Аны тегерегине айланып, къулланып тургъанды. Хожагъа уа уллу эс бурмагъанды, Хожа аны кёзбаучулугъун жаратмай тургъанды.
Бир заманда шапала жетгендиле. Къанганы юсю ичгиден бла ашарыкъдан толгъанды. Олтургъанланы арасында Хожадан тамата болмагъан ды, алай къой башны байны аллына салгъандыла.
Хар ким ашап башлагъанлай, Хожа, узалып, къой баш тургъан табакъны кесини аллына тартханды. Аны керюп, юйню неси къайгъыгъа къалгъанды. Не айтыргъа билмей, амалсыздан:
- Къой, Хожа, аны къой. Этден аша. Ол осал затды. Мен бу баш деген затны арталлыда сюймейме. Ол адамны къарынын аурутады, - дегенди.
- Билеме, мен да аны ючюн алама байыбызны къарыны аурумасын да, меники аурусун, - деп, баш сюекни кесине бютюнда жууукъ тартып, Хожа ашап башлагъанды.



ХАН БЛА ХОЖАНЫ ЭШЕГИ
Хан Хожаны не заманда да сюймегенди, алай арт заманда уа бютюнда керюп болмай башлагъанды. Сёз бла хорлай да, ауузун тыя кетгенди да, Хожа аны къанлы жауу болуп къалгъанды. Алай хан анга дертин жетдиралмагъанды.
Бир кюн ол Хожаны эшегини ёлгенин эшитгенди да, къууаннганды аны хыликкя этер муратда, кесине чакъыртханды да, айтханды:
- Хожа, бу арт кезиуде сени уллу бушууунг болгъанды: хапаргъа кёре, эшегинг ёлюп къалгъанды. Билмегенми сунаса? Сен аны жанынг кибик кёрюп тургъанса, - дагъыда манга айтдырмагъанса. Мен а кесими санга шуёхха санап турама.
- Бек тюзсе. Эшегим манга эшеклик, атлыкъ да этип тургъанды. Ахшы шуёхум эди. Керти айтаса: сен да манга андан башха тюйюлсе, - дегенди Хожа.
"Ай бу былайда да манга мах деп берди", - деп, ичинден уллу жарсый, хан:
- Артыкъ бек къайгъы этме. Барыбызны да жолубуз арыды. Андан къутуллукъ жокъду, - дегенди. Хожа эшексиз къалгъанына керти да терен къайгъы этип болгъанды, аны ючюн:
- Къайгъырмаз. Эшек табылыр, - дегенди. - Сен да мени тюз аныча сюйген шуёхумса. Сени жашауунг узун болсун ансы, анга боллукъ болгъанды. Мен жаланда анга къайгъы этмейме. Сени жолунг да арыды да, ол аманды ансы. Эки шуёхунгдан да къурлай къалсанг а, къайгъы этмей да не этгин?



ГУРА МЫЛЛЫК
Адамла айтханнга кёре, элде байла жыйылгъандыла да, Насра Хожаны тутдурургъа оноу этгендиле. Бир тилли болуп, барып, къадиге тарыкъгъандыла:
- Хожа бизни жашатмайды, кюнде, кечеде да орамгъа чыгъып, намысыбызгъа ушамагъан сёзле айтады. Неда аны тутдурурча оноу эт, неда биз элден кёчюп - чыгъып кетейик, ансы башха амалыбыз къалмагъанды. Тутуп, дуниядан къурутур эдик, алай тёреден къоркъабыз.
- Тамбла бу заманнга келигиз. Мен сизни тилегигизни къабыл этерме, - дегенди къади.
Ол экинчи кюн Хожаны Тёреге чакъыртханды. "Ай бу мени бош излемейди. Айтхан заманына барсам, халкъ жыйылып къаллыкъды да, сёлеширге онг боллукъ тюйюлдю", - деп сагъыш эте, Хожа къадиге келгенди.
Анга тиш билеп тургъан къади, артмакъларын кёргенлей, жарыгъанды.
- О - о! Хожа, кел, сау кел! Не ауур жюгюнг бла келесе?! - дегенди ол.
- Аллахны бир тюз къулу, санга къуру къолум бла келалмагъанма, - дей, Хожа артмакъларындан хууан, харбыз да чыгъаргъанды: - Муну кёремисе? - деп, гура мыллыкны, кючден кётюрюп, столуна салгъанды. Къади аны олтуртханды. Талай хапар айтхандыла.
Хожа жумушун этип чыкъгъанлай, элден байла келип, арбазда атларындан тюшгендиле.
- А - а, келгенмисе? - дегенди бирлери.
- Кёрмеймисиз да?
- Кёрген а этебиз, алай Тёреде не айтырыгъынгы билмейбиз.
- Бир зат да айтырыкъ тюйюлме. Мени ючюн гура мыллык айтханды, - деп, Хожа, байланы да ызындан къаратып, кетип къалгьанды.



УЛЛУ БАШХАЛЫКЪ
Хожа биреу бла даулаша кетип, аралары аманнга кетгенди. Ишге Тёре къараргъа тюшгенди.
Хожа эшикден киргенлей:
- Сен къаллай адамса? Айып тюйюлмюдю? - дегенди анга къади. - Муну бла бери экинчи кере келесе.
- Аны не айыплыгъы барды? - деп соргьанды Хожа. - Кёпмюдю эки келген?
- Къалай кёп болмайды? Иги адам бери бир жол да келмейди.
- Алай окъуна болсун, алай сен бир затны эс этмей тураса: мен бери экинчи кере келеме, сени уа башынг мындан чыкъмайды. Бу эки затны арасында башхалыкъ уллуду.



ТИЛЕК
Хожаны ийнеги тас болгъанды. Ол аны бир ненча кюнню ичинде излеп айланнганды, алай табалмагъанды. Табылмай къалады деп, жюрегин къоркъуу алып, Хожа:
- Ийнегими ким да сюрсюн, къади сюрмесин! Ийнегими ким да сюрсюн, къади сюрмесин! - дегенлей, тёгерекге чабып айланнганды. Аны бу сёзлерин эшитип, адамла:
- Хожа, ол дегенинг неди? Ийнегинги сюрмеселе игиди ансы, ким сюрсе да не башхалыгъы барды? - деп соргъандыла.
- Э - э, сиз къарангы адамла кёреме. Башха адам сюрсе, билсенг, бардынг да сыйырдынг, бермесе, Тёреге тарыкъдынг. Къади сюрсе уа, бер деп да айталлыкъ тюйюлсе.
- Нек?
- Адетин билмейсиз, аны алай сорлукъ тюйюл эдигиз. Тёре китабын ары айландырыр, бери айландырыр да, кесин тюзге чыгъарыр да къояр. Жаратмагъан затын айтсанг а, ийнегинги ашагъаны аз кибик, тазир салыр.



КЪАДИ КАК АШАЙДЫ
Насра Хожаны жери болмагъанды. Бир кере, анга ахча тюшгенин билип, къоншусу:
- Хожа, ахча суу кибикди - кетер да къалыр. Андан эсе, аны берип, бир кесек жерчик алсанг игиди. Кесинги бахчачыгъынг болса, ач къалмазса, - дегенди.
- Да манга жерин ким сатарыкъды? - дегенди Хожа.
- Сурасанг, табарса, алай узакъгъа барып не этесе, менден ал да къой.
Хожа къызгъанч къонтусуну не излегенин билгенди, болсада жер алыргъа кёзю къарагьанды.
- Сен къызгъанчыракъ болуучуса. Асыры багъа айтырса.
- Хоу бир да! Санга къалай багъа айтырма.
Ким биледи, къоншулукъну бетинден учузуракъ берир эсе уа деп, Хожа къоншусу бла келишип башлагъанды. Кёп сёлешгендиле. Ары да этип, бери да этип, къоншусу бир кесек ташлы жерчик ючюн Хожаны капегин къалдырмай алгъанды.
Шагъатла чакъырып, къагъыт жарашдыргъандыла. Анда былай жазгъандыла: "Бюгюнден ары бу жерде не болса да, ол Хожаныкъыды".
Хар ким:
- Хожа, алдатханса. Адам быллай осал жерчик ючюн аллай бир ахчаны беремиди? - деп, айып этип башлагъандыла, болсада Хожа жери болгъанына къууаннганлай, къызгъанч къоншусуна уа жюрегини теренинде дерт тутханлай тургъанды.
Къоншусуну геммеши аны бахчасына киргенди. Хожа аны сюрюп орунуна ургъанды. Иеси геммешни излеп кёп айланнганды, ахырында, аны Хожаны хаджарында кёрюп, алып кетерге умут эттенди.
Алай Хожа берирге унамагъанды.
- "Бюгюнден ары бу жерде не болса да, ол Хожаныкъыды" деп, шагъат къагъытда алай жазылгъаны эсингдемиди? - деп соргьанды ол къоншусуна.
- Айхай, эсимдеди, - дегенди къоншусу.
- Алай эсе, мен геммешни бахчамдан сюргенме. Ол меникиди, - деп, Хожа аны къатына да къоймагъанды.
Къоншусу ишни Тёреге бергенди. Къади, Хожаны чакъыртып, былай соргъанды:
- Ол адамны геммешин кесине нек бермейсе?
- Жюйюсхан къади, насыпха, былайда адам жокъду. Мен сени бла ачыкъ сёлеширге сюеме.
- Айт.
- Мен ол адамдан жер сатып алгъанма. Шагъат къагъытыбызда не жазылгъанына бир къарачы, - деп, Хожа къагъытны къадиге узатханды. Къади аны окъуп бошап:
- Да мында, мал кирсе да, Хожаныкъыды деп жазылса эди, сен тюз боллукъ эдинг...
- Багъалы къади, къагъытда, мал кирсе, Хожаныкъы тюйюлдю деп да жазылмагъанды. Сени китабынг бла бу къагъыт санга мени тюзге санаргъа онг берликдиле. Алай эт. Экибизге да ол игиди.
- Аны манга неси игиди?
- Геммешни сютюнден чыкъгъан жауну, жыйып, жартысын ай сайын санга келтирип турлукъма.
- Тюзсе, - дегенди къади. - Бар, жау жый. Бир ненча кюнден ол Хожаны да, геммешни иесин да чакъыртханды. Китабында айтьглгъанлагъа таянып, Хожаны тюзге чыгъаргъанды.
Андан артында иги кесек заман озгъанды, алай Хожа къадиге жау .келтирмегеиди. Къади, ачыуланып, жау алыргъа Хожагъа адам жибер - генди.
- Хожа, къади бек чамланады жау келтирмей тургъанынга. Алыргъа келгенме, - дегенди ол адам. Хожа бир къошунчукъну геммеш бокъдан толтургъанды да, юсюне жаудан салып берип жибергенди.
Къади, ингирде ашаргъа олтургъанлай, къошунну келтиртгенди да, бармагъы бла алып, жаудан бир - эки къапханды.
- Къатын, бу бир тюрлю ийис этеди, - дегенди. Къатыны къошунну ийисгеп кёргенди да:
- Бир тюрлю ийиси жокъду. Жаппа - жангы жауну не ийиси боллукъ эди, - деп, хыны этип къойгъанды. Къади уа, анга ийнанмай, бармагъын теренирек сукъгъанды да, къошундан жангы геммеш бокъну жагъып чыгъаргъанды.
Асыры ачыудан къулакълары зууулдагъандыла. Олсагъатдан окъуна Хожаны чакъырта адам жибергенди. Хожа келгенди, къади уа:
- Сени бетинг жокъду! Уялмай манга пох ашатханса, - деп, аны юсюне чапханды.
- Похну санга мен ашатмагъанма, кесинг ашагъанса, - дегенди Хожа. - Похну сен биреуню геммешин сыйырып, биреуге берген кюнюнгде окъуна ашагъан эдинг.



КЪЫЛЫКЪСЫЗ
Кеси элли бир бай адамдан Хожа бир тюмен ёнкюч ахча алгъанды. Ол адам бир кюн Хожагъа базарда жолукъгъанды да:
- Ахчамы бер, - деп къысханды Хожа:
- Бусагъатда жокъду, - дегенинде, ол, къычырып, базардагъы адамланы къаратханды. Аны алай этгени Хожаны жанына тийгенди:
- Ахчангы манга хайыры болмагъанды. Хуржунумдан башха ахчаланы да биргесине алып кетгенди. Мени санга борчум жокъду. Сен а халкъны арасында мени: "Ахчамы бер", - деп уялтаса, айып тюйюлмюдю? Ахчанг да, кесинг да къылыкъсыз.



ЖАЙ КЕЛ
Бир сууукъ къыш Хожагъа бир бай шагъырейи къонакъгъа келгенди. Ол бай къолайлы болгъанды. Сууукъ юйде къалыргъа, анда олтурургъа сюймегенди. Хожаны юйюнде уа бек сууукъ болгъанды. Къонакъбайыны сууукъ юйде печьге къысылып олтуруп тургъанын жаратмай соргъанды:
- Ол къызмагъан, сууукъ печьни къатына чёгюп къалай тураса? Печь хар заманда да алай сууукълаймы турады?
- Угъай, хар заманда алай да турмайды. Жай бек жылы болады. Энди жай кел.



ЮЛГЮ
Къадиге Хожаны жумушу болгъанды. Аны билип, къади кесин анга тапдырмай айланнганды.
Тёре юйге бара да, тапмай да, къайта кетгенди Хожа. Бир кюн къадини юйюне келгенди.
Къади, терезеден къарап, Хожаны арбазгъа кирип келгенин кёргенди. Олсагъатдан:
- Бар мында жокъду де. Бери жиберме - деп, шапасын жибергенди. Шапасы, чартлап чыгъып:
- Хожа, не керекди? - деп соргъанды.
- Къадиге жумушум барды.
- Юйде жокъду.
- Къайдады?
- Базарда.
Къадини терезеден къарагъанын кёргени себепли:
- Келсе, айтырса: башын терезеде къоюп кете турмасын, ансы менича излей келгенле аны юйде тургъан сунарыкъдьгла, - деп кетгенди Хожа.
Андан артында талай заман озгъанды. Уллу жумушу болуп, къади, Хожаны излей, юйюне келгенди. Аны къабакъ эшикден киргенин кёргенлей, Хожа арбаздан юйюне кирип башлагъанды.
- Хожа, маржа, тохта. Бир кесек мычы, сёзюм барды, - дегенди къади аны ызындан. Эшитмегенча этип, Хожа, юйюне кирип кетип, эшикни къадауун этгенди.
Къади, къысха жетип, эшикни хыны тартханды, алай ол ачылмагъанды.
- Хожа! - деп сёлешгенди къади.
- Кимди бу? Мен мында жокъма. Башха ким керекди? - дегенди Хожа юйню ичинден.
- Айып тюйюлмюдю? Былай ушамагъан ишни къалай этесе? - деп, къади уялтыргъа умут этгенди, алай Хожа былай айтханды:
- Нек айып болады? Сен къадисе. Адамланы ишлерин сюзген адамса. Баргъанымда, мында жокъду, базардады деп айт деп, шапангы жиберген эдинг да. Мен сенден юлгю алама, аны ючюн манга ыразы болургъа керексе. Шапам болса, мен да, кесим айтмай, сенича, андан айтдырыр эдим.



УЗАКЪ БОЛЖАЛ
Насра Хожа базарда эт сата болгъанды. Ол сатыу этип бошаргъа бир кесек къалып тургъанлай, экинди алада аны бир шагъырей саудюгерчиси кёргенди.
- Энди кеч болгъанды, - дегенди ол. - Этинги, къалгъанын саталмай къаллыкъса, андан эсе манга бер. Ахчасын, келир ыйых кюн келип, юйюмден алырса. Жанымда аберим жокъду.
Хожа, шагъырейликлерини бетин этип, бергенди, алай, саудюгерчи, борчун къайтарыргъа унамай, аны бир элден бир элге кёп кере келтиргенди.
- Болжал эте, кёп къыйнадынг, - дегенди Хожа.
- Юйюмде къара капегим бар эсе, кесим ёлейим. Келир базар кюн энтта бир кел. Ол кюн сени къуру къайтарсам, юйюм къурусун, - дегенди саудюгерчи. Амалы не эди? Хожа, биягъыча, къайтханды да кетгенди. Арып, ач да болун, ол жолда ётмек тюкеннге къайтханды. Axчасы болмагъаны себепли, тюкенчиден ёнкючге ётмек тилегенди, алай тюкенчи бермегенди. Ол бир жанына бурулгъанлай, Хожа бир cay ётмекни, сермеп алып, этек тюбюне букъдургъанды.
Элден чыкъгъанлай, тынгылы олтуруп, ашап бошагъанды. Къарыны токъ болгъанлай, сагъыш этип тебирегенди.
- Уллу Аллах! - дегенди ол. - Мени этген ишиме шагъатса, алай уручу болмагъанымы билесе. Жанымда капегим болмагъаны да санга белгилиди. Саудюгерчини манга этген артыкълыгъын да кёресе. Тюкенчи да, ачдан ёле тургъанымы айтханыма да къарамай, гыржын туурагъанны ёнкюч берирге унамагъанды. Аны себепли терслигими кеч, сюйсенг а, ахчамы, саудюгерчиден алып, тюкенчиге бер.



КЪОНАКЪЛЫКЪДА
Бир гитче саудюгерчи кишичик болгъанды. Ол Насра Хожагъа къонакъгъа келгенде, аны аллына уллу адыр бла чай салгъандыла. Аны кёргенлей:
- Хожа, бир жантау бер, маржа, - дегенди. Хожа биле эди: саудюгерчи бек къызгъанчды, кеси да лакъырдачылыгъы бла белгилиди. Аны себепли аны къагъып айтханын сезгенди эм:
- Не этесе жантауну? - дегенди. - Чайынгы ич.
- Жантау бла белимден къысып, аны къыйырындан санга тутдуруп ичмесем, исси чайгъа батып кетип, сени юйюнгде ёлюрме деп къоркъама, - дегенди къызгьанч.
- Да сен а батмай а. Аякъгъа угъай, оймакъгъа да батарса, - деп жууаплагъанды Хожа, алай, аны айтханын эшитмегенча, къызгъанч кишичик къарынындан тутуп кюлгенди. Ол Хожагъа бир кесек ачыу тийгенди, болсада сёзню андан ары созмай къойгъанды.
Кёп заман озгъандан сора Хожа ол саудюгерчини юйюне жумуш бла келгенди. Къызгьанч аны аллына гитче аякъчыкъ бла чай салгьанды.
- Хожа, жанынга тиймесин. Адам чайны къонакъгъа ма быллай аякъ бла салады, - дегенди.
Аны айтханына арталлыда ас бурмай:
- Жантау берчи, - дегенди Хожа.
- О, къой - къой. Сен, уллу киши, бу аякъчыкъгьа кетип, палахха къаллыкъ тюйюлсе.
- Анга сенича гитче адамчыкъла кетедиле. Мен анга къоркъмайма. Бу гитче аякъчыкъ тамагъыма кетерге боллукъду. Жип бла къысып къойаыкъ, ансы артда къалай чыгъарлыкъбыз?



ЭШЕК БАШ
Хожа орамны озуп бара, тюкеннге къайтып аны иесине салам бергенди.
- Алейкум салам, Хожа. Къалайса? - дегенди тюкенчи.
- Тынч. Кесинг тынч бол.
- Жокъду мени да хатам.
- Игиди. Тюкенингде жангы зат керюнмейди да.
- Жангы затла уа келтиргенме да.
- Неледиле?
- Эшек башла.
Ол алай Хожаны хыликкя этерге айтханды, болсада Хожа абызырамагъанды:
- Мен сатыуу сенден иги баргъан тюкенчи кёрмегенме, - дегенди.
- Къайдан билесе? - деп сейирсиннгенди тюкенни иеси.
- Ол келтирген эшек башларынгдан жалан да бу къалгъанды, - деп, Хожа бармагъы бла тюкенчини башын кёргюзтгенди. - Къалгъанлары сатылып кетгендиле. Бу жангызы да жараусуздан къалып турады.



БАГЪЫУЧУ
Насра Хожа, ауруп, ыйыкъ жатханды. Ол кезиуню ичинде къатыны аны сан этмей тургъанды, ол угьай:
- Сыртынгдан тюш да тур! Менден артыкъ ауруй болурса, - деп, урушхан окъуна этгенди. Алай бир ненча кюнден бери ёрге туралмай башлагъанды. Артдан - артха аманнга кете баргъанын кёрюп, къатыны къоркъгъанды.
Бир кюн, чабып, багъыучугъа келгенди:
- Аурууунгу алайым, кел да, бир къара. Дарманынг жарап къалыр эсе уа, ким биледи, - деп тилегенди. - Сууапды. Тёрт - беш сабий ёксюз къаллыкъдыла.
Багъыучу Хожаны жарлы жашагъанын уста билип болгъанды.
- Биле болурса, мен барып къарасам, дарман берсем, ол сау боллукъду, алай мен билмейме: сен дарманымы багъасын къалай тёлериксе'' - дегенди ол.
- Адамны жанын сакълар ючюн, не десенг да, берир эдим, алай бусагъатда жугъум жокъду. Къор болайым, ёнкюч бер, - деп тилегенди Хожаны къатыны. Алай багъыучу барыргъа, къараргъа унамагъанды. Сылтаугъа:
- Бир онг тапсам, ингирде барырма. Кеталмасам, бошаялмагъанымы бил да къой, - дегенди.
Аны кече арасына дери сакълагъандыла, болсада келмегенди.
Талай заман озгъандан сора Хожа анга орамда тюбегенди.
- О - о! Хожа, ауругъанынгы башыбыздагъы сууапха жазсын. Жанынга тиймесин, баралмай къалгъанем, - дегенди багъыучу.
- Хоу бир да! Ыспас сёз айтыргъа деп, мен сени излеп айлана эдим.
- Не ючюн? Мен санга багъаргъа баралмагъанма.
- Ма аны ючюн.
- Ангыламайма.
- Къалай ангыламайса? Сен, келип, ол хылы - мылы дарманларынгдан берсенг, мен елмей къаллыкъ тюйюл эдим. Аласыз а, кёресе, иги болуп айланама.



ЖАЛГЪАН ДАУ
Бир жол, ач болуп, Насра Хожа хазыр азыкъ сатылгъан тюкеннге келгенди. Адетдеча тюкенчиге салам бергенди, сора:
- Тауукъ этге бла жумуртхагъа тансыкъ болгьанма, - дегенди. - Борчха берсенг, бек ыразы этерик эдинг. Ахчангы кёпге созмай кетирир эдим.
Тюкенчи, бек ыразы болуп, Хожаны аллына бир сау тауукъну бла юч жумуртханы салгъанды. Ашап бошап, ол да ыразы болуп кетгенди.
Бир заманда, дагъыда келип, тюкенчиге:
- Мен неллай бир берлигими бир терге, маржа, ахчам барда борчумдан къутулуп къалайым, - дегенди Хожа.
- Бюгюн ишим кёпдю. Бошамайма. Энди келсенг, берирсе, - дегенди тюкенни иеси. Хожа къайтханды да кетгенди.
Арада талай заман озгъанды. Хожа тюкенчиге:
Терге да, ал менден ахчангы, ансы унутулуп къалыр, - дегенди. Тюкенчи, санап бошап:
- Жыйырма тюмен, - дегенди.
- Ол деген не сёздю?! - деп сейирсиннгенди Насра Хожа. - Хайырсыз, бир тауукъ бла юч жумуртха жыйырма тюмен къалай болурла? Акъылдан шашып тура болурса дейме?
- Угъай, - дегенди тюкенчи, - мен акъылдан аз да шашмагъанма. Сени борчунгу тергеген алай тынч иш болса, мен аны сенден ол жол алмай къоярмы эдим?
- Аны неси къыйынды?
- Да сагъыш этейик. Сен мени тауугъуму ашагъанлы эки юч ай болады. Тауугъум, сау болуп, ол кезиуню ичинде кюн сайын къозлап турса, эндиге токъсан гаккы берлик эди. Гурт салып, аланы балала этсем, къаллай бир ахча чыгъарыгъын билесе. Ол ашагъан юч гаккынга? Аланы да андан бери алай этип хайырлансам, бир талай файда тюшерик эди. Къысхасы, бюгюннге мени арбазым толу тауукъ сюрюуюм боллукъ эди. Керемисе, мен сенден асыры аз окъуна алама. Жыйырма тюмен неди? Аллай бирни бир сез да айтмай бер. Умут этме Андан бир капекге да тюшерик тюйюлме.
Тюкенчини сёзлери Хожагъа ачыу тийдиле. Даулаш тууду. Сёз уллугъа кетди, болсада Хожа тюкенчиге женгдирмеди. Тюкенчи, ачыуланып, аны Тёреге берди.
Тёрени таматасы бир улутхачы къади болгъанды.
- Манга эки жюз сом алырча этсенг, жартысын санга берирме. Анангы сютюча халалды, - дегенди тюкенчи анга. Анга къади бек къууаннганды.
Билмей тургъанлай, Хожагъа Тёреден къагъыт келгенди. Ол Тёреге келгенде, аллай къагьыт бла келип, тюкенчи да анда болгъанды. Алай бла даулашханла экиси да къадини аллына сюелгендиле. Олсагъатдан Тёре ишге къарап башлагъанды. Къади, Хожагъа ачыулу къарап:
- Сен бу адамны тауугъун, гаккыларын да ашагьанса да? - деп соргъанды.
- Хау, ашагъан эдим, - дегенди Насра Хожа.
- Ашап бошап, ахчасын бермей кетген эдинг да?
- Борчха алгъан эдим да, бермей кетген эдим.
- Алыкъа бермей тураса да?
- Бермейим деп турмайма, алай тюкенчи...
- Тохта тохта! Сен аны - муну къой. Соргъаныма жууап эт. Башхасын сюйген жерингде айта турурса.
- Сор.
- Сен къууурулгъан тауукъну бла гаккыланы ашагъанлы къаллай бир заман озгъанды? Ол тауукъ андан бери кюн сайын бир гаккы табып турса, алагъа да ол сен ашагьан ючюсю къошулса, ненча болур эди? Жюз! Билемисе? Жюз! Аланы барысындан да, гурт салып, бала чыгъарса, тюкенчини эндиге жюз тауугъу боллукъ эди да?
- Ким биледи, болургъа да болур эди, алай.
- Тохта - тохта, сен "алай" дегенни къой. Тюкенчини жюз тауугъун ашап, ахчасын аллай бирден бери бермей къалай тураса? Сени бетинг жокъмуду?
"Бу ишни тюкенчи излегенча этерге айланады", - деди Насра Хожа ичинден. Сора, кёп сагъыш эте да турмай, айтды:
- Сени айтханынгы бары да тюздю. Мен тюкенчини тауукъ сюрюуюн ашагъан эсем, ол да мени, мен этген тергеуге кёре, жюз мерке унуму ашагъанды.
Бу сёзлени эшитгенлей, тюкенчи типискиге къалды. Чач тюклери турдула. Ол, къым - тым эте келип:
- Ол ётюрюкдю. Мен сени бир ууучунунгу да ашамагъанма, - деди къади Хожагъа:
- Къачан берген эдинг? - деп сорду.
- Айхай, кесим берип алса уа, - деди Хожа - Мындан беш жыл алда къатыным къууут этерге деп, нартюх къуууруп, арбазгъа жайгъанлай, бу тюкенчини тауукълары келип, андан бир аякъны ашап кетген эдиле. Ол аякъ бла бир нартюхню беш жылны ичинде жерге себип турсам, эндиге бек азында жюз мерке мирзеу аллыкъ эдим. Аны берсин да, тауугъуну бла жумуртхаларыны хакъларын менден алай алыр.



ХОЖА ЭМ АХЧА
Бир саудюгерчи бла Хожа даулаша кетгендиле да:
Не ары - бери десенг да, ахчаны уа сен да сюесе, - дегенди саудюгерчи.
- Айхай, сюёме, - дегенди Хожа, - aлaй экибизни башха затларыбыз бирге ушамагъанча, ахчагъа сюймеклигибиз да ушамайды. Сен аны нек сюйгенинги мен санга ангылатыр ючюн къоймадым. Мен а санга ушагъанлагъа жалыныучу болмаз ючюн сюеме.



АКЪЫЛ ЮЙРЕТИУ
Насра Хожа базарда бир жумуртханы эки шайгъа сатып алып, къайтарып, дагъыда ол багъагъа сатханды.
Саудюгерчиле аны кёргендиле да, Хожаны хыликкя этерге умут этип:
- Охо! Хожа, ол а неге ушагьан ишингди?
Капек тюшюрмезлик болуп, муну алып, айландырып сатып неге кюрешесе? - дегендиле.
- Сизни халал сатыу - алыу этерге юйретеме, - деп жууаплагъанды Хожа.



ТАПХАНЛАЙ
Эл ичинде бир къауум адам, ныгъышха жыйылып, сёлеше болгъандыла. Хожа да, барып, алагъа къошулгъанды. Адамланы бирлери бирлерине соргъанды:
- Азыкъны адамла не заманда ашайдыла экен?
- Ким биледи...
- Байла сюйген заманларында, жарлыла уа тапханлай, - дегенди Насра Хожа.



ХОЖА СЮД ЭТЕДИ
Бир жарлы адам ишлеген жеринден ингирде юйюне къайтып бара тургъанлай, аны орамда уллу сакъ жауун жетгенди. Ол, жауундан къачып, эт сатыучуну тюкенине киргенди.
Ол анда, къоюнундан чыгъарып, къуру гыржынны ашап башлагъынчы, жауун тохтагъанды. Сора, тюкенден чыгъып, кетип тебирегенди. Тюкенни иеси аны ызындан къычырып къайтаргъанды да:
- Ахчаны бере бар! - деп къысханды.
- Не ахчаны? Мен сенден жукъ алмагъанма, не ахча излейсе? - дегенди жарлы.
- Нек излемейме? Тюкенимде этими ийиси бла гыржынны ашагъанынг ючюн, багъасын берирге керексе!..
Даулаш уллугъа кетгенди. Болмазын кёрюп, тюкенчи ишни сюдге бергенди. Сюдюню орунуна къалгъаны себепли, анга Хожагьа къараргъа тюшгенди:
Иш бла шагъырей болуп бошап, Хожа, аланы чакъырып, сорууларын этгенди, сора, тюкенчиге:
- Берлакъ кел! - деп, къатына жууукъ келтиргенди. Хуржунундан бохчасын чыгъарып, ахчаланы зынгырдатып:
- Къулагьынгы жууукъ тут! - дегенди. Тюкенчи къулагъын ахча тауушха тутханды. Насра Хожа:
- Эшитемисе? - деп соргъанды.
- Эшитеме! - дегенди тюкенчи.
- Неди бу таууш?
- Ахчаны тауушу.
- Хайда, бар энди жолунга!
- Хакъымы бердир!
- Ахчаны тауушун ал да бар!
- Ахчаны тауушун къалай алайым?
- Этни ийисин къалай алыучу эсенг да, алай!



ХАЛКЪ ЗАУУКЪЛУ ЖАШАР ЭДИ
Къургьакълыкъ къысып, халкъгъа ач киргенди. Бу туруу туруу тюйюлдю деп, Хожа жолгъа чыкъгъанды. Халгъа къарай, бир уллу элге келгенди. Барыбыз сюйгенле да аллай элге келсинле, анда омакъ кийинипдиле, анда - мында къазанла асылыпдыла, тёгерекни къобуз тауушла жарытадыла. Сейирге къалып:
- Ой сау къаллыкъ, - дегенди Хожа биреуге, - бизде халкъ ачдан къырыла турады, сизде уа быллай бир элпеклик, жарыкълыкъ да барды! Бу не сейирди?
- Тюнене келсенг, халны бизде да сиздеча болгъанын кёрюр эдинг...
- Да... Бир кюнню ичинде жашау былай тюрленип къалай къалды да?
- Элни байы кеф болгъанды да, орамлада къазанла асдырыргъа, той этдирирге буйрукъ бергенди.
- Да аны къуруда кефлей тутар онг излерге керекди. Аллай мадар этсегиз, жауунлу жыллада, къургъакъ жыллада да халкъ зауукълу жашар.



ХОЖАНЫ ЭСКИ БЁРКЮ
Бир кюн базарда бир саудюгерчи Хожагъа ийирилген жюн къыппа сатханды. Хожа къыппаны юйюне алып келип къараса - ичинде бир уллу таш.
Саудюгерчиге алай алдатханына Хожа бек сейирсиннгенди, алай болгъанлыкъгъа, этерге мадар тапмагъанды.
Бир кюн ол ашаргъа деп харчевнагъа баргъанды. Къараса - анга къыппаны сатхан саудюгерчи да анда. Хожа, аш юйню иесине ашагъаныны хакъын да бергенди, аны юсюне аллай тогъуз - он чакълы ахча да къошханды да кетгенди. Аны алай этгенин киши кёрмегенди.
Хожа, харчевнагъа киргени сайын, ашап, ахча бермей, бёркюн алып, энишге ийиле да кете тургъанды. Аны кёрюп, саудюгерчи сейирге къалып тургъанды. Бир жолда Хожа алай этип кетгенлей, саудюгерчи соргъанды:
- Насра Хожа! Сен, ненча келсенг да, ашагъанынг ючюн ахча берип кёрмейме, бёркюнгю алып, саламлашып, чыгъып кетесе. Бу не сейирди? Айып этме да, бир айт.
- Да, хайырсыз, билмеймисе? Мени бёркюмю аллай ышаны барды. Бy бёрк манга хандан саугьады, муну кёргюзтген жеримде менден ахча алыргъа бир адамны эркинлиги жокъду, - дегенди Насра Хожа.
- Кертими айтаса?
- Керти айтама. Мени ётюрюк айтып къачан кёргенсе?
- Сатмаймыса бу бёркню?
- Да, багъасын тапсам, сатаргъа да болурма.
- Не дейсе багъасына?
- Не берир эдинг?
- Да, тейри, билмейме. Э - э... Бир он минг сом.
- Ай юйюнге, алай айтыргъа кёлюнг къалай барады?! Бек азында он беш минг. Андан капек да тюшерик тюйюлме.
- Угъай - угъай! Алай къаты болма. Жанымда болгъаны он тёрт минг бла жарымды. Аны ал да, бёркню бер.
- Экибиз эрттеден шагъырейбиз, арт заманда бютюнда жууукъ танышханбыз, аны себепли санга аллай бирге береме. Башха адам болса, ант этеме, ачдан ёлюрге жетсем да, сатарыкъ тюйюл эдим.



КЪУРМАЧ ЖАУГЪАН КЕЧЕ
Элде бир хауле ит болгъанды. Аны ачдан арыкъ болуп айланнганын кёрюп, Хожа, чакъырып, арбазына келтиргенди да, тапханын берип, тойдургъан этгенди.
Экинчи ол ит, тюбеп, Хожагъа чапхан этгенди. Хожа: "Хырри, хужу къаллыкъ! "Амак итге чабыр этген кибик", - деп бош айтмагъандыла. Бусагъатдан тойдургъанымы хакъын бери бер, - деп, итни ызындан сюргенди. Ит, Хожаны таягъындан къоркъуп, бир шыякы тешикге ташайгъанды Хожа да аны ызындан ары киргенди. Къарагъанында, тешикни артында - бир уллу дорбун, ичинде уа бурундан къалгъан алтынла! Хожа, аланы керюп, не этерге билмей, армау болуп къалгъанды.
Къайтып келгенди да, хапарны къатынына айтханды.
- Бирле, керюп, алып кетер жерде эселе, бусагъатчыкъда тебирейик, алай тюйюл эсе, киши кёрмезча, ингирде барырбыз, - дегенди къатыны.
Къарангы кёз байлагъанлай, ала жолгъа чыкъгъандыла. Хожа алда, къатыны ызындан дорбуннга киргендиле да, алтын болгъанны, къалдырмай, къолгъа этгендиле.
Тешикден чыгьып, тёшден энишге айланнганлай, къатыны хуржунундагъы къурмачланы, ууучуна алып, Хожаны башына сепгенди. Хожа къурмачланы кёргенде, алай къоркъуп, шум болуп баргъанлары себепли, абери айтмагъанды.
Шыякыдан узайгъандан сора ол къатынына:
- Ол сейирни сен кёрдюнгмю? - деп соргъанды.
- Нени? - дегенди къатыны.
- Бюгече кёкден къурмач жауады.
- Кёрмей а. Мен санга сокъурму болгъанма, - деп хыны этгенди къатыны. - Ары, юйюбюзге, бир къутулгъу эдик да, къан окъунча жаугъа эди.
Экинчи кюн эрттенликде Хожа ныгъышха чыкъгъанды, асыры къууаннгандан, жашырып къоялмай, алтын тапханын айтханды. Кёп бармай, хапарны ханнга да жетдиргендиле.
Бир кюн хан Хожаны чакъырта адам жибергенди, Хожа баргъанды. Аны кергенлей, хан ёрге туруп, къашларын тюйюп, юй тюбюнде ары бла бери айланып:
- Сен мени сюйген адамымса, ансы мен сени бери чакъырта турлукъ тюйюл эдим, тутдуруп къоярыкъ эдим, - дегенди. Бу сёзлени кесине айтылгъанларын билмегенча этип, Хожа тёгерегине къарагъанды, сора:
- Багьалы ханыбыз, сен кимге уруша эсенг да, ол кетип турады. Мында менден сора адам жокъду, - дегенди.
- Мен санга урушама, - дегенди хан. - Бир къадар алтынны табып, юйюнге элтип, жамауатдан букъдуруп тураса дейдиле. Ол кертимиди?
- Кертиди. Мен аны кишиден да жашырмайма. Ныгъышха чыгъып, хар тюбегеннге айтып айланама, алай киши ийнаныргьа унамайды. Бир - бирле уа, тап, кюлюп, хыликкя этип окъуна кетедиле.
- Алтынланы къачан тапханса?
- Кёкден къурмач жаугъан кече.
- Къачан?
- Къурмач жаугъан кече.
- Ай сен алай сау болгъун! Сенлайлагъа таш жаусун огъесе, сандырай тура эсенг.
- Керти айтама.
- Къуру мындан! Къуру! Бу жолдан сора алдар умут этсенг, исси къапдырырма.



ЖАУЛА
Насра Хожа бла бир элде эки уллу бай жашап болгъандыла. Ала Хожаны, Хожа да аланы къанлы жаулары болгъанды.
Насра Хожа ол эки байдан хар жерде тарыгъып, аланы халкъгъа этген артыкълыкъларын, аманлыкъларын ачыкълап, сёгюп айланнганды. Байла, аны эшитип, Хожаны жанып болгъандыла. Бир жол да, Хожа орамны озуп баргъанлай, эки бай да ол орамны башха жанындан Хожа таба тебирегендиле. Хожа, аны кёрюп, жол ташларгъа мурат этгенди. Болсада байла:
- Алай бир кесекге тохта! - деп къычыргъандыла. Хожа тохтагъанды. Ала, аны эки жанындан алып, юсюне сюелип, дунияны аманын айтхандыла.
Сора байланы бири, къыза келип:
- Сен не эшек тюйюлсе, не ит тюйюлсе. Не зат эсенг да, адам ангыламазча бир затса! - дегенди.
- Тюз айтасыз, - дегенди Хожа, - мен эшек да тюйюлме, ит да тюйюлме. Эшекни бла итни араларында сюелип тургъаныма кесим да сейир этеме.



ОЛ СОМНУ СЕН АЛЫРСА
Хожа орамны кетип бара тургъанлай, желкесине къамичи таууш этдирип, бир къол жетди. Элгенип, артха къарагъанында, бир танымагъан адамы сюелип тура эди.
- Нек ураса? Не хата этгенме?
- Ой... Мен сени шуёхларымдан бирике ушатып ургъанма. Кеч, маржа. Терс болдум, - деп, ол адам уяларакъ болду. Болсада Хожа аны тилегин къабыл кёрмеди: сюдге берди. Махкемеде сюд этерик къади ол адамны шуёху эди, аны себепли Хожаны тарыгъыууна эс бурмады. Аны билип, Хожа анга къадалып тебиреди. Ишни болмазын кёрюп, къади: "Ол сени ургъаны ючюн, бир сом ал да, ыразы бол!" - деп, ол адамгъа бир сом тазир салды. Ахчасын алып келсин деп, терсни юйюне ийди. Алай бла ишни бошаргъа умут этди. Хожа бир талай сакълады, алай ол адам келмеди. Хожа къади бла ол адамны бир тилли болгъанларын ангылады. Жууукълаша барып, сюд этген къадини къулакъ жанына жумдурукъну жетдирди да: - Мени сакъларгъа заманым жокъду. Келтирсе, ол сомну сен алырса, - деп, чыгъып кетди.



ХАННЫ БАГЪАСЫ
Хожа бла хан жолоучу болгъандыла. Сёзден сёз чыгъа кетип, хан Хожагъа:
- Хожа, мен къул болсам, сен мени неллай бирге сатып алыр эдинг? - деп соргъанды. Насра Хожа:
- Сом жарымы берир эдим, - дегенди.
- Да, хайырсыз, сом жарымы къуру белимде бел бауум да боллукъду да...
- Да мен да сом жарымны бел бауунг ючюн береме, ансы кесинг ючюн а бир шай да берлик тюйюл эдим!



ХАН ЖАХАНИМГЕ КЕТСИН
Бир хан, Хожаны сюймей, ызындан болгъанлай тургъанды. Хожа да, аны чыртда кёрюп болмай, тохтаусуз сёзюн этип тургъанды. Хожаны ол ишлерин эшитип, хан аны ол шахардан къыстаргъа буйрукъ бергенди. Буйрукъну Хожагъа билдиргенлеринде, Хожа:
- Ол кетсин, мен кеталлыкъ тюйюлме, - дегенди.
Мыртазакъла:
- Хан къайры кетерикди? - деп ачыуланнгандыла.
- Къайры жаханимге кетерик эсе да, кетсин, ол баргъан жеринде къулу, къарауашы бла бир уллу эл боллукъду, мен а, къарт къатынымы къолундан тутуп, таудан къалай ауайым? - дегенди Хожа.



ХОЖА БЛА БИЙ УЛАН
Хожа, бир хан бла эриш болуп, къуруда аны этген аманлыкъларын ачыкълап айланнганды.
- Бусагъатдан Хожаны, тутуп, машокга салып, элтип, кёпюрню къулагъына тагъыгъыз да, тамбла бу заманнга дери алай турмагъа къоюгъуз. Аны къалай ёлтюрюрге керек болгъаныгъызны артда айтырма, - деп буюргъанды хан.
Ол буйрукъну эшитген бла, мыртазакъла, излеп, Хожаны тутуп, машокну ичине атхандыла да, башын къаты къысып, элтип жип бла кёпюр къулагъына такъгъандыла. Машокну ингир аласында кёпюрню юсю бла ётюп баргъан бир аман адам эслегенди да, атындан тюшгенди. Къараса, машокну ичинде бир зат къымылдай тура эди. Ол атлы къоншу эллени биринде халкъны жарсытып тургъан бир адам болгъанды. Бу кёпюрде болуннган ишден хапары жокъ эди. Ол сейир затны не болгъанын билирге, ашыгъышлы, къамичи бла къакъгъанында, машокну ичинден:
- Бий болмайма, ёлтюрсегиз да, боллукъ тюйюлме! - деп къычыргьанды.
- Кимди, ярабий, бу? Бий болмайма деп нек къычырады?
"Тешип бир хапар сорайым", - дегенди да, атлы машокну башын тешгенди. Машокну ичинде бир къартыракъ адам тёрт гуппуш болуп тура эди.
- Сен кимсе, ким салгъанды машокга, не хатанг барды?
- Бу сен кёрген элни адамларынданма, хан манга бийлик берип: "Бий бол", - деп кюрешгенимде, мен унамагъан эдим. Ёлтюрсенг да, боллукъ тюйюлме деп тохтагъанымда, машокга атдырып, былайгъа байлатханды. "Бий болама дегинчи, турмагъа къоюгъуз", - деп, ханны буйругъу алайды. - Хожаны алай айтханын эшитгенде, ол адам уллу сейир - тамаша болду.
- Алан, сен сюймей эсенг, машокга мен кирейим. Келип сорсала: "Мен бий болама", - десем, унарыкъ эселе, кирейим да къалайым, - деди.
- Айхай, унарыкъдыла, кир! - деп, Хожа ол адамны машокга кийирди, башын бау бла къаты къысды, кёпюр къулагъына такъды, кеси уа, аны хазыр атына минип, алайдан къачып кетди.
Экинчи эрттенликде хан аскерлеринден бир отуз - отуз беш адамны айыргъанды да:
- Бусагъатдан, тизилип барып, кёпюр къулагъына тагъылып тургъан Хожаны хар биринг, керилип, уралгъаныгъыз чакълы бирер уругъуз да, ёлген болур деген заманда, машокдан чыгъарып, суугъа атып ийигиз! - деп буйрукъ бергенди.
Ишни ахыры аны бла тюз да халкъда айтылгъанча болду: не десенг да, аман адам аманлыгъына тюбейди. Былайда да Хожа бир тийишли иш этди.



КЪАЯ УА СЮЕЛЕ ЭДИ
Хожа, жумушу бла айлана кетип, къоншу эллени биринде бир бай адам бла уллу даулаш къалгъанды. Бай аны сындырып сёлешгенди. Аллай ишде Насра Хожаны кишиге борчлу болуп къалмаучусун кесигиз да билесиз, ол бир ненча сёз айтханды да, байны борбайсыз этгенди да къойгъанды.
Алай иш аны бла къалмагъанды. Бай Хожаны Тёреге бергенди. Тёре, ишге къарап, Хожаны тутмакъгъа салып, азап сынатыргъа деп, буюргъанды. Ол хапар, мычымай, белгили болгъанды. Аны эшитгенлей, Хожа, башха элде жашар муратда, къачып тебирегенди. Тутаргъа келген мыртазакъла аны ызындан сюрюп башлагъандыла.
Хожа бир заманда, бир кесек эс жыйып артха къарап, эки мыртазакъны жетип келе тургъанын кёрдю. Баям, иш Малкъар ауузунда болгъан болур. Анда уа жел эркин болмаучуду. Аны башындан салыннган къаяла оюлуп кетерге хазыр тургъаннга ушай эдиле.
Жол айланчдан ары ётгенлей, мыртазакъла Насра Хожаны къаягъа аркъасын тиреп тургъанын кёргендиле да:
- Сен кимсе? - деп соргъандыла.
- Эл тууарчыма, - дегенди Хожа.
- Былайтын киши оздуму?
- Бусагъатчыкъда былайдан ары бир къарт ташайгъанды.
Сизге керек болгъанын билсем, мен аны сёзге тыяр эдим. Къайгъырмаз, аны тынч жетериксиз. Иш анда тюйюлдю. Бу жар оюлуп кетерикди да, артха къайталмай къаллыкъсыз. Myну аудурмай, былай бир тутуп туругъуз Арлакъчыкъда тиреу ишлеген эдим да, аны бир алып келейим, ансы мени да малларымы бери жанына ёсдюрюп отлатыр онгум болмай турады, - деди Хожа.
- Терк бол! - деп, мыртазакъла сыртларын къаятъа тиредиле.
- Бусагъат, - деди Насра Хожа, сора, кете да барып, артха айланып, - сакъ болугъъуз. Оюлуп, бир палах этер Иги тутугъуз, - деп къошду да, сора кез туурадан ташайьш кетди. Мыртазакъла уа сыртлары бла къабыргъагъа тирелгенлей бир талай турдула, алай киши да келмеди, тиреу да келтирмеди Къарангы болуп башлады. Тёзюмлери къуруп, мыртазакъла даулашып башладыла.
- Сени хатангдан къалдыкъ биз бу палахха. Сен тутуп тур, мен а, арлакъгъа барып, къаpaп келейим. Ол биреу тиреуюн келтиралмай тура болур.
- Угъай, мен барайым.
- Манга ышанмаймыса?
- Сен а манга ышанмаймыса?
- Сен ышанмайса, сора мен нек ышанама
- Сюйгенинглей бол, - деп, мыртазакъланы бири, къачып, къаяны тюбюнден бир жанына чыкъды. Нёгери да мыллыгын аны ызындан атды.
Иги кесек узайгъандан сора экиси да, ёпке солуу эте, артха айланып къарадыла. Къая ёрмюрде да тепмезча бек сюеле эди.



АДАМ БОЛ
Хожа бла бир элде кюйсюзлюгю, ётюрюкчюлюгю бла айтылгъан бир бай жашагъанды Ол къайсы эсе да шахарда ыйыкъ туруп къайтханды Хожа, анга орамда тюбеп, хапар соргъанды Бай болгъанны ётюрюгюн айтып тебирегенди:
- Ол шахарда болгъан ишлени бир да сурама, - деп башлагъанды ол, - мен баргъан кюн бир юйге от тюшюп, адамлары кюйюп елдюле. Аны экинчи кюнюнде эки къутургъан ит тёрт адамны къапдыла, ючюнчю кюн юч адам суугъа кетдиле, тёртюнчю кюн бир элли, алынып алты адамны ёлтюрдю, бешинчи кюн бир уллу той, оюлуп, ичиндегилени басды, алтынчы кюн суу, къутуруп, бир къадар юйню элтди, жетинчи кюн бир ариу къыз кеси къолу бла кесин асып ёлдю... Сегизинчи кюн кетген эдим. Андан артында...
- Андан артында анда бир хата да болмагъанды. Шукур болсун алай кетгенинге, ансы дуния къуруп къала эди да! Адам бол неда мындан да теркирек кет, ансы мында боллугъу да алайды, - дегенди Хожа.



КЪАНЛЫ ТЕЙМУР
Хожа батырлыгъын Теймур деген акъсакъ ханнга да кёргюзтгенди.
Теймурну беш жюзден аслам къатыны болгъанды, дагъыда ол, чырайлы тиширыу кёрсе, буйрукъ берип, аны кесине келтиртмей хазна къоймагъанды. Келтиртген къызларын экинчи кюн окъуна къыстап жиберип тургъанды. Этген артыкълыкълары элге ачыкъ болмаз ючюн, кёбюсюнде жарлыланы къызларын ёлтюрюп, жерге басдырып болгъанды, алай "Къынгыр иш, къыркъ жылдан сора болса да, билинир" деп бош айтмайдыла. Теймур ханны этген зорлукълары халкъгъа ачыкъ болгъанды. Аны аты сагъынылгъан жерде адамланы аркъалары къалтырагъанды. Ала аны атын айтмагъандыла, аны орунуна "залим", "къанлы" деп болгъандыла.
Теймур къайсы элде, шахарда болса да, анда ишекли болгъан адамларын къалдырмай чакъыртып: "Мен терсликчимеми огъесе тюзлюкчюмеми?" - деп сормай къоймагъанды. Терсликчисе деген болса, аны башын кетерип тургъанды.
Аллай залимлик ишлерин эте, ол Хожа жашагъан элге да жетгенди. Теймур чакъырады деп келгенлеринде, Хожа:
- Чубур Теймур мени да чакъырады, - дегенди къатынына. - Барайым. Уллу алмаларыбыз бардыла, аладан элте барырмы эдим?
- Угъай - угъай, - дегенди къатыны. - Алмаланы къой да, инжир элт.
Насра Хожа, маймёз къумачдан башына байлап, чалма этгенди, бир ёгюзге минип, жолгъа чыкъгъанды.
Ёгюз бла барып, ханны аллында тохтагъанды. Аны кёрюп, хан болмагъанча ачыуланнганды:
- Мени аллыма, уялмай, ёгюз бла къалай келесе? Ат бла келсенг а, - дегенди.
Хожа, халны кёргенлей, жанындан тюнгюлгенди. Манга болуру болады да болады деп, жырлап тебирегенди:

Къайры барып къутулайыкъ, айт, сени жаулугъунгдан? 
Ёгюз тапсакъ да, минг шукур, ма сени саулугъунгдан. 
Кёр халкъны, къара къан жууады ма бетин, жаягъын. 
Жалчы халкъны жаны саудан сояды зулмунг, таягъынг.

Теймур ханнга ол бютюнда ачыу тийгенди.
- Къурутуп къоярма, терк айт: мен тюзлюкчюмеми, терсликчимеми? - дегенди ол.
- Тюзлюкчю да тюйюлсе, терсликчи да тюйюлсе. Халкъгъа азапха берилген бирсе! - деп жууаплагъанды Хожа.
Хан, ачыуу ичине сыйынмай, Хожа келтирген инжирлени атып, аны бетине, башына ургъанды. Насра Хожа ол заманда абызырамагъанды.
- Менден эсе къатыным акъыллы кёре эдим. Аны хайырындан, инжирлени алып келгенме, ансы, ол уллу алмаланы келтирсем, башымда тешилмеген жерим къаллыкъ тюйюл эди, - дегенди ол.



ХАНДАДЫ
Хожаны эшеги, тас бoлyп, табылмай къалгъанды. Хожа, не шахар, не эл къоймай, кече, кюн да излеп айланнгандан безгенди. Излей кетип бир башха шахардан келген бир адамгъа тюбегенди.
Ол адам Хожаны нек айланнганын бидмегенди, болсада чам этериги келип:
- Да, Хожа, мубарик! Сен былайда бош айланаса, эшегинг бир уллу шахарда къади болуп турады, - дегенди.
- Сора анга ол даражагъа чыгъаргъа ким болушханды?
- Хан кеси.
- Ай налат а, аны къади боллугъун мен эртте окъуна билген эдим! Къуран окъусам, эки къулагъын салпы ийип тынгылаучу эди!
Узакъ жолну барып, къыйналып, Хожа шахаргъа жетгенлей, бир кесек зынтхы да, нохта да алгъанды. Сурай кетип, къадини тургъан жерин тапханды, олсагъатдан эшегин чакъырыучусуча, зынтхыны кергюзтюп, чакъырып башлагъанды.
Къади, acсыры жунчугьандан, не айтыргъа, не этерге да билмегенлей, абызырап къалгъанды, къадини къатына барып, аны башына нохтаны салып тебирегенди, алай адамла кьоймагъандыла.
Хожа ачыуланып:
- Мени эшегиме дауугъузму барды? Соруу - оруу болмагъанлай, къолумдан эшегими тартып алып, къадиликге салыргъа ким эркин этгенди? - деп уллу къаугъа этерге къалгъанда, адамла:
- Биз сени эшегинги таныгъан да этмейбиз. Ол не хапарды? - деп ачыуланнгандыла. Хожа сокъураннган этгенча, сагъышланып туруп:
- Керти айтасыз, сизни терслигигиз жокъду, хар терсликни да башы сизни жаныгъыздады, - дегенди.



ХОЖА БЛА ХАН
Насра Хожаны арасы ханланы къайсысы бла да иги болмагъанды, алай аланы бири бла уа бютюнда осал эди.
Ол хан аны ишлеринден, сезлернндек безгенди. Билген амалы бла кюрешгенди, алай Хожаны тыялмагьанды. Ачыудан чачылыргъа жетип:
- Барыгъыз, итден туугъанла, ол онгмазлыкъны бери чакъырып келигиз, - дегенди.
Мыртазакъла хан излейди деп, Насра Xожаны мычытмай алып келгендиле. Ала аны ханны отоууна кийиргенлей:
- Алайда тохта! - деп, хан Хожаны: эшик артында тыйгъанды. Жууукъ бол жокъ, олтуп жокъ, ачыуланып, къычырып башлагъанды.
От башында хан олтургъан жер бла эшик артында Хожа сюелген жерни арасында унаурукъ, аны юсюнде уа жастыкъ къалау бар эди.
- Сен мени хар жерде сёгюп, халкъгъа эрши кёргюзтюп айланаса. Сени хатангдан, мен ненча къыйынлыкъгъа жолугъама! Тилинги юзюп къоярма! Сени бла эшекни арасында не башхалыкъ барды?
- Мени бла кёкбаш эшекни арасында ма бу жастыкъ къалау барды, - деп, Хожа таягъы бла ундурукъ юсюндеги жастыкъланы кёргюзтдю.



ТАХИР ХАН
Хожаны элинде Тахир хан деп бир хан жашагъанды. Кюнлени биринде ол:
- Эки кюнню ичинде хар ким жашау ызын къагъытха жазып, ханнга келтирсинле, - деп, эллилеге буйрукъ этгенди. Ол буйрукъну толтуруп, эллиле жашау ызларын къагъытлагъа жазып келтиргендиле.
Хан къарап, кесин сёкгенлени, атасындан - анасындан жарлылыкъ бла келгенлени къагъытларын кеслерине зор бла чайнатып, жутдуруп тебирегенди.
Хожа, бу хапарны эшитгенлей, кесинн жашау ызын хычинлеге болгъаныча жазып келтиргенди. Хан аны кёргенде:
- Сен мен айтханны не затха жазгъанса. Мени ханлыгъымы хурметин этмей, сени бу не ишингди? - деп ачыуланнганды.
- Нек айтаса алай? - дегенди Хожа. - Мен сени хурметинги нек этмейме? Жашау ызымы окъугъанлай, бирсилеге этгенингча, манга да къагъыт аша деп тохтарыкъса, билеме. Алай, сени асыры сыйлы кёргенден, сен ашамагъан затны ашамаучума.
- Юрме! - дегенди хан, ачыуун тыялмай.
- Акъыллы адамма деп тураса да, алай къалай айтаса? Етюрюк айта эсем, къагъыт ашагъанынгы кёргюзт. Аны кёрсем, айтханынгы къагъытха жазып, тамбладан оздурмай келтирирме.



БИРИНЧИ ТЮБЕШИУ
Хожа ол кезиуде жаш эди. Билмей тургьанларынлай, элге жарым патчахлыкъ этерге жангы адам келгенди. Аны къуллугъу бла алгьышларгъа кёп адам жыйылгъанды. Тёгерекде байлары, бийлери келмеген эл къалмагъанды.
Чыгъып патчахлыкъны махтагъанла, жангы къуллукъчугъа алгъыш этгенле омакъ кийиннген адамла болгъандыла. Барысыны да айтханларына тынгылай келип, Хожа да:
- Айып этмегиз, мени да айтырым барды, - деп, сёлеширге чыкъгъанды. Аны юсюн - башын жаратмай:
- Сен алыкъа жашса. Таматаракъланы сёлешме къой. Тюш алайдан! - дегенди жарым патчах.
- "Акъыл жашда угъай, башда болур" деп сёз барды, ахшы киши. Аны терсге санай эсенг, былайда сенден таматаракъла да кёпдюле, тахтадан тюш да, аладан бирин минме къой, - дегенди Насра Хожа.



САНГА ИГИСИ
Бир жай хан нёгерлери бла уугъа тебирегек ди. Хожа да ала бла баргъанды. Ханны да, аны нёгерлерини да бек ахшы атлары болгъандыла. Хожаны уа бир аман арыкъ алашагъа миндиргендиле.
Ала, уугъа айлана, иги узайгъандыла. Бир заманда уллу жауун жаууп башлагъанды. Уучула тёгерекге къарагъандыла, алай къачып кирир жер болмагъанды.
Барысы да, атларына къамичи жетдирип, думп болуп кетгендиле. Хожаны аты уа теркча болмагъанды, артда къалып къалгъанды.
Ишини болмазлыгъын кёрюп, Хожа кийимлерин, тешип, тюбюне салгъанды, жауун тохтагъынчы, олтургъанлай тургъанды. Жауун тохтагъанлай, къургъакъ кийимлерин кийип, кюн да аяза, ханнга тюбегенди. Хан Хожаны жибимей къалгъанына бек сейирсиннгенди.
- Атларыбыз да игиле болгъанлай, биз юсюбюзде халыбыз къалмай жибигенбиз, сен былай къургъакълай къалай къалдынг? - деп соргъанды. Насра Хожа, ачыуун сездирмей:
- Да быллай атны юсюнде адам жибимейди, ол деген не сёздю? - дегенди да къойгъанды.
Хожаны алай айтханын эшитгенлей, хан бу атха менден башханы миндирмегиз, кесим мине турлукъма деп буйрукъ этгенди.
Экинчи жол уугъа чыкъгъанларында, хан ол атха кеси миннгенди. Уудан къайтып келе, биягъыча уллу жауун жаууп башлагъанды. Иги атлары болгъанла ол бек жаууп тебирегинчи къачып къутулгъандыла. Хан бек жибип келгенди да, Хожаны кесине чакъыртып айтханды:
- Айып тюйюлмю эди санга мени алдап жибирирге, чийбаш?
- Сени мен жибитмегенме, жауун жибитгенди.
- Сен жибитгенсе!
- Да сора, жауунну мен жаудургъанма, алаймыды?
- Угъай, алдагъан этгенсе...
- Къара анга, ханны башы керти да чий кёреме. Аны юсюнде адам жибимейди дегеннге къалай ийнаннган эдинг?! Аллай сёзге адам ийнанырмы?
- Мен ийнаннганма! - деп ачыуланды хан. Хожа, аны тебе башлагъанын жаратмай:
- Мен айтып, сен бир заманда бир затха ийнанмагъанса да, энтта ийнанмазса деп айтхан эдим, багъалы хан, - деп, сёзню жумушатыр жанына тартдырды.
- Тюз айтаса, - деди хан. - Бир заманда да ийнанмагъанма. Аны ким да биледи.
- Бy айтханыма ийнаннганынгы да киши да билмесе, иги болур санга, - деди Насра Хожа, сора кетип тебиреди. Ол эшикге чыкъгъандан сора, хан аны дагъыда артха чакъыртды.
- Берлигингми бар эди, багъалы ханыбыз? - деп сорду Насра Хожа.
- Ол жол сен уудан къалай жибимей келгенинги айтмай бараса.
- Жауун жетгенлей, тешинип, кийимлеринги тюбюнге алып туруп, ол тохтагъанлай, алып, кийип кетсенг, сен да жибимезсе.



ЖЫРЛАЙ ИЗЛЕУ
Ханны эшеги тас болуп, бир талай адам аны излей жайылгьандыла.
- Хожа, сен бу къол ичи бла ёрге барып къара, биз а сыртлагъа чыгъайыкъ, - деп, адамла андан айырылып кетгендиле. Аладан узайгъанлай, Насра Хожа, бир тюрлю къайгъысы да жокъ, жарыкъ жырлай, къол ичи бла бара болгъанды. Ол кезиуде биреу аны аллына чыгъып:
- Хожа, къайрыса? - деп соргъанды.
- Эшек излейме, - деп жууаплагъанды Хожа.
- Да аллай халынг а жокъду. Кесинг да жырлай - жырлай...
Хожа, аны сёзюн бёлюп:
- Биреуню эшегин излеген къачан да жырлай - жырлай излейди, - дегенди.



КЪАНИЧ
Элде жерге иелик этип тургъан бек бай адам ёлюп, халкъ анга жыйылгъандыла. Дууагъа келгенлени бир къаууму, бир жанлыракъ туруп, ушакъ эте болгъандыла. Сёзден сёз чыгъа кетгенди да, биреу:
- Мал сойсакъ, къанын иймей къоймайбыз. Къанындан жийиргенебиз, этин а ашайбыз. Арабин, ол алай нек болур? Къанны татыуу болмагъандан затмы болур? - деп соргъанды.
- Да, шуёхум, - дегенди Хожа, - аны билирге алай сюе эсе эдинг, бу къанич ёлгюнчю анга сорса эдинг а. Бизни элде, андан сора, санга тюз жууап бераллыкъ жокъду.



ХОЖА НЕГЕ КЪУУАННГАНДЫ?
Нек эсе да Хожа шахарны таматасына, тепшекге салып, саугьагъа къозла жибергенди.
Уллу оноучу анга жюрекден ыразы болгъанды. Борчлу болуп къалмайма дегенча, ол да Хожагъа саугъала ийгенди. Аны Хожа да бек жаратханды.
Шахарны тамата оноучусу бла байламлыкъны андан ары кючлер муратда, Хожа анга саугъагъа артда чютюндюрле алып бара болгъанды. Аны аллына оноучуну жумушчулары чыкъгъандыла да:
- Къой, элтме быланы. Чюгюндюрден сюймеген заты жокъду. Ачыуландырлыкъса. Андан эсе жюзюмле элт. Жюйюсханны андан бек сюйгени жокъду, - дегендиле. "Ай бир уллу къыйынлыкъгъа жолукъгъун дегин", - дегенди Хожа ичинден, сора, къайтып кетип, жюзюмле алып келгенди.
Таматаны уа жюзюмден кёрюп болмагъан заты жокъ кёре эдим. Хожаны жюзюмлерин кёргенлей, ол, чамланып, жумушчуларын чакъыргъанды да:
- Бусагъатдан, мен къарап тургъанлай, бу жюзюмлени хар бири бла, ким келтирген эсе да, аны бетине - бетине уругъуз! - деп буйрукъ бергенди. Хар жюзюм чопалтып деп бетине тийген сайын Хожа:
- Насыбым да бар кёре эдим, насыбым да бар кёре эдим, - деп баргъанды.
- Муну санга неси насыпды? Насып керек эсе, ма, ма! - деп ургъандыла ала.
- Насып болмай а! Ол сиз къайтартхан чюгюндюрлерими келтирсем, бусагъатда менде кёз, къаш да къалмаз эди, - деп къууаннганды Хожа.



ТАЗИР
Жаш заманында Хожа жалчыда къой кютюп болгьанды.
Ол кезиуде жасакъчы, жасакъ жыйып, халкъны уллу къыйнап болгъанды. Адамладан кесине бир зат юзерге сылтау тапмай, ол бир кере элге къагъыт ийгенди. Анда былай жазылып болгъанды: "Сизни таулада бир мыжыкъ ажир мындан алда, тохтамай, кишнеп тургъанды, аны хатасындан мени жюз хора байталым ташлап ийгендиле, аны себепли мен сизге, элни адамларына, минг къой, эки жюз тууар, жюз ат тазир салама. Ол малланы юч кюнню ичинде къолума тапдырмасагъыс, тазирни юч къатлап тёлетирикме.
Эл къайгъыгъа къалгъанды. Хар ким тёрт аякълы тапханын, къалдырмай, бирге тийишдиргендилге. Халкъны башын къуруда быллай къыйынлыкъха басханлай тургъанына Хожаны жюреги чексиз къыйналып болгъанды.
Ол, халкъны аллына чыгъып:
- Малланы сюргенле бла мени да жиберигиз, - деп тилегенди. Аны тилегин къабыл этгендиле.
Hacpа Хожа нёгерлери бла бирге малланы сюрюп элден чыкъгъанды. Пристоп тургъан шахаргъа жууукълашханлай, айланып, хар кёрген итин ёлтюрюп башлагъанды. Ол ишин Хожа шахаргъа киргенде да къоймагъанды, аны себепли аны мыртазакъла, тутуп, пристопха элттендиле. Хожаны кёргенлей, ол болгъанны аманын къуйгъанды.
- Мени бери патчах тюзлюкню сакъларгъа ийгенди, сени андан хапарынг бармыды ? - дегенди.
- Болмай а, жюйюсхан.
- Сора, итлени къырып, ит кибик нек айланаса? Ала санга не этгендиле?
- Мен къойчума. Къойларыма тауда жанлы чапханды. Охахай этип кюрешгенме, алан ол итледен жангыз бири хап деп этмегенди. Аны хатасындан, талай минг къойну бёрю къыргъанды. Айхай, кеслери алай бош къойла болгъа эдиле.
Оноучу, алгъа жарый келип, ызы бла, биягьыча тюйюлюп, Хожагъа къычырып башлагъанды.
- Сен барып тохтагъан тели кёреме! Тауда болгъан ишни тюзде итле къалай биллик эдиле?
- Кечгинлик бер, жюйюсхан. Ала тюзде керексизге юрмеселе эди, тауда къойлагъа бёрю чабарыкъ тюйюл эди.
- Кесинги тели кёргюзтюрге кюрешме. Тюзде ит юргенликге тауда къойгъа бёрю чабарыкъ тюйюлдю. Мен, тюзлюкню сакълагъан адам, сени...
- Айтханынгы бары да тюздю. Алай тауда бир жангыз мыжыкъ ажир кишнегенликге, тюзде жюз хора байтал а къалай ташларла?
Оноучу, абызырап:
- Айхай, ташламазла, - дегенди.
- Ол айтханынга тюппе - тюздю, багъалы жюйюсхан, - дегенди Хожа. - Мен, барып, аны айтып, халкъны бир къууандырайым. Елтюрген итлерими иелерине да тюбеп, хакъларын берирге керекме. Сен тюзсе, бек тюз, - дей, ол арты бла чыгъып, думп болуп кетгенди.



КЪАДИ БОРЧЛУДУ
Бир ит эки юйню арасында, орамда, кир этип кетгенди. Эрттенликде ол юйледен эки къатын чыгьып, аны кёрюп: "Сени юйюнге жууукъду, сен ариула". "Угъай, сени юйюнге жууукъду, сен ариуларгъа керексе", - деп, бир бирлери бла къаты даулашхандыла. Иш махкемеге тюшюп, къатынла къадини аллына баргъандыла.
Ол кюн Хожа да анда болгъанды. Къади тиширыуланы даулашларына тынгылагъанды, тюзню - терсни айыралмагъанды. Сора:
- Хожа! Бу иш сен сюзерге жараулуду, маржа, быланы араларын бир айыр, - дегенди.
Насра Хожа, жеримден секирип къобуп:
- Орам бу къатынланы бирини да энчи мюлкю тюйюлдю. Ол къыралны, элни орамыды. Къади да къырал адамыды. Ол хыйсапдан, мени акъылыма кёре, ол кирни къади ариуларгъа борчлуду, - дегенди.



ТЮЗ ТЁРЕ
Хожаны тюкенчи бла къазаны бир заманда да къайнамагъанды. Бу жол аланы аралары уллугъа кетип, ишлери махкемеге берилгенди.
Къади экисин да чакъыргъанды. Сёз алгъа Насра Хожагъа берилгенди. Айтырыгъын ол бек тынгылы ангылатханды. Ызы бла тюкенчи сёлешгенди.
Къадини аны жанлы болгъанын сезип, Хожа, кёзю - къашы бла аны кесине къаратып, ёшюнюн къакъгъанды. Хожа аслам улутха берлик сунуп, къади оноуну анга табыча этгенди:
Тюкенчи, ачыудан ёле, чартлап чыгъып кетгенди. Насра Хожа уа, анда къалып, къоюнундан бир уллу ташны чыгъарып:
- Тёрени манга кереклисича, алай тюз этмесенг эди, башынга ма бу тиерик эди, - деп, къадиге кёргюзтгенди.



КЪАДИНИ БАЛ ЧЫККЫРЫ
Къади, улутха алмай, адамны ишине тюз къарамагъанды.
Бир даулашлы иш чыгъып, Насра Хожа тарыгъыу къагъыт жаздыргъанды. Анга къади къол салыргъа керек эди да, Насра Хожа ол жумушу бла къадиге бир ненча кере келгенди, алай жумушун этдиралмай, къайтыргъа тюйюп тургъанды. Бек артда келгенинде, Хожа къадиге къаты болуп сюелгенди, болсада ол:
- Бусагъатда бошамайма. Бар, къол салырма да, къагъытынгы ызындан жетерча этерме, - деп къойгъанды. Хожа ыразы болмагъанды, алай амалы не эди, къайтханды да кетгенди.
Ол кюнден артында эки - юч ай озгьанды. Хожа ачыуланып, хар баргъан адамдан айландырып не тургьанды, андан да хайыр чыкъмагъанды, аны себепли ол кесин жолгъа жарашдырып тебирегенди. Бир ёре къошунну ичин саз топуракъ балчыкъдан толтургъанды, аны башын бир къат жабарча, бал тамызгъанды.
Хожа эшикден киргенлей, аны къолтукъ тюбюнде ёре къошунну кёрюп, къадини кёлю жарыгъанды.
- О - о, кел, Хожа, сау кел. Ёт, маржа, бери ёрге ёт, - дей, туруп, аллына келип, къолун тутханды.
- Угъай, ашыкъгъан этеме, - дей, Насра Хожа ауур къошунну кёрюнюр жерге салгьанды. - Ол къапытымдан хапар сурай келген эдим.
- А - а, бусагъат, бусагъат, - деп, къади аны, къагъытына къол салып бергенди. "Къарачы мени телилигиме. Бу саз балчыкъны аягъан этгенча, мен кесими къаллай бир къыйнадым", - деп, кеси кесине уруша, Насра Хожа юйюне къайтханды.
Иги кесек заман озгъанды. Иши сюдге тюшгенледен биреу къадиге гыбыт бла сют баш алып келгенди. Къади Хожаны ёре къошунун бал жыйгъан чыккырына бошатханды да, анга сют башны къуйгъанды.
Ол кюнню ингиринде окъуна, ашаргъа олтургъанлай, аны къатыны:
- Оу кюнюм! - деп хахай этгенди.
- Не этесе? Жанымы аласа да! - деп хыны болгъанды къади.
- Чыккыргъа узалгъаным сайын къалакъ балчыкъдан толуп чыгъады.
Чыккыр бла бир баллары, сют башлары да зыраф болгъанына ачыу эте, къади тангын аман бла атдыргъанды. Мычымай, мыртазакъ чакъыртып:
- Терк бол! Не амал, не хыйла да этип, ол къуралмазлыкъ Хожаны бери жетдир! - деп буюргъанды. - Женгил бол!
Насра Хожа чабырларын тазе тургъанлай, къатыны:
- Сени мыртазакъ излейди, - деп келгенди.
- Къызып, ауруп тургъанымы айт, - дегенди Хожа. Къатыны, арбазгъа чыгъып, алай айтханды, алай аны ючюн мыртазакъ уруп юйге кирип келгенди.
- Тур, маржа, Хожа! Къагъытынгда бир айыплы халатла ычхыннгандыла. Аны да ал да, къадиге барайыкъ. Терк жетсин деп жибергенди. Тюзетирге керекди.
- Мени къагьытымы ол жазмагъанды. Аны тюзетмесин да, къади кесин тюзетсин, - дегенди Хожа.
Алай мыртазакъ къоямы эди? Кел деп, къаты болгъанды да тохтагъанды.
- Баш аурутмай, мындан тай, - деп хыны болгъанды Хожа. Аны ал сёзлери ётюп, мыртазакъ кетип тебирегенди.
- Тохтачы, - деп тыйгъанды Хожа аны. - Базарда биреу, балды деп алдап, манга къошун бла бир саз балчыкъны сатып ийгенди. Аны къадини юйюнде унутуп кетгенме. Билмей эшикге атып иш иймесинле. Айтхан эт. Къадиге кёргюзтюрге элтген эдим.



ХОЖАНЫ САГЪЫШЫ
Бир молланы ахчасы кёлге тюшгенди. Аны табар муратда, ол кёлню къыйырын таягьы бла чучхуй болгъанды. Аны алгъаракъдан окъуна кёрюп туруп, Хожа алайгъа келгенди:
- Ала, соргъанны айыбы жокъду. Былайда не къадардан бери кюрешесе. Бу не этгенлигингди? - деп соргъанды ол.
- Ахчам тюшгенди да, таягъымы учуна илинип иш чыгъар эсе деп къозгъай турама, - деп жууаплагъанды молла.
- Сиз - моллала - быллай телиликле этген, сизден уллула, къадиле, башха эфендиле, къаллай затла эте болурла? - дегенди Насра Хожа.



БУ АЛЛАЙ АДАМДЫ
Бир кюн Насра Хожа да къатыны да, юслерине кийимле алыргъа деп, сау жылны ичинде жыйып тургъан ахчаларын да алып, элде бай тюкенчиге баргъандыла. Алакъытай, басма дегенча учузуракъ къумачладан кийимлиле алгъанды. Тергеп, ахчасын тюкенчиге бергенди. Тюкенчи ахчаны алгъанды, сора къумачланы чулгъап бошап, Хожагъа:
- Къумачланы багъасын бер, - дегенди. Хожа:
- Бердим да, бусагъатда, алып, кюфге салгьанса, - деди. Алай болгъанлыкъгъа, тюкенчи Хожаны айтханын къулагъына да алмады.
Аланы даулашханларын тюкеннге келген биреу эшитди. Хожа да, ишни болмазлыгъын билип, тюкенден чыкъгьанды да кетгенди.
Бир талай кюн озгъандан сора, Хожаны арбазында сюелип:
- Аллах бусагъатда он сомдан кем ахчаны кёкден атса, аны затха санап алмаз эдим, - дей тургъанын ол бай тюкенчи эшитди. Хожаны бир ойнайым деп, бохчагъа салып, Хожаны аллына тогъуз сом атды. Хожа аны сермеп алды, къарагъанда уа - анда тогъуз сом.
- А, бохчаны да бир сомгьа санап атханды, тамам он сом боллукъду, - деп, ахчаны хуржунуна салды.
- Ахчаны бери бер! - деп чапханды тюкенчи.
- Мен сенден не ахча алгъалма, сен акъылданмы шашханса?
- Ол бохча бла ахчаны, сени сынар ючюн, мен атхан эдим, бери бер бусагъатдан! - деп къычырады тюкенчи. Алай Хожа женгдирмеди.



БИР АЯКЪЛЫ КЪАЗЛА
Хожагъа бир оноучугъа бир жумушну юсю бла жалыныргъа тюшгенди. Аны кёлюне жетер ючюн, ол къаз биширип келтиргенди. Къараса - аны бир аягъы жокъ: жолда табакъдан тюшюп къалгъанды. Аны жокълап:
- Хожа, къазны бир аягъы къайдады? - деп соргъанды оноучу.
- Сен алыкъа билмей кёреме, бизни къазла бир аякълыладыла, - дегенди Насра Хожа. - Ётюрюк айта эсем, кер, - деп оноучуну юй аллында, кел къыйырында, биришер аякъларында сюелип тургьан къазланы кёргюзтгенди.
- Керти окъуна алай кёреме, - деп сейирсиннгенди оноучу. Олсагъатдан, къайдан хатагъа эсе да, бир жанындан чыгъып, биреу къазланы таякъ бла юркютгенди. Къазла, жантая - жантая, бир жанына къачхандыла. Аланы экишер аякълары болгъанын кёрюп, оноучу:
- Э - э! Хожа! Сен ётюрюкчю кёреме, - дегенди. - Къазланы барысыны да экишер аякълары барды да.
- Да, ол озуп баргъан адам, алагъача, санга да таякъны жетдирсе, сени тёрт аягъынг окъуна болур, - дегенди Насра Хожа.



СУУУКЪДАН КЪОРКЪУУ
Къышны бек сууукъ кезиуюнде бир бай, Хожаны юйюне чакъырып:
- Хожа, былай юйюмю терезесинден халкъгъа къарап турама да, биригиз къалмай, буюгьуп, бир затдан къоркъгъанча, башыгъызны
энишге тутуп жюрюйсюз. Ол алай некди? - деп соргьанды.
- Да къышды, къыямады. Сууукъдан къоркъуп жюрюйбюз. Къурушдуруп къояргъа боллукъду.
- Сууукъну несинден къоркъасыз? Адам сууукъдан къурушамыды? Мен бир да къоркъмай турама да!...
- Да сен сууукъдан къурушхан бай кёрмегенсе, биз а сууукъдан къурушхан кёп жарлыланы кёргенбиз да, аны ючюн къоркъабыз...



ЁЧ
Тюкенчилени къайсы бири да Насра Хожаны кёлюне жетмегендиле, алай Махмут а анга барысындан да кёп ачыу этгенди. Насра Хожа аны къуруда эсде тутуп болса да, дертин жетдирирге бошамай тургъанды.
Бир кюн тюкенчи Махмут, къайдан эсе да келе, орамда Насра Хожагъа тюбеп, масхара сёзле айтып, аны даражасын тюшюрюрге кюрешгенди. Хожа ичинден: "Антсызма, мен сени бир чочутмасам", - деп:
- Къой - къой, кюрешме. Сёлеше билмейсе. "Таш ата билмеген башына урур" деп сез барды, - дегенди.
- Аны мен угъай, тюкеними сакълагъан маймулум да биледи, - деп кюлгенди тюкенчи.
- Нек эсе да жарыкъса. Тюкенингден бир зат урлап, сени бир мудах этмесем, къуру кюлюп турлукъса. Алай этип турсанг а, халкъ сени тели болгъан сунарыкъдыла.
- Оза башлагъанса, Хожа...
- Хыликкя этген - сен, озгъан - мен. Аны къалай ангыларгъа боллукъду? Охо, бусагъатда аны къояйыкъ. Тюкенингден бир кесек къумач урларгъа эркин этемисе, угъаймы?
- Мени маймулум саулукъдан, бир киши бир затымы урлаялмаз. Сен а - артыкъда.
- Ёчешемисе?
- Ёчешеме!
Хожа бла тюкенчи ёчешгендиле. Тюкенчи ёчге кёп ахча салгъанды. Алай дей, былай дей кетип, Хожа ол ахчаны къолгъа этгенди, сора айтханды:
- Юсюбюздеги айны ахырына бир топ къумачынгы урлаялмасам, бу ахчаны да, бир топ къумачны багъасын да санга береме, урлаялсам а, бу да меники, урлагъаным да меники.
- Болсун! - дегенди тюкенчи.
Ала бир бирге къол берип айырылгьандыла.
Бир ненча кюнден Хожа тюкеннге тюшгенди, алай къарауул маймул абериге тиерге къоймагъанды.
Kюреше кетип, арып, Хожа, къол жаулугъун чыгъарып, бетинден терин сюртгенди. Маймул да, аны эриклеп, ал аякълары бла бетин сылагъанды. "Охо!" - деп, Хожа башын къашыгъанды, маймул да алай этгенди. Хожа кюлгенди, маймул да тишлерин ачханды. Ол ёрге тургъанлай, къарауул да алай этгенди. Сора Хожаны эсине аман акъыл тюшгенди: ол къоллары бла кёзлерин жапханды. Бир кесек мычып, ачханында, маймул да кёзлерин жабып тура эди. Хожа къумач тодладан бирин сермеп алып, терезеден секирип тюшюп, артына къарагъанда да, маймул кёзлерин ачмай тура эди.
Къатыныны хахай - тухайын эшитип уяннганында, танг атып тура эди.
- Тур да, отун келтир. Ёзгени къой, арбазда тамызыкълыкъ да къалмагъанды, - дей эди къатыны. Хожа секирип турду.
- Бюгюн мен бош тюйюлме, - дей, ашыгьышлы кийинди, сора бир уллу чулгъамны да къолтукъгъа уруп, чыгъып кетди.
- Кёрмейсе бу сейирни! Кечени узуну къайда болса айланып келип, энтта кетип барады, - деп сейирсинди къатыны аны ызындан. Хожа боюнун буруп да къарамады.
Ол ныгъышха чыкъгъанда, анда жан да жокъ эди. Хожа чулгьамын да тюбюне салып олтурду. Бир кесекден къартла алайгъа бир - бир келип тебиредиле. Бир заманда, тюкенине бара, тюкенчи да къайтды.
- О - о! Кел - кел, жууукъ бол, - деди Хожа анга, ёрге тура. - Мен сени сакълап тура эдим.
- Билип тура эдим алай айтырыгъынгы. Ишинги болмазын билип, мени Аллахны арагъа салып этген антыма ёлтюрюрге айланаса, - деди тюкенчи.
- Тохта, бери тынгыла!..
- Угъай - угъай! Мен эрме. Бусурман адамма мен. Дуния башы тюбюне болуп къалса да, Аллах бла этген антыма ёле билмеучюме.
- Аллах ыразы болсун. Тюз айтаса, - деди эфенди тюкенчиге. Тюкенчи уа, махтанып, Хожа бла ёчешгенин айтып кюлдю.
- Тюкенчи, сен да тюз айтаса, эфенди да тюз айтады. Сиз, дин ахлулары, ётюрюк бир заманда да айтмагъансыз.
- Айхай, айтмагьанбыз, - деди тюкенчи. - Сен бизни ёчюбюзню бузаргъа айланаса. Умут этме. Эл бедишлиги болургьа айланаса.
- Угъай, угъай! Нек бузама?
- Да сора нек сакълайса да мени? Аллах айтса, сен манга ёмюрлюк къул боласа.
- Сакъламай а. Ашыгъып, бу учуз къумач топну алып кетгенме, - деп, Хожа урлагъанын кёргюзтдю. - Муну алып, багъарагъындан бермесенг, унарыкъ тюйюлме.
Тюкенчини жюреги чанчды, кёлю аман этди, бетине сууукъ тер чапды.
- Тюз бусагъатчыкъда ол кюлюучюнгча бир кюле эсенг, бир тюмен береме, - деди Хожа анга.



БАГЪА БИЧИУ
Хожа, хамамгъа келип, анда ишлегенле бла жарыкъ саламлашханды, алай ала анга жарыкъ болмагъандыла, нек десенг, аны юсю - башы къолайсыз кёрюннгенди.
Кезиую жетгенлей:
- Ма бери кирликсе, - деп, анга бир эшикни кёргюзтгендиле. Хожа аны ачып киргенди. Сени жауунг да аллай отоугъа кирсин, ичи бек уллу, алай тазалыкъ жокъ, суу - сууукъ. Не этерик эди - жуууннганды. Сууукъдан бети кёгерип чыкъгъанды да, хамамны жумушчуларына жуууннганы ючюн кереклисинден эсе да юч кере кёп ахча бергенди, сёз да айтмай, кетгенди да къалгъанды. Анга не сёз, Хожаньг бек жаратхандыла. Экинчи келгенинде уа, аллына чапхандыла, жарыкъ болгъандыла. Бири сапын чапдыргъанды, экинчиси жан жаулукъ чыгъаргъанды. Берген отоуларына кирсе - анда таза, жылы. Хожа ох деп жуууннганды. Кийинип чыкъгъанында, ол алгъындан да кёп ахча берлик сунуп, жумушчуланы кёзлери жангандыла, алай Хожа кереклисини экиден бирин берип къойгъанды.
- Бу не этгенлигингди? - дегендиле анга. - Бу жол айырма бёлюмде жуууннганса...
Хожа аланы сезлерин бёлгенди:
- Бу жол жуууннганымы хакъын ол жол берген эдим, бусагъатда бергеним а ол жол жуууннганым ючюндю.



СЕН ДА ИЙНАНМА
Ашары, ичери болмай, Насра Хожа къыйналып болгъанды, аны себепли анга, хар кимни жумушун этип, башына амал излерге тюшгенди. Онглары болгъанла, аны билип, анга нелерин да этдирип тургъандыла.
Бир кере бир бай адам тюкенден, уллу жюк этип, бир мияла сауутла алгъанды. Аланы юйюне къалай элтирге билмей тургъанынлай, Хожа келгенди.
- Бу мияла сауутланы юйюме жетдирсенг, къызгъанчлыкъ этмей, бек иги хакъ берирме, - дегенди бай Хожагъа. Угьаймы дерик эди, Хожа, кётюрюп, жюкню инбашына атханды да, аны иесини биргесине тебирегенди.
Юйюне жете башлагьанлай, бай айтханды:
- Хожа, сен кертини бек сюйген адамса. Жюгюмю юйюме элтгенинг ючюн, юч керти зат айтыр эдим. Санга неден да ол игиди.
- Тюзсе. Айт, - дегенди Насра Хожа.
- Биринчиси: токълукъдан эсе ачлыкъ игиди деселе, ийнанма.
- Тюздю.
- Экинчиси: ат бла баргъандан жаяу баргъан игиди деселе да, ийнанма.
- Ол айтханынг да тюппе - тюздю.
- Ырысхысы болмагъанны акъылы болмайды. Аллай адамланы арасында Хожадан тели барды деселе да, ийнанма.
Бай алай айтыр - айтмаз, Насра Хожа жюкню инбашындан жерге зарф деп атды, сора, сауутланы къалмай ууалгьанларын кёрюп:
- Муну ичинде сынмай сауут къалгъанды деселе, сен да арталлыда ийнанма, - деп, берип кетгенди.



ТАП БИЛЕ ЭДИНГ...
Хожа орамны ёрге ашыгъьш бара болгъанды. Тюкеннге жетгенлей, аны аллын тыйып, тюкенчи арбазгъа чыгъарып сата тургъан кюбюрлерин махтап башлагъанды.
- Быллай аламат кюбюрле битеу дунияны башында жокъдула. Тауусулуп барадыла. Артда бир жерде да табарыкъ тюйюлсе, андан эсе, бир да къуруса да, бирин окъуна алып къой, - деп къысханды Насра Хожаны.
- О, къой - къой! Не этерикме мен кюбюрню? - дегенди Хожа.
- Къара анга! - деп сейирсиннгенди тюкенчи - Кийимлеринги салырса.
Хожаны юсюндегилеринден башха кийими болмагъанды, аны себепли:
- Э, сеними, сени, - дегенди ол. - Сен аман акъыллы адамса.
- Нек?
- Кийимлерими кюбюрге салдырып, къымыжалаймы айландырлыкъ эдинг мени? Тап биле эдинг! Кесинг къымыжалай айланып бир кёргюзт да, анга кёре этерме.



"КЕЛЕЧИ ИГИ БОЛСА, КЕЛИ БАШ ДА КЕЛИР"
Хожаны элинде алайсыз палах аз кибик, хан ары багъаргьа, сюрюуюнден айырып, бир пил жибергенди. Ол пил мардасыз хыличи болгъанды. Эллилени сабанларына, тереклерине кирип, ууатып, малтап, ол уллу заранлыкъ сынатып тургъанды, болсада, хандан къоркъгъандан, киши абери айталмагъанды, алай пил эсирикден эсирик бола баргъанды, аны себепли адамланы тёзюмлери къалмагъанды.
Ала, жыйылып, элни таматасын алларына салып, ханнга тебирегендиле. Аны арбазына жетип тохтагъандыла да, старшинагъа айтхандыла:
- Барыбыз да жыйылып кирип этеригибиз жокъду. Сен кир да, тарыгъыуубузну айт. Хан неда пилни элден кетерсин, неда бир къарар - жыяр адам жиберсин. Алайсыз бизге жашау жокъду.
Тамата ханны юйюне киргенди, алай, бетсинип, былай айтханды:
- Ханыбыз, жаныбыз, бизни элде сени бир аламат жууаш пилинг барды. Халы, къылыгъы адам кибикди. Аны акъыллылыгъына битеу эл сейир этеди. Анга къараргъа, багъаргъа биз бек ыразыбыз. Анга сёз жокъду. Алай бир тилеригибиз барды: нёгери болмагъаны себепли, пил бек эригеди, ёксюз къозуча, мудах болуп, къыйналып турады. Онг бар эсе, анга нёгерликге бизни элге энтта бир пил жибер. Сени малынгы алай инжип тургъанына адамланы жюреклери бек къыйналады. Биле болурса: мен аланы сени бек сыйлы кёрюрге юйретгенме.
Ол адамны сёзлери ханнга бал жагъылгъанча тийгендиле. Асыры ыразы болгъандан, анга саугъала да бердирип ашыртханды.
Тышында сакълагъанла, таматаны тёгерегинден алып, хапар соруп башлагъандыла:
- Не айтды хан?
- Пилни кетеремиди?
- Огъесе къараргъа адаммы жибереди?
- Оллахий, билмейме, - деди. - Таматаны халын артыкъ жаратмагъанма: "Бир оноу этерме. Барыгъыз", - деп, хыны этип ашыргъанды.
Не этерик эдиле, бир кесек сакълайыкъ да, анга кёре этербиз деп, адамла элге къайтдыла. Эки - юч кюнден элге дагъыда бир пил келтирдиле. Иш алай бла бютюнда кырты болду, аны себепли Насра Хожа эллиледен ханнга келечиге кесин жиберирлерин тиледи.
- "Келечи иги болса, кели баш да келир" деп сёз барды. Бар, - дедиле адамла.
Насра Хожа кетди, алай ол иги хапар алып келир деп киши да ийнанмай эди. "Бизни тилегибизни жаратмай, ачыу этеме деп, энтта бир пилни ийгенди. Бусагъатда Хожа да аны хазна жумушаталсын", - деп, эллиле уллу къайгъылы эдиле.
Келечини иши бирди, - барып жумушун айтыу. Насра Хожа да, ханнга келгенди да айтханды:
- Мени эллиле санга келечи этип ийгендиле. Аланы санга уллу тилеклери барды. Бизни элге алгъа бир пил ийгенсе да ол халкъны кёзюн ачып, кёлюн жарытып тургъанды. Экинчи да бирин ийгенсе. Анга адамла бютюнда бек къууаннгандыла. Алай тамата аланы мудах этгенди.
- Не бла? - дегенди хан.
- Не бла болуб'а. Тамата эркек пилни тиши пилге къошуп бууаз этеме, балаларын кесиме алама деп, экисин да баууна уруп, кишиге кёргюзтмейди. Пилле, не кюнню кёзюн кёрмей, не заманында суу ичмей, ашамай, борбайсыз болуп барадыла. Кесине хайыр тюшюрюр ючюн, адам хайыуанны, тап, кесиники окъуна болса да, алай къалай къыйнай болур? Ханыбызны намысын кёрмеген, ол бизге не ахшылыкъ этерикди деп, эллиле бек жарсыйдыла. Багьалы ханыбыз, халкъда "Иесин сюйген итине сюек атады" деп сёз барды. Барындан да адамланы ма алайчыгъы бек къыйнайды.
Хан, асыры ачыуланнгандан, Хожаны сёзюню андан арысына тынгылаялмагъанды, секирип туруп:
- Мен аны билип тура эдим, ол "есине хайыргъа деп кюрешеди. Энтта бир пил жибер деп тилегенинлей окъуна ишекли болгъан эдим. Кёремисе аны сен! Кесине пилле этер ючюн, мени намысым бла ойнайды! Сен анга алай айт: къысха заманны ичинде пиллени экисин да бери сюрдюрсюн. Сиз пилми кёре келгенсиз?! Ол адамны, этген итлиги ючюн, элден къыстайма. Айтырса, - деди хан.
Хан айтханча, экинчи кюн пиллени элден кетерирге хазырлана эдиле. Адамла, къууанып, Насра Хожаны къолун тута эдиле.
- Мени не этесиз? Мен мында къала ушайма да. Кетгенлени къолларын тутугъуз, - деп лакъырда эте эди Хожа.



СЕН ДА ТЮЗСЕ
Къалай бла болгъан эсе да, бир кесек заманны Хожа Тёрени орунуна ишлегенди.
Экеуленни арасында дау чыкъгъанды да, ала тарыгъыуларын айтыргъа анга келгендиле - эм бир бирге сёз бермей, даулашып башлагъандыла. Насра Хожа аланы сёзлерин бёлмей тынгылагъанды.
Даучуланы бири:
- Мен тюзме да, Аллах ючюн? - деп соргъанды Хожагъа.
- Тюзсе, жаным, тюзсе, - дегенди Насра Хожа. Аны эшитип, бирси даучу да, дауун толу айтып бошап:
- Мен тюзме да? - деп соргъанды. Хожа анга да:
- Тюзсе, айхай, тюзсе, - дегенди. Хожаны эки даучугъа да алай айтып ийгенини юсюнден хапар жайылгъанды. Аны эшитгенлей, къатыны чабып келип, Хожагъа:
- Экеулен даулашып, тарыгьыулары бла аллынга келгенде, сен аланы экисине да: "Тюзсе, тюзсе", - деп ийгенсе. Ол неге ушагъан оноуду? Акъ да - акъ, къара да акъ болургъа амалы болмайды, - дегенди.
- Сен тюзсе, - деп жууаплагъанды Хожа.



ХОЖА ТОЙГЪА КЪАЛАЙ ТЮШДЮ?
Юйюнде хар неси да тауусулуп, арт эки - юч кюнде Насра Хожаны къарыны кереклисича тоймай тургъанлай, анга бир юйге келин келгенини, аны бла байламлы уллу той, сый этилгенини юсюнден айтхандыла. Аны эшитгенлей, чакъырырла деп, умут этип, Хожаны кёлю кётюрюлгенди, алай аны сыйгъа чакъыра киши да келмегенди.
Анда адамланы, жыйылып, тюрлю - тюрлю аш - азыкъ ашай тургъанлары кёзюне кёрюнюп, Насра Хожаны аууз суулары келгенди, алай ол ары не сылтау бла барыргъа билмегенди. Билмей тургъанлай, башына аман акъыл келгенди да, ол, бир къагъытны, тёрт бюклеп, хуржунуна салып, той баргьан юйню арбазына муштухул киргенди.
- Не хапар, Хожа? Не гузабагъа къалгъанса? - деп соргъандыла анга, алай ол аланы сорууларына жууап къайтарыр орунуна:
- Юйню иеси къайдады? - деп соргъанды. Анга аны къайсы отоуда болгъанын айтхандыла. Насра Хожа, ол отоугъа ашыгъышлы кирип барып, юйню иесине къагъытын хуржунундан чыгъарып бергенди, сора, мычымай, кесин тепсиге олтуруп ашай тургъанлагъа къошханды.
Къагъытха къарап, юйню иеси:
- Хожа, тышында абериси жокъду. Бир зат да жазылмагъанды, - дегенди.
- Мен бери асыры ашыгъып келгенден, тышына угъай, ичине да жукъ жазылмагъанды, - деп жууаплагъанды Насра Хожа.



АДЕПСИЗ ХАН
Хан, Насра Хожаны да, дагъыда биреуню да нёгерге алып, уугъа баргъанды. Кёп айланып, ала азыкъ ашаргъа олтургъандыла.
Нёгери, артмакъладан чыгъарып, ханнга да, Хожагъа, кесине да азыкъны тенг этип салгъанды. Аны кёргенлей, ханны кёзлерине къан чапханды.
- Сен итсе! - дегенди ол, ачыуланып. - Манга баш юлюш чыгъармай, кесинг бла тенг салып къоя кёреме! Мен санга кесими бир танытмасам, антсызма. Ашыкъма сен.
Ол адам къоркъуп не эсе да айтыргъа ауузун ачханды, алай хан къоймагъанды: уруп, ауузун - бурунун къан этгенди.
Ауузланып бошагъандан сора уугъа жайылгъандыла. Иги кесек айланып арыгъандан сора, биягъы ашаргъа олтургъандыла.
Азыкъны юлеширге бу жол хан Насра Хожагьа буюргъанды.
Хожа азыкъны, хазна къалдырмай, ханны аллына салгъанды, кеслерине уа бир ууакъ затчыкъланы алгъанды. Хан аны бек жаратханды, ауузуна этни буштукълай:
- Хожа, сени былай акъыллы, адепли ким этгенди? - деп соргъанды.
- Билемисе, ханыбыз, эшек къатында тургъан эшекге ушайды. Мени аллай "адепли", "акъыллы" этген сени адепсизлигинг, акъылсызлыгъынгды, - дегенди Хожа.



ИЙНЕ
Хожа, эшегин да отундан жюклеп, агъачдан къайтып келе тургъанлай, жолда бир къынгыр ийне тапханды. Къууанып, ийнени алып: "Къатыныма элтейим, ол ийнени бек сюеди", - деп, эшекни сыртында жаркъаланы арасына салгъанды. Юйге жетгенлей, къатынына къычыргъанды:
- Къатын, бери кел, санга саугъа келтиргенме!
- Не келтиргенсе?
- Ийне!
- Къайда?
- Эшекни сыртында жаркъалагъа салгъан эдим, къара да ал!
- Ой сени юйюнг къурумасын. Киши аллайны ёшюнюне тюйрейди, тели. Ансы ийне отун
жюкден тюшмей турамыды?
Аямай излегендиле, тапмагъандыла. Хожа, экинчи жол отуннга баргъанында, бир эски къалай тапханды. Къатыныны айтханы эсине тюшюп, аны чепкенини ёшюнюне чанчып алып келгенди.
Хожаны къатыны, аны кёргенлей:
- Ай тели, чепкенден бошап къалгьанса да. Алай нечик этесе? Адам быллайны белине тагъып келтиреди ансы, алаймы этеди? - деп урушханды.
Ючюнчю жол а Хожа бир ит кючюк тапханды да, бел бау бла боюнундан белине тагъып, сынсыта - сынсыта, юйге алып келгенди. Къатыны аны кёргенлей:
- Ит кючюкню, кесинги белинге такъмай, эшекни артындан тагьып келме къойсанг а, - деп урушханды.
Дагъыда бир жол Хожа бир эски къазан тапханды да, эшекни артына тагъып, сюйретип, зынгырдатып, элге кирип келгенди.

ХОЖАНЫ ЮЙЮ, ЮЙЮРЮ


ХОУ БИР ДА
Хожаны къатыны атасын кёре башха элге кетип тебирегенди да, эрине:
- Э киши, эшитмедим деме. Мен кетгенлей, бир башха тиширыугъа кёз къаратыргъа умут этме. Аллай затынг болса, тишлерим тюшюп, башым агъарып, ауруулу болуп къайтырыкъма.
- Хоу бир да, мен аллай зат къалай этерме!
- Этсенг да, кесинге аман. Тёшек болуп, ёмюрге дери санга жюк болуп къаллыкъма.
- Бир да къоркъма. Ахшы жолгъа бар. Айтханыбызча, айдан кёп турмай къайт, - деп, Хожа къатынга ариу айтып ашыргъанды.
Эки - юч ыйыкъдан къатыны ата юйюнден "къайтып келгенди. Ол, эшикден киргенлей, жаулугъун тешип, бир жанына салгъанды. Хожа аны чачы агъармагъанын, бети иги болгъанын кергенди да:
- Тишлеринги ашчы, - дегенди.
- Кир ишми кёресе? - деп, къатыны тишлерин ачханды.
- Сени ётюрюкчю болгъанынгы эртте окъуна биле эдим, - дегенди Хожа.
- Къачан ётюрюк айтханма?
- Чачынгы агъаргъаны жокъ, тишлеринг жерлеринде, кесинг семирипсе, - деп ышаргъанды Хожа.
Къатынны кете туруп айтханы эсине тюшгенди. Ол эрине къаш тюйюп къарай:
- Мен ангылагъаннга кёре, мен кетгенли, сен башха тиширыу бла ишинг болмай турмагъанса, - дегенди.
Кесини чийин чыгъарып къойгъанын сезип:
- Хоу бир да! Мени аллайым болса, сен мени аллыма тёшек болуп келлик эдинг, - дегенди Хожа.



СЮЕКЛЕРИН САНАР ЭДИМ
Хожагъа бир ненча кере юйдегили болургъа тюшгенди. Бир кере алгъан къатыны чексиз огъурсуз болгъанды, аны себепли Хожа къыйналып жашагъанды.
Бир жол, къатыны ачыуланып тургъанлай, Хожаны тенглеринден бири узакъдан къонакъгъа келгенди. "Бетими уялтмай, муну бир ашырса эди, нечик аламат боллукъ эди", - деп, Хожа сагъышха къалгъанды, къонагъы бла ушакъ эте, кёп олтургъанды. Къатыны, кёз - къаш бермей, эшикге чыгъа бла юйге кире айланнган болмаса, къонакъны сыйлар акъыл этмегенди, алай Хожа анга абери айтыргъа къоркъуп тургъанды.
Ахырында къатыныны ызындан эшикге чыгъып:
- Къонакъ ачма деп тарыгъады, - деп, арха бурулуп, юйге кирип кетгенди. Къатыны аны ызындан абери айталмай къалгъанды. Ачыуу бурунуна чабып, барып, аш юйде от тамызгъанды. Хожа, уялгъандан, къонагъына:
- Ач болурса. Бу къатын, нек эсе да кёп къалды, - дегенди.
- Къайгьырмаз, - дегенди къонакъ, ачлыгьын да жашырмай.
Алай эте да, бир талай заман озгъанды. Ахырында Хожа, аш юйге барып, къатынына:
- Ы маржа, теркирек бол. Айыпды, - дегенди. Алайлай, къыптыны быргъап жиберип, къатын аны къаш башын жаргъанды. Хожа, абызырап, артха къайтып кетгенди.
Къонакъ ишни болушун ангылагъанды. Къонакъбайына кел этдиреме деп:
- О, тиширыула Аллахны сюймеген къулларыдыла. Была бла, бир амал болса, сёлешмей турургъа керекди. Биздеги да бек осал затды. Усу тутса, чачымдан тутуп, башымы отха тартып тебирейди, - дегенди.
- Э - э, шуёхум, - дегенди Хожа, - сен мени кесинг бла тенг этме. Чачымдан тутуб'а бир кёрге эди, сюеклерин санар эдим.



САУЛУКЪЛУ ЖЮРЕК
Хапаргъа кёре, Хожа эрши адам болгъанды, аны себепли кюзгюге къараргъа сюймегенди. Бир кюн къатыны анга:
- Сен бек саулукълу жюреги болгъан адамса, - дегенди.
- Алай нек айтдынг? - деп соргъанды Хожа. Къатыны кёлюне келгенни жашырмагъанды:
- Сен аллай эрши адамса, аллай эрши адамса, дагъыда, жюрегинг асыры саулукълудан, аурумай айланаса. Быллай къыйынлыкъны кётюрген жюрек бир заманда аурумаз.
- Сени жюрегинг меникинден эсе кёп да къатыды, саулукълуду.
- Хоу бир да! Манга аллай жюрек къайда!
- Мен, къаллай эсе да, бетими кёрмейме, сен а кече, кюн да аны кёргенлей тураса, аны ючюн жюрегинг бек къууанып турады. Сени орунунгда мен эртте тёшек болур эдим.



ОСАЛ КЪАТЫН
Ныгъышда адамла Хожагъа:
- Алан, сени къатынынг мардасыз кёп айланады. Ушамайды. Бир амал этип, тыяргъа керекди, - дегендиле. - Кирмеген арбазы къалмайды.
- Аны юсюнден не айтсагъыз да, угъайыу жокъду, алай анга ийнанмам.
- Нек?
- Сиз айтханча, жетмеген жери къалмай айланса, ол бизни юйге да бир кирир эди.



ДАУЛАШХАН ЭТИГИЗ
Жай эди.
Хожа къатыны бла юй башда жатып болгъанды.
- Киши, ийнегибизни сатып къояргъа керекди, - дегенди къатыны.
- Нек? - деп сейирсиннгенди Хожа.
- Къысыр къалгъанды. Сютю да сют тюйюлдю. Бузоу да бермесе, ол кимге керекди.
- Ийнексиз туралмакъ.
- Аны багьасына кёп сют берген бууаз ийнек алыргъа керекди. Хожа унамагъанды:
- Аллай ийнек кишиге керек болмагъанын кесинг айта тураса, сора аны сатаргъа жараймыды да?
- Жарайды.
- Угъай, ол менича адамлыгъы болгъан кишиге бетлик тюйюлдю.
- Аны ким билликди?
- Кесим билсем, озгъан да этеди.
Сёзден сёз тууа, даулаш уллугъа кетгенди. Огьурсуз къатыны Хожаны, тюртюп, юй башындан атханды.
Аны доп деп тийгенин эшитип, орамны озуп баргъанла чабып жетгендиле. Хожаны эси аууп тургъанын кёрюп, кётюрюп къыртышха сыртындан салгъандыла, бетин суу бла сылагъандыла.
Бир кесекден Хожа эс жыйгъанды. Адамла:
- Юй башдан къалай кетдинг? - деп соргъандыла анга.
Хожа сёзню ары - бери бурдурурта кюрешгенди, алай, къысып, къоймагъандыла.
- Мен бир затны сизден жашырып къойгьанлыкъгъа не боллукъду? - дегенди Хожа.
- Жарарыкъ тюйюлдю. Алай этсенг, арабыз бузуллукъду.
Къоймазлыкъларын кёрюп:
- Мени къалай жыгьылгьанымы билир ючюн, юй башха чыгъып, къатынларыгъыз бла барыгъыз да, аямай даулашхан этигиз, - дегенди Хожа.



КЪАЛАЙ ЭТГИН?
Керти, ётюрюк эсе да, Насра Хожа гитче заманында бек сиркиу болгъанды. Кёп аман къылыкъ этгенди.
Бир жол анасы анга:
- Эшикни къоюп, бир жары кетме, - деп, къоншуларына кетип тебирегенди.
- Охо, - дегенди Хожа. Анасы, орамгъа чыгъып кетип, ол кетип къалыр деп къоркъуп, къайтып келип:
- Эшитемисе, боюнунгу кесип къоярма, бир жары тепсенг, - дегенди. - Арбазда олтуруп, эшикни сакълап тур.
- Охо - охо, - дегенди Хожа.
Тюшге дери тургъанды, алай анасы келмегенди. Юйге киргенди да, тапкалагъа къарагъанды, болсада ашар зат тапмагъанды. Андан артында да бир талай тургъанды. Эрттенликде да хазна затлары болуп ашагъан болмаз эди: ачдан тёзалмай башлагъанды. Орамгъа чыгъа да къарай тургъанды, алай анасы кёрюнмегенди.
Эшикни къоюп кетерге къоркъуп, эски безгилеринден чыгъаргъанды, аркъасына кётюргенди да, къоншуларына баргъанды. Юйню иесини атын айтып къычыргъанды.
Анасы чыгъып къарагъанда, Хожа, сюрюше - сюрюше, эшикни сыртына кётюрюп тура эди.
- Оу эшигим! Эшигинг къурусун сени! Неди бу этип келгенинг? - дегенди анасы.
- Ачдан ёлеме, - деп жууаплагъанды Хожа.
- Ёлюп къаллыкъ! Эшикни нек бузгъанса? - деп, анасы аны керегин берди.
- Урма! Нек ураса? - дей, Хожа бир жанына сюрюшгенди.
- Ашыкъма сен! Юйге бир барайыкъ да, мен санга ургъанны анда кёргюзтюрме.
- Нек?
- Къарачы дагъыда сен анга, уятсызгъа!
- Да не? Эшикни къоюп кетме дегенсе да, алып келгенме.
- У - у! Сеними, сени!
- Къара бу сейирликге! - дегенди Хожа. - Айтханларын этмесенг, аман къылыкълыгъа санайдыла, этсенг а тюйген этедиле.



ХОЖАНЫ ХОРЛАУУ
Кертимиди, ётюрюкмюдю, ким биледи. Айтханларына кёре, Хожаны бир чочууукъ эшеги болгъанды. Жолда ары - бери бара угъай, орунда аш салгъан заманда окъуна ол Хожаны жанындан этип болгъанды. Бирде Хожа, сенек бла алып, аны къуудушуна бичен атама дегенлей, ол, табанлап, иесин кир суугъа жыкъгъанды. Хожа ынычхай - ынычхай ёрге тургъанды да, эшегин аямай тюйгенди, юйге келгенди, къатынына къычырып башлагъанды:
- Хожа сени къулунг болмагъанды. Юйге кирип, олтуруп, тышына чыгъып, тилчи къатынла бла жаншап тургъандан башханы билмейсе. Бюгюнден ары эшекге ашны сен сала тур.
- Мен нек салама? Ол эркегырыуну ишиди.
- Отуннга барыу - эркегырыуну иши, базар - къазар да алай, бичен да алай...
Хожа алай дей, къатыны былай дей кетгендиле да, уллу даулашха къалгьандыла, алай бир акъыллы болалмагъандыла, сора:
- Шум - шумалакъ ойнайыкъ да, ким алгъа сёлешсе да, эшекге ашны ол сала турлукъду, - дегенди къатыны. Хожа угъай демегенди. Ала тил тутушуп башлагъандыла.
Кюн тюш болургъа къатыны, эрини сёлешмезлигин билип, чыгъып кетгенди. Ичинден ол:
"Мен кетсем, барып, эшекге аш салмай не этерикди", - деп ойлагъанды.
Хожа уа, аны ол оруннга эшекге аш салыргъа баргъан сунуп, терезеден къарагъанды. Алай къатыны къоншуларына кетип къалгъанды. Аны ючюн, Хожа, олтургъан жеринден тепмей тил тутханлай тургъанды.
Бир заманда аны юйюне уручу киргенди. Хожа анга сёлешмегенди. Уручу, тапханын жыйып, кетип тебирегенди. Хожа ол заманда да тынгылагъанлай тургъанды. "Бу бош тели зат болур дейме", - деп, Уручу Хожаны башындан бёркюн да алып кетгенди. Хожаны тили ол заманда да ачылмагъанды.
Хожаны къатыны къоншусуна юйюнден нек кетгенин айтханды.
- Алай эсе, барма. Турма къой. Не сюйсе да этсин, - дегенди къоншу къатын.
- Да Хожа кеси да ачдан еле болур. Табакъ бла анга бу шорпадан, этчик да салып бир жиберир эдик.
Алай этгендиле.
Бир заманда бир жашчыкъ, табакъ бла шорпа алып, кирип келгенди. Олсагъатдан Насра Хожа анга юйюню тоналгъанын къолу бла кёргюзтюп ангылатыргъа кюрешип тебирегенди, алай жашчыкъ аны не айтыргъа айланнганына тюшюнмегенди. Болдуралмагъанында, Хожа башын - башын кёргюзтюп башлагъанды. Ол алай бла уручу бёркюн да алып кетгенин билдирирге умут этгенди, болсада жашчыкъ, аны терс ангылап, шорпаны башына къуйгъанды.
Шорпа Хожаны башын бек иги кюйдюргенди, алай аны тили ол заманда да ачылмагъанды. Жашчыкъ юйюне къайтханды.
- Элтдингми? Не айтды? Ашадымы? - деп соргъанды Хожаны къатыны. Жашчыкъ ишни къалай болгъанын айтханды. Къатыны, секирип туруп, чапханлай юйюне келгенди. Хожа уа, тынгылагъанлай, биягъы жерде олтуруп тура эди.
- Не болгъанды? Къайдадыла мында затла? - деп гузабагъа къалгъанды къатыны.
- Угъай да! Хорлатхан а этеми эдинг! Болду, энди даулашыу жокъду! Эшекге аш сен сала турлукъса! - деп къууанганды Насра Хожа.



УЧУЗ ЖЮЗЮКЛЕ
Хапаргъа кёре, бир кезиуде Хожаны эки къатыны болгъанды. Ала бир бирлери бла арталлыда жарашмагъандыла. Хожа бир жары кетсе, къуру тюйюшюп тургъандыла. Тюйюшню башы къуруда бир затда болгъанды, ол да неди десенг, - эрлери. Тамата къатыны айтханды:
- Къорагъын сен, сени манга шапагъа келтиргенди.
Кичиси айтханды:
- О жазыкъ кесинг! Алай сунупму тураса? Элге айтылгъан Хожагъа сен не къатынлыкъ эталлыкъ эдинг? Сени жараусузлугъунгдан келгенме мен.
Къайдан да келсин, къачан да келсин, Хожа аланы былай дауур эте тургъанларына келгенди. Ол аны бек къыйнагъанды, болсада нек эсе да аланы бирлерин да къоймагъанды. Тынч турмай, дауур эте кетселе, бир - бирде:
- Болду! Тыныгъыз, ансы экигизни да къыстап иерикме, - дегенди. Къатынла ол кимни сюйгенин ангылаялмагъандыла. Жарашсала, келишип, Хожагъа аны кёп кере соргъандыла, алай сёзню ары - бери бурдуруп къойгъан болмаса, ол ачыкъ жууап бермегенди.
Талай заманны иш алай бла баргъанды. Къатынларыны дауурларындан безип, Хожа аланы сорууларына жууап излеп башлагъанды, алай былай айтайым деп билмегенди. Ахырында, башына аман акъыл келип, базардан эки учуз жюзюк алып келгенди. Аланы бирин кичи къатынындан жашыртын таматасына, бирин да, таматасындан жашыртын кичисине бергенди. Хар бирине:
- Мен муну санга сени энчи сюйгениме белгиге береме. Кишиге кёргюзтмей, кёзюмден кёрюп сакъла, - дегенди.
Къатынлары артда анга:
- Къайсыбызны бек жаратаса? - деп соргъанда,ол:
- Кимге жюзюк берген эсем да, аны, - деп, аланы экисини да жюреклерин басханды.



АЛГЪЫШ
Хожаны къатыны чексиз эринчек, аны бла бирге огъурсуз болгъанды. Хожа аны къояргъа кёп сагъыш этгенди, алай сабийлерин асыры сюйгенден, андан айырылалмагъанды. Аны ол жаны бла алай къарыусузлугъун билип, къатыны, ёмюрден ахыргъа кесин ынычхатып, жукъ этерге унамагьанды. Ёзгени къой, юй тюпню сыйпамагъанды, быстыр, сауут жуумагъанды. Адам кирип кёрюр деп, уялып, аллай жумушланы да Хожа кеси этгенди.
Аны ючюн къатыны аны сыйсыз этип сёлешгенин къоймагъанды. Къоншулагъа жюрюрге, керексиз сёзге къатышыргъа уа ол кимге да жетдирмегенди.
Ишден келип, бир кече Хожа быстыр жууа болгъанды. Кичи жашчыгъы, келип, аны къоюнуна минерге кюрешип, чырмап башлагъанды. Къатынына абери айтыргъа къоркъуп, Хожа:
- Барчы, ойна. Мен бусагъат къыхланы ариу этип келейим, - деп, жашчыгъын юсюнден айырыргъа умут этгенди, алай сабий кетерге унамагъанды. "Жукъ айтсам, юсюме чабар, жууап къайтарсам, этиучюсюча, муну бла урур", - деп, Хожа сибиртгини ундурукъ тюбюне букъдургъанды, сора:
- Къатын, ый маржа, жыйрыгъынгы жууа турама, бу сабийни бир кесекчик булжут, - деп тилегенди.
- Кюнню узуну сен къарап тургъан болурса, кече да мен булжутмасам а, - дегенди къатыны.
Хожа, ачыуланып, быстыр жуугъанны къойгъанды. Барып, от жагъада олтургъанды. Жашчыгьы, чабып барып, аны къоюнуна миннгенди да, атасыны жаякълары бла энишге агъып баргьан жилямукъларын кёргенди. Аланы бармакъчыгьы бла кёргюзте:
- Суу! Суу! - дегенди. - Ата, суу!
- Ол суу тюйюлдю, балам, - дегенди Хожа. - Жилямукъду. Быллай сууну сен бир заманда да сынама. Манга да аны сени жилямугьунг чыгъар деп къоркъгъандан сынаргъа тюшеди.



ХОЖА КЪАТЫН АЛЫРГЪА ХАЗЫРЛАНАДЫ
Бир эрттенликде Хожа, эртте къобуп, юйде болгъан хапчукланы битеу къатышдыргъанды, ары - бери чачханды. Къабыргъада тагъылып тургъан кюйюзню алып, ичин тышына айландырып, жерине такъгъанды. Ундурукъланы, шинтиклени тюплерин башларына айландыргъанды. Шинтик тургъан жерге ундурукъну, ундурукъ тургъан жерге шинтиклени салгъанды.
Хожаны юйде алай тизгинсизлик этгенин кёргенде, анасы ачыуланып соргъанды:
- Хожа, не зат этесе, сен акъылынгданмы шашханса?
- Угъай, анам, мени аллай къайгъым жокъду. Алай бюгюн санга келин келтирликдиле да, мен анга хазырланама, - дегенди анасына.
- Келин келтирликле юйню жыйгъан, жарашдыргъан этедиле, сен а битеу болгъанны къатышдырдынг да къойдунг, - деп, бютюнда бек ачыуланнганды анасы.
- Анам, сен анга ийнан, ол бери келлик адам менден да бек къатышдырлыгъына. Болгъанны башын тюбюне айландырлыкъды. Ол алай этгенинлей, хар не кесини жерин табып къалыр деп кюрешеме.



ХОЖАНЫ ОНЕКИ БЕШИГИ
Хожа юйдегили болуп, бир ай озгъанлай, аны къатыны сабий тапханды.
- Хожа, санга жаш туугъанды, - деп билдиргендиле.
Хожа, зат айтмагъанлай, чыгъып кетип, базаргъа баргъанды, онеки бешик алып келгенди.
- Бу къадар бешикни не этериксе? Быланы нек алгъанса? - деп соргъандыла адамла.
- Мени тергеуюм бла хар ай сайын бир сабий туууп барлыкъды. Аны себепди, ай сайын ала тургъандан эсе, жылгъа жетер чакълы алып къойсам игиди, - дегенди Хожа.



ХОЖА КИМНИ СЮЕДИ?
Насра Хожаны элде эки къыз сюйгендиле. Аладан бирини аты Гокка, бирсини аты уа Асий болгъанды.
Хожа мени сюе болур деп, ала экиси да умут этип тургъандыла. Насра Хожа уа жюрегинден Асийни сюйгенди. Алай, селешгенде, экисин да сюеме деп болгъанды. Бир кюн къызла экиси да тюшде, салкъында олтуруп. Хожа мени бек сюеди, деп бири, угъай, мени бек сюе ди деп да бири, даулаша тургъанлай, Хожа къызланы юслерине барып къалгъанды.
- Къызла, не ушакъ этесиз? - дегенди ол.
- Сенден не жашырыу, Хожа, сени юсюнгден даулаша турабыз, къоярыкъ тюйюлбюз, айт, къайсыбызны сюесе? - деп тохтагъандыла къызла.
- Экигизни да теппе - тенг сюеме, - дегенди жаш, алай болгъанлыкъгъа, къызла ийнаныргъа унамагъандыла.
Ахырында аладан бирлери:
- Энди, Хожа, сен бизни къайыкъгъа миндирип, тенгизде бара тургъанлай, биз экибиз да суугъа жыгъылып кетсек, къайсыбызны алгъа чыгъарыр эдинг? - деп къысхандыла. Хожа, чырт жюзе билмегени эсине тюшюп, сора, сюйген къызына къарап:
- Асий, сен бир кесек окъуна жюзе билемисе? - деп соргъанды.



ХОЖАНЫ ЖИЛЯУУ
Хожаны къатыны ушхууургъа шорпа этгенди да, иссилей тепсиге салгъанды. Тузу бар эсе бир кёрейим деп, чолпу бла уртлагъанды да, ауузун кюйдюргенди. Болсада, уялып, Хожагъа жукъ айтмагъанды. Аны кёзлеринден жилямукъла агъып баргъанын кёрюп, Хожа:
- А къатын, нек жиляйса, не болгъанды? - деп соргъанды.
Къатыны, Хожа бла лакъырда этериги келип:
- Анам харип шорпаны бек сюйюучю эди да, ол эсиме тюшюп жиляйма, - дегенди.
Ол алай айтханлай, Хожа да чолпу бла бир исси шорпаны уртлагъанды. Ауузу кюйюп, амалсызгъа къалгъанды. Кёзлеринден жилямукъла акъгъандыла. Аны кёрюп, къатыны:
- А киши, санга уа не болду, нек жиляйса? - деп соргъанды. Хожа:
- Ол иги ананг ёлюп, сен телини сау къалгъанынга жиляйма, - деп ышаргьанды.



НЕГЕ СОРУП ТУРАСА?
Хожа юйюне бара тургъанлай, къоншуларындан бирине тюбеп:
- Бюгече сизни юйде ол топулдагъан тауушла не эдиле, Хожа? - деп соргъанды.
- Бош алай. Къатын, ачыуланып, мени бёркюме бир - эки кере жумдурукъну жетдирген эди, ансы башха зат жокъ эди, - дегенди ол.
- Хожа! Къуру бёркню адам къалай урур?
- Къадалып, муну несин соруп тураса? Ичинде мени башым да болур эди.



КИШТИК КЪАЙДАДЫ?
Хожа базардан эт алып келип, хычин этерге къатынына бергенди. Ол хычинле этип башлагъынчы, этни киштик aшaп кетгенди.
Ингирде Хожа келип:
- Къатын, хычин этдингми? - деп соргъанды.
- Угъай, этни киштик ашап кетгенди. Хожа, ачыуланып, киштикни тутуп келип, базманнга салгъанды. Киштикни ауурлугъу тамам юч килограмм болгъанды. Хожа, сейирсинип :
- Киштикни ауурлугъу юч килограмм эсе, эт къайдады? Ол ауурлукъ этники эсе уа, киштик къайдады? - деп, сагъышха къалгъанды.



БИР КЕРЕ ТЮЗЮНЕ ДА БИР БАР
Хожа жаш заманында, былай эт деген затларын башхача этип, былайтын бар десенг, терсине барып тургъанды. Аны себепли бир затны этдирирге сюйсе, атасы анга этме деп, этдирмезге сюйсе уа, эт деп болгъанды.
Бир жол Хожа да, атасы да, тирменден улоу бла ун алып келе, бир суугъа жетгендиле.
Хожаны атасы айтханды:
- Жашым, мен огъарыракъда тап кечиуню ётейим, сен а эшекни сууну жайыу жери бла ётдюрме да, терени бла ётдюр.
"Мен къуруда атам айтханны терсине этип турама, бир кёре тюзюне да бир этейим", - деп. Хожа эшекни сууну эм терен жерине уруп, жюгюн да, кесин да суугъа кёмюп къойгъанды.



ОЙНАРГЪА ЧЫГЪАР
Хожаны къатыны, къарыны болуп, сабий табаргъа ауруп жатханды. Алай, табалмай, кёп къыйналгъанды.
Къатынла хапарны Хожагъа айтханларында, ол:
- Тохтагъыз, мен амалын билеме, - деп, кетип, тюкенден бир талай илляу алып, къатыныны жанына салгъанды.
- Хожа, была нелеринг эселе да, бусагъат да неге керекдиле? - деп соргъандыла тиширыула.
- Сиз сабий кёрмегенмисиз? - деп сейирсиннгенди Хожа. - Бу тууарыкъ да сабий ушайды да, быланы кёрсе, ойнаргъа чыгъар.



ХОЖА КЪЫЗЫН МАХТАЙДЫ
Хожа ийнегин базаргъа сатаргъа элтгенди. Сураучу, алыучу кёп эди, алай ол аланы бири бла да келишалмагъанды.
Ийнегини баш бауундан тартып, базардан чыгъып келгенлей, аллына шагъырей саудюгерчилеринден бири чыкъгъанды. Былай да, былай деп, Насра Хожа анга тарыкъгъанды.
- Алай болургъа амалы жокъду. Бусагьатда ийнекле иги сатыладыла. Тюбегенибиз иги болду. Келчи, бусагъат мен сатайым, - деп, шагъырейи Хожаны ийнеги бла базаргъа къайтаргьанды да:
- Ийнек керек бери келсин. Семиз ийнек! Бууаз ийнек! Бууазлыгъына алты ай болгьан ийнек! - деп, къычырып башлагъанды. Алыучула Насра Хожаны ийнегини тёгерегин къургоулагьандыла. Арадан сагьат жарымы да озгъан болмаз эди, ийнекни алгъандыла да кетгендиле.
- Сау бол. Кесим ауузум бла айтып тургъандан эсе багъа сатдынг, - деп, Хожа саудюгерчиге уллу ыспас этгенди.
Бир ауукъ замандан сора, Хожаны къызын тилей келечиле келгендиле. Хожа аланы ёрге ётдюрюп олтуртханды, сыйлагьанды, сора жумушларын айтханларында уа, эсине саудюгерчини сёзлери тюшюп:
- Оллахий, бизни къызыбыз бек семиз къызды. Кеси да, не айтырса, бууазды. Къарынына алты ай окъуна болады, - деп махтагъанды къызын.
Ол сёзлени эшитгенлей, келечиле кюллюклерин тыялмай, бир - бир, туруп, чыгъып кетгендиле.
Хожаны къатыны, аны эшитип:
- Тели, ой тели! Неди сени бу этген ишинг? - деп, юсюне чапханды. - Аллай затланы, болса окъуна, ким айтады, эшек мыйысын ашагъан?
- Билмеген жерингде ауузунгу къысып тура тур, - дегенди Насра Хожа. - Мен былайда айтхан сёзле айтылмасала, базарда сени ийнегинги киши аллыкъ тюйюл эди. Ала айтылсала, къызынгы да алай иги алыргъа керекдиле.



КЪАТЫН АЛЫУ
Хожаны ахлулары жыйылып кенгешгендиле да, анга къатын алыргъа оноу этгендиле. Аны юсюнден Хожаны кесине жукъ билдирмей, экеулен, барып, бир тул къатын бла сёз тауусуп келгендиле. Къатын бек эриши болгъанды. Иш тамам болду дегенден сора Хожагъа айтхандыла. Ол къатын алыргъа угъай демегенди. Алай бла къатынны келтирип, Хожаны юйюне салгъандыла.
Эрттенбласында Хожа къайры эсе да кетип тебирегенлей, къатыны аны тохтатып соргъанды:
- Э киши, мен сени жууукъларынгы танымайма. Кимге кёрюнейим, кимге кёрюнмейим?
Хожа, арсар бола турмай:
- Кимге кёрюнсенг да керюн, алай манга керюнме, - дегенди.



КИШТИК
Хожа базардан харбыз алып кечгенди да
- Къатын, муну ингир ушхууурда ашатырса, асырап къой, - деп, орамгъа чыгъып кетгенди. Ингирде харбыз къалмай бошалып тургъанын кёргенди. Экинчи жолда да иш тюз aлай болганды да, Хожа:
- Къатын, манга харбыз юлюш нек къоймайса? - деп соргьанды,
- Кимге да къалмайды. Бир киштик тюзелгенди да, алып кетеди, - дегенди къатыны.
Хожа ол сёзню эшитген бла балтасын алып, кюбюрге салып, киритин этгенди. Къатыны аны кёрюп:
- Э киши, не этесе? - деп соргьанды. Хожа:
- Киштик алып кетип, балтасыз къалырбыз деп асырагьан этеме, - дегенди.
- Балтаны киштик алып башынамы урады?
- Сом жарымлыкъ харбызны къоймагъан киштик манга экисомлукъ балтаны къоямыды?



ЭРСИЗ КЪАЛЫР ЭДИНГ
Кече жатханларындан сора Хожа, ай жарыкъ терезеден къарап, бахчада терек юсюнде адамча бир къарелдини кёргенди. Къабыргъада тагъылып тургъан садакъны алып, къарелдиге тутуп атханды.
Эрттен бла къарагъанында, садакъ окъ кесини къатыны жуууп терекге жайгъан абасыны белинден тийип бирси жанына чыгъып тура эди.
Аны керген бла Хожа:
- Шукур! Шукур Аллахха! - деп башлагъанды.
- Хожа, не болгъанды? - деп соргъанды кьатыны.
- Къатын, сен да шукур де, мен ол терекге жайылып тургъан абамы ичинде болсам эди, сен эрсиз къаллыкъ эдинг.



АРМАУ БОЛУУ
Хожа, къатыны бла от жагъада олтуруп, хапар айта болгъанды. Отда отунла тауусула башлагъандыла да, къатыны чыгъып кетип, алып келгенди, сора:
- Э киши, кетчи былайдан. Къужур адамса эшитмеймисе? Кет арлакъ. Эки аягъьнгы эки тыпыр ташха салырса да турурса. Бездиргенсе ариу, - деп тырман этгенди. Насра Хожа, бир зат да айтмай, олсагъатдан, туруп, кийинип, чыгъып кетгенди. Ол элни къыйырына жетерге, къоншуларындан бирине тюбегенди да:
- Алан, эринмей, бизге кирип, ол аман къатыннга бир айт. Боллукъмуду, огъесе энтта арлакъ кетейимми? Бир хапар билдирсин, ансы, не этерге билмей, армау болуп турама, - деп айтдыргъанды къатынына.



ИЕСИЗ МАЛ
Насра Хожаны хайырсыз эшеги биягъы тас болгъанды. Хожаны, аны излеп, жетмеген жери къалмагъанды, алай табалмагъанды.
- О къой - къой! Сен къалай табарыкъ эдинг? Аллах айып этмесин ансы, сен несе? Жангыз эшекге да иелик эталмайса. Сен иемисе, сен? Сен аны иеси тюйюлсе, - деп тырман этгенди къатыны.
- Иесиме! - дегенди Хожа, ачыуланып.
- Тюйюлсе!
- Иесиме!
- Тюйюлсе!
- Алай эсе, игиди, - дегенди Хожа. Андан артында, эшекни излей эшикге да чыкъмагъанды.
Бир ненча кюнден эшегин бёрю ашагъанды. Аны билип, ол бушуу этип тургъанды, алай къатыннга абери айтмагъанды.
Къатыны, эшитип, кесине айтханда уа:
- Да не эди да? Иесиз малны бёрю ашайды ансы, менми ашайма? - дегенди.



АРИУ ТИШЛЕ
Ким биледи, ненча жыл болгъан болур эди. Жаш заманында Хожаны атасы бишген къой баш алыргъа эт тюкеннге жибергенди. Угьаймы дерик эди, чабып баргьанды да, Хожа къой баш сатып алгъанды. Юйге къайтып келе уа, ачдан тёзалмай, бир кесек ашар муратда, жол жанында ташха чёкгенди. Ашап башлагъанды да, кесин тыялмай, энтта бир кесекчик къабайым дей да ашай, башны ариу кемиргенди да къойгъанды.
Къайтып башхасын алыргьа ахчасы болмагъанды.
- Алдынгмы? - деп соргъандыла юйге киргенинлей.
- Хау, - дегенди да, Хожа баш сюекни анасына узатханды.
- Охо! Муну эти къайдады? - дегенди анасы.
- Арыкъдан, бу къойну башында эти болмагъанды, - дегенди Хожа.
Жашыны халин биле болур эди, аны тилин тутама деп, анасы:
- Тили уа? - деп соргьанды.
- Бу тилсиз болгъанды.
- Кёзлери уа къайдадыла, кёзлери? - деп, анасы, ачыуланнганын тыймай, хыныракъ сёлешгенди.
- Кёрмеймисе? Сокъур къой болгъанды.
- Сора муну бери нек алып келдинг да? Анасына андан ары жууап тапмай:
- Атам, къарачы, алай а къалай ариу тишлери барды, - деп, Хожа баш сюекни атасына тутдургъанды.



КЪАРТЛЫКЪ КЕЛСЕ
Насра Хожаны къатыны къарт болгъанды, кёзлери азгъандыла, экили кёрюп башлагьандыла.
Насра Хожа базардан бир харбыз алып келгенлей:
- А киши, не эте эдинг бу харбызланы экисин бирге? Бизни кимибиз барды? Бири болмаймы эди экибизге? - дегенди ол. Насра Хожа анга жукъ да айтмагъанды, харбызны кесип, экиден бирин да алып, къатыныны аллына олтургъанды. Туурагъанды, ашап башлагъандыла, сора биягъы къатыны айтханды:
- А киши, бу жанынгда олтургъан къарт кимди? Бизге къонакъ келгенин нек айтмагъанса? Сизни бла бирге олтуруп ашарча, мен алыкъа аллай бир адепсиз болмагъанма.
Хожа андан ары тынгылап туралмагъанды.
- Къатын, - дегенди ол, - нени экили кёрсенг да, кимни экили кёрсенг да, кеси эринги бирли кёрюрге керексе.



ЮЙРЕТИУ
Хожа, къызыны къолуна къошунну тутдуруп:
- Бар, суу алып кел, - деп, жаягъына ургъанды. - Сындыргъан иш этсенг, жанынгы алырма.
- Хожа, бу не этгенлигингди? Сындырлыкъ тюйюл эсе, анымы билесе? - дегечдиле адамла.
- Сындыргъан бир этсе, тюй да тур. Андан не чыгъарыкъды? Алгъадан тюйсенг а, къоркъуп, сындырмай келир, - дегенди Хожа.



ЭШИТМЕДИМ ДЕМЕ
Хожагъа тюшюнде бир талай тиширыу келгендиле. Ала анга бир къатынны кёргюзтюп, муну алмай амалынг жокъду, бу сени аламат юйдегили этерикди деп, къаты къысхандыла. Ала бла даулаша, Хожа кёп къыйналгъанды, алай тиширыуланы юсюнден айыралмагъанды. Зор бла къатын алдырып къоядыла деп, къоркъуп уяннганында, юй бийчеси биргесине жатып болгъанды. Насра Хожа:
- Къатын! Къатын! - деп уятханды аны. Жукъусу бёлюннгенин жаратмай, юй бийчеси:
- Не этеди бу? - дегенди.
- Къоншу къатынла, жыйылып, мени юйдегилендирирге айланадыла. Тур. Бир амал эт, ансы бизни бир бирден айырлыкъдыла, - дегенди Насра Хожа. - Тур дейме да... Охо, жат, алай артда эшитмедим деме.

ХОЖА АНДА ДА, МЫНДА ДА... 


КЪОРКЪГЪАН БУЛБУЛНУ ЖЫРЛАУУ
Къайры эсе да бара, Насра Хожа жол жанында кёгет терекле кёргенди. Аланы шапталлары, сарыуууртла болуп, энишге - энишге салынып тура эдиле.
Аууз суулары келип, кесин тыялмай, Хожа бахчагъа тюшгенди. Онг этип, терекге миннгенди, тап жарашдырылsп, шапталладан жыртып, ашап башлагьанды.
Билмей тургъанлай:
- Хей! Кимсе? Терекде ненг къалгъанды? - деген ауазны эшитгенди. Элгенип къарагъанлай, бахчаны иесини терек тюбюнде сюелип тургъанын кёрюп:
- Булбулма! Терекге минип, жырлагъан этеме, - дегенди. Кёлюне не келгенин ким биледи, алай:
- Жырлачы да бир, булбул эсенг. Бир тынгылап кёрейим, - дегенди тереклени иеси. Хожа, ёнюн базыкъ этип, бир затла айтып жырлагъанды.
- Уй аман! Булбул алаймы жырлайды? - дегенди ачыуланып ол киши.
- Къоркъгьан булбул алай жырлайды, - дегенди Хожа.



СЫЛТАУ
Хожа къоншуларындан бир заманда да тарыкъмагъанды, алай аланы бири уа жарашыусузлугъу бла аланы барысын да къыйнап тургъанды. Къалгъанлача, жарашыусузну Хожа да кёрюп болмагъанды.
Бир кюн ол аман къоншусу, келип, андан жип тилегенди, Хожа юйюне кирип кетип, бир кесекден чыкъгьанды да:
- Тейри, жипге суу боюнунда къурутургъа ашлыкъ жайып турадыла, - дегенди.
- Ол деген не сёздю? Жипге ашлыкъ жайгъан боламыды? Ол неге ушагъан сылтауду? - деп кюлгенди къоншусу.
- Бермезге сюйсенг, жибинге ашлыкъ угъай, тары да жаярса, - дегенди Хожа.



БЮРЧЕ ОТ
Юйюнде абериси болмай тургъанлай, Хожагьа къонакъ келгенди. Анга не ашатыргъа билмей, къатыны, кеси да къайгъыгьа къалгъандыла.
- Базардан бир сют башчыкъ алып келсенг, хычинле этер эдим, - дегенди къатыны. Хожа базаргъа ашыгьышлы кирип келгенди. Терк окъуна, къарап, сют баш алгьанды.
Аны ёре къошунчукъ бла кётюрюп баргьанлай, абынып, жыгъылып кетгенди. Къошун, къолундан ычхынып, барып тийгенди да, ууалгъанды. Алай бла, Хожаны ахыр капеклерин берип алгъан сют башы жерге жайылгъанды. Башын къайгъы басханды: "Энди уа не этейим? Къонагъымы къалай ашырайым?"
Сагъыш Хожаны башына аман акъыл келтиргенди. Ол къошун сыныкъланы таш бла тюйюп, ун этгенди. Аны алып базаргъа къайтханды да.
- Бюрче от! Ой, кереклиге бюрче от! - деп къычырып башлагъанды Адамла келип, алып тебирегендиле. Хожа сатыу этип бошаргъа, къайсы эсе да:
- Бу от бла бюрчени къалай этип ёлтюрюрге боллукъду? - деп соргъанды.
- Тутуп, кёзюне къуяргъа керекди, - дегенди Хожа. Алыучу ачыуланып, андан от алгъанланы излей, тёгерегине къарагъанды, алай ол андан адам кёргюнчю, Хожа, аман акъыл бла тюшюрген ахчасына сют баш алып, къонагъына жетдиргенди.



ХОЖАНЫ КЁЧЮУЮ
Хожа юйюнде жукълап тургъанлай, кече ортасында аны юйюне уручула киргендиле. Насра Хожа, тыхар - тухурну эшитип, уяннганды, аланы хар нени къалдырмай бирге жыйып къакъгъанларын кёрюп тургъанды, аны ючюн жукъ айтмагъанды.
Уручула, къысымларын кётюрюп, эшикге чыкъгъанлай, Хожа секирип туруп кийиннген ди, тюбюнде тёшегин бла юсюнде жууургъанына, ичлерине жастыгъын да салып, бирге къысхан ды. Ол къысымны кётюрюп, уручуланы ызларындан жетгенди. Уручула да бара, Хожа да бара, элни огъары къыйырында бир юйню арбазына кирип, элчик аллында тохтагъандыла. Эшични киритин ачып, ичине кире башлагъанлай, аладан бири Насра Хожаны аркъасында жюгю бла сюелип тургъанын кёргенди.
- Ким эсенг да, къайрыса бери? - деп соргъанды.
- Къайрыса дегенинг? - деп сейирсиннгенди Насра Хожа. - Мени бу юйге кёчюрмеймисиз да?



ТЮШ
Биягъы Насра Хожаны ахчасы тауусулгъанды. Аны юсюнден сагъыш эте жатханды да, тюшюнде анга биреу тогъуз сом ахча бергенди. Алай Хожа аны жаратмагъанды.
- Алай къалай этесе? Он сом эт муну, алайсыз аллыкъ тюйюлме, - деп тохтагъанды Хожа. Алай ол адам тогъуз сомгъа капек да унамагъанды.
- Алай эсе, алмайма, - деп, Хожа тогьуз сомну алыргъа унамай къойгъанды.
Бу даулашда жюреги къыйналып, уянып секирип туруп, ундуругъуна олтурса, юй къаппа къарангы, анда киши да жокъ, сом угъай, къара капек да жокъ. Насра Хожа жарсыгъанды "Алып къойсам боллукъ эди. Охо, къайгъырмаз, жукьласам, энтта берир эселе уа, - дей, жангыдан юсюн да тынгылы жабып жатханды, алай кёзге жукъу кирмегенди, болсада ол кёзлерин къаты къысханды да, кьолун да узатып:
- Бер, охо бер. Тогъуз сомну окъуна алайым! - деп къычыргъанды.



АДАМЛА БИЛЕДИЛЕ
Жай чилледе Хожа жолгьа атланнганды. Суусап болуп, тили къургъакъсып, бир элге жетгенди. Бара - баргьанды да, бир арбазгьа кирип, суусап тилегенди.
- Суу ичерча, аягьыбыз, табагьыбыз жокъду, ансы сууубуз а бек кёпдю. Ма, бёчке топпа - толуду. Бусагьатда келтиргендиле. Буштугъун чыгъарып, алайлай ичалыр эсенг, кёр, бек ыразыма, - дегенди юйню иеси къатын.
Насра Хожа, суу тапханына къууана, уллу чыккырны къатына жанлагъанды. Аны белинде тешигине базыкъ агъач чюй урулуп тура эди да, аны тартып чыгьарып, ауузун суугьа тутханды. Суу асыры къаты уруп тёгюлгенден, адам ичер онг жокъ эди, болсада Хожа, суусабын къандыргъынчы, чыккырдан айырылалмагъанды, аны себепли башындан аягьына дери жибигенди. Анга ачыуланып:
- Ай къуругъун, огьесе! Адамла не этгенлерин да билип этедиле. Сени къарынынга бу уллу чюйню бош урмагъандыла, - дегенди Хожа.



ХОЖА БЛА ТАНАЛАРЫ
Хожаны эки танасы болгъанды. Аланы бири, орундан къалай бла эсе да чыгъып, тас болгъанды. Насра Хожа, танг атмай туруп, аны ушхууур артына дери изле да, тапма да къайт, алай бла талай кюн озгъанды. Ахырында, тюнгюлюп, излегенни къойгъанды.
Кирип баргъанды да, орунда тагъылып тургъан танасын таякъ бла тюйюп башлагьанды, къоншуларындан бири, аны кёрюп:
- Хожа, ол тас болгъан хайырсызны тапсанг - тюер эдинг. Бу тагъылып тургъан хайыуан бла нек кюрешесе? - деп соргъанды.
- Э - э, сен билмейсе, бу, ычхыналса, андан да узакъгъа кетерик эди. Керегин тас болгъунчусуна тапдырып къояргъа керекди, - дегенди Насра Хожа.



ЭШЕКНИ БИР СОМГЪА САТЫУ
Бир жол Насра Хожаны жангы эшеги тас болгъанды. Танг аласында туруп, ол аны жассыгъа дери излеп айланнганды, алай табалмагъанды. Бир кюн ныгъышда анга:
- Эшегинг табылдымы? - деп соргъандыла.
- Угьай, - дегенди Хожа. - Оллахий, табылса, мен аны бир сомгьа сатмай къоймаз эдим.
Андан артында талай заман озгъанды. Насра Хожаны эшеги табылгъанды. Биягьы ныгъышха чыкъгъанлай, анга:
- Эшегинг табылдымы? - деп соргъандыла.
- Къайдан эсе да арбазгъа келип тура эди, - дегенди Насра Хожа. Андан кишиле аны тёгерегинден алгъандыла:
- Табылгьанынлай, сомгьа сатаргъа айтханса.
- Сёзюнге кертичи болмасанг, айыпды.
- Аллах бла ант этгенди. Бек гюнях боллукъду.
Адамланы бу сёзлерине тынгылап туруп:
- Бир да къоркъмагъыз. Хожа сёзюне ётюрюкчю болмаз. Алай бош кюрешесиз: сизге сатарыкъ тюйюлме, базаргъа чыгъарлыкъма. Уялмай аллыкъ болса, кёрюрсе, - дегенди.
Эрттенликде, киштигин да иерге байлап, Хожа, эшегин сюрюп, базаргъа келгенди да:
- Эшегими бир сомгъа сатама, эшегими бир сомгъа сатама! Учуз эшек! Аллыкъ учуз эшек! - деп къычырып тебирегенди. Адамла олсагъатдан окъуна аны тегерегинден жыйылгъандыла.
- Эшекни багъасы неди дейсе? - деп соргъандыла
- Бир сом, - дегенди Хожа.
Алыучуланы хар бири, ашыгъып, биришер сом чыгъаргъандыла. Бир бирге ал бермей, эшекге не болур муратда, даулашып тебирегендиле.
- Мен алгъа келгенме, - дегенди бири.
- Мен алгъа соргьанма, - дегенди экинчиси. Ала да алай даулаша тургъанлай:
- Киштигими да эшегим бла бирге сатама, - дегенди Насра Хожа. - Быланы бир бирден айырып сатмазгъа антым барды.
- Киштикни багъасы уа ненчады?
- Эки жюз сом, - дегенди Хожа. Андан артында аны къатына киши жанларгъа унамагьанды.
Хожа, арып, базары да болмай, кеч къайтханды. Ныгъышха келгенинлей, биягъыла биягъьгча соргъандыла.
- Эшегими бир сомгъа киши алыргъа унамагъанына базаргъа жыйылгъан халкъ да, Аллах кеси да шагъатдыла, - дегенди Хожа.



ЁТЮРЮКЧЮНЮ КЮЧЮ
Элни белгили ётюрюкчюсю, эски межгит аллында тюбеп, Хожагъа болгъанны айтып башлагъанды, алай ушакъ нёгери аны сёзюне да ийнанмагъанды. Аны сезип, ётюрюкчю:
- Сен билмейсе. Бизни аскерде мендеп батыр, менден кючлю жокъ эди. Оноу этген да мен эдим. Ойнагъанмы этесе? Аскерде иш алайды: ким кьарыулу, ким жигит болса, оноу анга жетеди... У - у, анда къазауатны сени жауунг кёрсюн! Беш минг адамны аллын жаппа жангызлай кесим тыйгъанларым болгъандыла. Аллах сакъласын энди экибизни да аллайдан. О - о, къаллай топларым бар эдиле мени! Ала бла кёкню бла жерни арасын былай желге алдырып къоюучу эдим, - деп, кёкге къарагъанлай, межгитни башында асыры эскиден бир жанына жантакъ болуп тургъан минарасын керюп: - Бу минара бир жанына нек аугъанды экен? - дегенди.
- Сени бусагъатда былайда айтхан топларынгы жели жетип аудургъанды, - деп жууаплагъанды Хожа.



ХОЖАНЫ СЕЙИРИ
Жаш кезиуюндеми болгьанды, артдамы болгъанды, билмейме, алай, кёгетлени бек сюйгени себепли, Хожа танг аласында биреуню тереклерине киргенди. Жыртып, машогун алмадан, кертмеден толтургъанды. Аны башын къысаргъа хуржунундан тюз бауну чыгъаргъаны, тереклени иесини да, шош келип, Хожаны билегинден тутханы болгъанды.
- А, салам алейкум! - дегенди Насра Хожа. Анга салам къайтарырны орунуна тереклени иеси:
- Ким эсенг да, бери къайдан чыкъгъанса? - деп соргъанды.
- Бу чалы бурууунг да бир къолайсыз затды. Асыры къаты ургъандан, жел, кётюрюп, мени муну башы бла бери атып ийгенди.
Насра Хожаны ауузун тыяма деп, тереклени иеси:
- Ол алай окъуна болсун. Бу тереклени бутакълары да ууалып, чапыракълары да былай агьып нек турадыла? - деп соргъанды.
- Жел келтирип ургъанда, мен бутакъдан тутмай не этерик эдим? Бутакъдан тутсам а, чапыракълары акъмай къалай къаллыкъ эдиле?
Тереклени иеси, ачыуланнганын кючден - бутдан тыя:
- Аллай жел болмайды, - деди.
- Оллахий, сейирди! Аллай жел болуп тургъанлай, бюгече сен аны билмей къалай тургъан болурса?
- Охо, бары да сен айтханча болсун. Алай бу кёгетле бу машокну ичине уа къалай бла киргендиле?
- Мен да анга сейир эте тура эдим.



КЁСЕ БЛА ДАУЛАШЫУ
Не жумуш бла эсе да, элге бир кёсе келгенди. Ныгъышда хапар айта келгендиле да, кёсе бла эллилени арасында даулаш чыкъгъанды. Ныгъышдагъыла аны уллу сёлешгенин жаратмадыла.
- "Уллу сёлешме да, уллу къап" деп сёз барды, - дегендиле ала. Ол кёсеге ётгенди.
- Кесигизге алай базына эсегиз, элигизде мен сорлукълагъа жууап эталлыкъ адам табыгъыз, - дегенди ол. Къайсы эсе да:
- О, къой - къой. Бизни Хожа билгенлени сен къайдан билгин, - дегенди. - Ол сени не соргъанынга да сёз табарыкъды.
- Мен соргъаннга жууап тапхан бир жерде да чыкъмагъанды, - дегенди кёсе. - Келтиригиз бери Хожагъызны, кёрюрсюз.
Келтиргендиле.
- Жерни ортасы къалайыды? - деп соргъанды кёсе.
Адамла, къоркъуп, шум болгъандыла. Хожа уа, сагъыш эте да турмай:
- Мени эшегими арт аякълары болгъан жер, - деп жууаплагъанды.
- Къайдан билесе? - дегенди кёсе.
- Ийнанмай эсенг, ёнчелеп кер, - деп жууаплагъанды Хожа
- Болсун. Тюзсе. Экинчи сорууум: кёкде ненча жулдуз барды?
- Мени эшегими ненча тюгю бар эсе да, анча.
- Аны у а къайдан билесе?
- Ол мени ишимди сен а, ийнанмай эсенг, санап кёр.
Кёсе не айтыргъа билмей къалгъанды.



УРУЧУ БЛА ТЮБЕШИУ
Насра Хожаны бир иги нохтасы болгъанды. Аны эшегини башындан ким эсе да урлап кетгенди. Анга не сёз, иесине ол бек ачыу тийгенди. Жангы нохта кёрсе, ол хар кимни эшегини, атыны башына къарай айланнганды, алай уручуну туталмагъанды. "Аны тышындан келип киши алмагъанды, элдегиле урлагъандыла да, къачан болса да, бир тюберме. Кюбюрюне салыб'а турлукъ болмаз да", - деп, Хожа умутчулай тургьанды.
Арадан талай заман озуп, ол нохтасын унутханды, болсада бир кюн, биреу эшегини башындан тартып келе тургьанлай, орамда тюбеп, кесини затын таныгъанды.
- Къайры бараса, Хожа? - деп соргъанды Уручу.
- Алайда ныгъышда сейирлик ишни юсюнден сёз барады. Барып, тынгыламай жарарыкъ тюйюлдю. Жюр, - дегенди Хожа, башына аман акъыл келип.
Уручу Хожа бла тебирегенди. Ныгъышха жетгенлей, аны эшегин кёргюзте:
- Жамауат! Бу сейир ишге бир къарагьыз, - дегенди Насра Хожа. - Бу эшекни нохтасы меники, башы мени эшегимики, къалгъаны уа - башха.
- Не айтыргъа айланнганынгы ангыламайбыз, - дегендиле бир ненча адам.
- Да ма бу биледи не айтырыгъымы, - деп, Хожа эшекни иесин кёргюзтгенди - Барыгъыз да ангыларча айтсын.
Уручу абызырагъанды. Не айтыргъа билмей, тили тутулгъанды.
- Бу айталмайды. Мен айтайым, - деп, Хожа уручуну эшегини башындан нохтасын чыгъарып алгъанды. Олсагъатдан, сез нени юсюнден баргъанын ангылап, адамла харх этип кюлгендиле.



КЪОНШУ КЪАЗАН
Хожа къоншусуну къазанын, хаух алып, бир кесек тутханды да, ичине да гитче къазанчыкъ салып къайтаргъанды.
- Бу гитче къазанчыкъны уа нек келтиргенсе? Кимникиди? - деп соргъанды къоншусу.
- Къазанынг къозлагъанды. Сеникиди, - деп жууаплагъанды Хожа.
Къоншусу, жукъ да айтмай, къууанып, эки къазанны да алып къойгъанды.
Бир кесек замандан сора Хожа къоншуларына биягъы къазанны тилей келгенди. Къоншуcy, къазаны энтта къозлап къайтарыкъча, бек ыразы болуп бергенди.
Андан артында кёп заман озгъанды, алай нек эсе да Хожа къазанны иесине къайтармагъанды.
Къоншусу, андан ары тезалмай, Хожагъа келгенди. Ол арбаздан:
- Хей, юйде ким барды? - деп сёлешгенди Хожа, aны эшитип, тышына чыкъгъанды да, къоншусун кёргенлей, кесин мудах этип:
- Башынгы орунуна болсун, харип. Кесим да къатыным да бек жарсыгъанбыз, - дегенди - Къайгъы этме. Не этериксе? Жашау алайды. Бирле тууа, бирле еле турадыла. Анга амал жокъду.
Къазанны иеси сейирге къалгъанды.
- Хожа, не болгъанды? Аллахны ахшылыгъындан, мени кишим ёлмегенди. Айтханынгы ангыламайма. Мен къазанымы алыргъа келгенме, - дегенди ол.
- Да мен да къазанынгы юсюнден айтама, - дегенди Насра Хожа.
- Къалай? - деп къочшу энди бютюнда бек сейирсиннгенди.
- Асыры жюрегим къыйналгъандан, тилим айланып, сёлешген окъуна эталмайма. Жаннетли болсун, харип, къазанынг бюгече ёлюп къалгъанды.
- Болмачы сёзлени несин айтаса? - дегенди къоншусу.
- Къазан ёлюп да ким кергенди?
- Да мындан алда, къазанынг къозлагъан этгенди дегенимде, бирда сейирсинмей эдинг да. Тейри, ол хапаргъа уа бек терк ийнаннган эдинг. Къозлагъанына ийнанып, ёчгенине ийнанмагъан боламыды? Къазанынг къозлаудан ауруп ёлгенди.



ЭР КИШИНИ СЁЗЮ
Аны, муну юсюнден хапар айта келгенде, Хожаны шуёхларындан бири:
- Бары да бошду, къарт болуп барабыз да ол аманды ансы, - дегенди.
- Къарт болуб'а алыкъа. Алай къалай айтаса? - деп ырыслагъанды Хожа.
- Айтмай не этериксе, къарт болсанг? - дегенди шуёху.
- Санга ненча жыл болады?
- Элли.
- Манга у а къыркъ - дегенди Хожа. Шуёху ийнаныргъа унамагъанды. Кёп даулашхандыла, алай Хожа айтханындан чыгъаргъа унамагъанды.
Андан артында тогъуз - он жыл озгъанды. Эр кишиле хапар айта келип: "Ол анча жыл жашагъанды, бу мынча жыл жашагъанды ", - деп башлагъандыла. Андан кеслерине ненчашар жыл болгъанына кёчгендиле. Къайсы эсе да:
- Хожа, санга уа ненча жыл болгъанды? - деп соргъанвды.
- Къыркъ, - деп къысха жууап бергенди Хожа.
Аны ол биягы шуёху:
- Ай, Хожа, былайда уа бираз ушамагъан затны айтдынг, - деп кюлгенди.
- Алай нек айтаса?
- Да, ай юйюнге, мындан бир он жыл алда кесинги арбазынгда олтуруп тургъаныбызлай, къыркъ жыл болады деп даулашхан эдинг. Энтта алай айтаса.
- Тюздю айтханынг, шуёхум.
- Да сора уа?
- Сора уа не? Эр киши бир сёзде турургъа керекди. Сёзюне кертичи болмагъан адаммыды?



ДЕРТ
Насра Хожа биягъы эшегин излей, арып, таугъа чыгъып бара болгъанды. Иги бийикге ёрлегенинден сора къулагъына адам къычыргъан таууш уруннганды. Артха айланып, энишге къарагъанынлай, бери кел деп, биреу къол булгъагъанды. "Бар алай! Не эсе да бир палах болгъанды, ансы мени ызымдан къуугъун иерик тюйюл эдиле", - деп, жаны кетип, Насра Хожа тик энишге чапханлай тюшгенди. Келсе - бир танымагъан адамы. Къоркъгъандан, бети да кетип:
- Не болгьанды? - деп соргъанды Насра Хожа.
- Аллах бла тилейме, бир садакъа бер. Нени да алама. Манга башха тюйюлдю, - дегенди садакъачы.
Хожа, сагъыш эте да турмай:
- Сыртда къалдыла ансы, нем да барды. Аллахны ыразы этер ючюн, сенден бир затымы да аямам. Эринмей эсенг, кел биргеме, - дегенди.
Садакъачы угъай демегенди. Хожаны биргесине тебирегенди.
Бир кесек баргъанлай окъуна, ол ёпке солуу этип башлагъанды. Иги арыргъа къоюп:
- Къайт энди, къайт. Мени мында санга берирге затым жакъду, - дегенди Хожа.
- Да бермезлигинги тюбюнде айтса эдинг а, мени быллай бир бийикликге чыгъармай, - деп ёпкелегенди садакъачы.
- Мени къайтаргъан жеринге энтта быллай бир бла жарым барды. Сен а не излегенинги мени тау башындан тигелетмей айталмаймы эдинг? - дел кетгенди Хожа.



АЙЫП ТЮЙЮЛМЮДЮ?
Хожаны къоншуларындан бири, келип, андан эшегин хаух тилегенди. Алай Хожаны эшегин берлиги келмегенди да:
- Угъаймы дей эдим? Алай эшек мында жокъду, - деп къойгъанды. Олсагъатдан, хатагъа, эшек бауда окъуп башлагъанды.
Къоншусу, аны эшитип, Хожаны уялтама деп:
- Алан, сен къалай ётюрюк айтып къойдунг! Эшек бауда окъуй турады, сен а, аяп, мында жокъду дейсе. Оллахий, манга алай этерсе деб'а турмай эдим, - дегенди. Хожа сёз тапмаймы къаллыкъ эди:
- Сен къужур адам кёреме, - дегенди ол. - Менича акъ сакъаллы кишиге ийнанмай, эшекге ийнанама дерге айып тюйюлмюдю?



КЕСИ БИЛЕДИ
Хожаны бахчасына бир ёгюз киргенди. Хожа аны тюйюп къыстаргъа таякъ излеп келгинчи, ёгюз бахчасындан чыгъып кетгенди. Экинчи кюн жолну озуп баргъан бир арбада ёгюзню танып, чабып, ызындан жетип, тюйюп тебирегенди.
Ёгюзню иеси:
- Жаным, сен телими болгъанса? Ёгюзню нек тюесе? - деп соргъанды. Хожа анга:
- Сен тынч тур. Ол кесини айыбын кеси биледи, - дегенди.



ХОЖА ШУКУР ЭТЕДИ
Хожаны эшеги тас болгъанды. Аны къатыны да излегенди, къоншулары да излегендиле, алай табалмагъандыла, болсада Хожа, умутун юзмегенлей, излеп айланнганды. Табалмазын сёзгенде: "Шукур Аллахха! Шукур Аллахха!" - деп къычыргъанлай айланнганды.
- Не айланаса, Хожа? - деп соргъандыла анга.
- Эшегим кёпден бери тасды. Жетмеген жерибиз, сормагъан адамыбыз къалмагъанды, аны ючюн табылмайды, - дегенди Хожа.
- Да шукур этип айланнганынга, мен а бир иги иш болгъан сунуп...
- Да андан иги иш а? Ол эшекни юсюнде болсам, мен да тас боллукъ эдим. Шукур болсун аны юсюнде болмагъаныма.



ЁГЮЗ ЧАРИШДЕ
Элни къыйырында уллу чариш болгъанды. Насра Хожа ары ёгюзге минип келгенди. Аны кёрюп, адамла тёгерегинден алып, Хожаны хыликкя этип башлагъандыла.
- Ай юйюнге, Насра Хожа, чаришге адам бир женгил аякълы хайыуаннга минип къатышады, сен а бу ауур ёгюзге минип келгенсе, - дегенди биреу.
- О - о, шуёхум, сен муну къаллай ёгюз болгъанын билмейсе. Тейри, мен муну мындан бир ненча жыл алда иесинден къачып бир чапханын кёргенме да, ол заманда ат угъай, къуш окъуна жетмез эди, - дегенди Хожа.



АЛАЙ ЭСЕ
Хожа, базардан алып келген этин кёргюзтюп, къатынына:
- Мындан не тюрлю aш этерге боллукъду? - деп соргъанды.
- Къаллай ашланы сюйсенг да, аллайланы, - деп жууаплагъанды къатыны.
- Алай асе, бары тюрлюсюн да эт, - деп, чыгъып кетгенди Хожа.



ЖЕР АУМАЗ ЮЧЮН
Адам кёп жыйылгъан жерде, Хожаны тыгъырыкъгъа тыябыз деп:
- Хожа, кесинг да кёре болурса, эрттенликде орамгъа чыкъсанг, адам бек кёп болады. Бирле ёрге барадыла, бирле энишге барадыла. Ол аланы не этгенликлериди? - деп соргъандыла.
- Адамла аны билип этедиле, - дегенди Насра Хожа. - Барысы да бир жанына барып турсала, жер, аланы кётюралмай, аууп кетерикди.



ХОЖА АЙНЫ ЖЕРИНЕ САЛАДЫ
Хожа бир кече cуyy алыргъа къуюгъа келгенди. Челегин, жыжымгъа къысып, энишге жиберип башлагъанлай, къутону ичинде сууда айны суратын кёргенди. "Ай хариб'а, кёкде болуучу эдинг да, не тереннге тюшгенсе", - деп, челегин къуюгъа бошлагьанды. Ол ары жетгенлей, айгъа илиннген болур деп, тартып, ёрге чыгъарып башлагъанды. Челек, кётюрюлюп келип, къуюну тамагьында неге эсе да илиннгенди.
"Аха, айны бусагъат чыгьарама", - деп, Хожа, аякъ тиреп, кючюнден келген къадар тартханды. Жыжым юзюлюп кетип, Хожа, сызылып барып, сыртындан тийгенди да, кёкде айны кёрюп:
- Ыхы! Къыйналсам да, айны жерине салдым! - дегенди.



КЮЧ СЫНАУ
Ныгъышда жыйылып, хар ким кесини къарыуундан, кючюнден сёлеше келгенлеринде, Хожа да сёзге къошулуп, былай айтханды:
- Жамауат, мени къарт болгьаныма къара - магъыз, мени кючюм, ахыр да тюрленмей, ал - гъын жаш заманымдача турады.
- Къайдан билесе?
- Мени юйюмю къатында бир уллу таш барды да, мен аяы жаш заманымда да кётюрал - май эдим, энтта да кётюралмайма - ма андан билеме.



БАЙГУШ БЛА ТАУУКЪ
Базаргъа кире баргъанлай, Хожа, бир байгушну уллу багъагъа сатыла тургьанын кёрюп, артха айланып, чапханлай юйюне келгенди. Ууучу бла тары алып чыкъгъанды да: "Чу - чу - чу!" - деп чакъырып, алагьа атханды. Ашха жан атып, жакку болгъанлай, сермеп, аладан бирин тутуп, базаргъа къайтханды.
Биягьы жерге келгенди да, байгушха да къарагъанды, тауугъуна да къарагьанды да: "Э - э, андан эсе бу уллуду", - деп, тауугъуна болмагъанча уллу багъа бичгенди. Сора келгенле, аны эшитгенлей, кюлюп, артха бурулуп кетип башлагъандыла, алай Хожа айтханындан тюшерге унамагъанды. "Семиз тауукъ! Аламат тауукъ! Къыш да, жай да къозлагъан тауукъ!" - деп къычыра, тауугъун алайда ары - бери айландырып тургъанды.
- Базар болсун, - дегенди бир шагъырейи.
- О - о, cay бол, - дегенди Хожа.
- Сен бюгюн ушамагъан ишле эте турасй, Тауукъну аллай багъагъа киши аллыкъ тюйюлдю, - деп, шагъырей адамы анга кесичилиги бла сёлешгенди. - Сен он кере багъа этесе.
- Угъай - угъай, сен ангыламай айта тураса, - дегенди Хожа. - Къанатлыла багъа болгъандыла. Аны ючюн келтиргенме, ансы мени муну сатар акъылым да жокъ эди. Былайда ол байгушну окъуна къаллай багъагъа сатханларын бир къарачы.
- Да ол кютю къушду.
- Бу уа андан эсе ауурду.
- Да ол адамча сёлеше да биледи.
- Ол сёлеше биле эсе, бу тынгылай биледи.



КЪОЯН
Хапаргъа кёре, Насра Хожа, отуннга баргъанлай, агъачда къоян тутханды да, аны халкъгъа кёргюзтюрге деп, махтанып, юйюне алып келгенди. Эшекден отунларын тюшюрюп, къоянны юйге кийиргенди да, юй бийчесине:
- Къатын! Кёремисе муну! Ушкок атханым жакъ, таякъ бла ургъаным жокъ, жалан къолум бла тутханма! - дегенди. Къатыны да къууаннганды. Хожа машок келтиргенди да, къоянны анга салгъанды.
- Къарай тур, маржа. Ычхынып иш кетер. Мен бусагьат келеме, - деп, чыгъып кетгенди.
Къатыны, къарайма деп, машокну башын ачханлай, къоян, ычхынып, думп болуп кетгенди.
Бир кесекден Хожа бир талай адамны да алып жетгенди.
- Бусагъат кёргюзтейим къаллай уллусун тутханымы. Ийнанмай эсегиз, сойсакъ кёрюрсюз: бир жеринде не жарасы, не къаралгъаны жокъду, - дегенди ол арбазында тохтап тургъан адамлагъа.
- Кёрюрбюз! Кёрюрбюз! Къуру къолунг бла къоянны тутхан, сен чабакъны да тутарыкъса, - деп хыликкя этгендиле адамла. Аланы сёлешгенлерин эшитгенлей, Хожаны къатыны типискиге къалгъанды. Эринден къоркъуп, амалсыздан, машокга чёмюч атханды.
Хожа, халкъны да ызындан тизип, махтанып, кирип келгенди.
- Эшикни этигиз. Къачырырсыз, - дей, машокга шош узалгъанды, алай къолу къояннга тиймегенди. Жаны кетип, Хожа машокну башын тюбюне айландыргъанды. Андан жерге, тыхар - тухур этип, чёмюч тюшгенди. Аны ючюн, абызырамай, Хожа чёмючню сермеп алып:
- Аланла! Ма муну бла тёрт бир мерке болады, - дегенди.



АНДАН САНГА НЕ ФАЙДА?
Хожа орамгъа чыкъгъанлай, биреуге тюбеп, ушакъ эте болгъанды.
- У - у! Хожа, бир аламат лёкъумла алып барадыла, - деп, сёз нёгери аны сёзюн бёлгенди.
- Да андан манга не хайыр, - дегенди Хожа.
- Сизге элтедиле.
- Да андан санга не файда?



ЁЛЮМДЕН КЪАЧЫУ
Хожа бир кюн тюкенден къозла алып, таш юсюне салып, таш бла уруп ууата келгенлей, бир къоз ташны тюбюнден чартлап кетгенди.
Хожа къозну ызындан къарап:
- Сейир тюйюлмюдю? Къоз да ёлюмден къача биледи, - дегенди.



САНАУ
Алай нек этген эселе да билмейме. Насра Хожагъа ючеулен болуп келгендиле да:
- Тёрт сомну ючюбюзге къалай юлеширге билмейбиз. Бир болуш, - деп тилегендиле.
- Экигиз экишер сом алыгъыз, ючюнчюгюз а ахча тюшгюнчю сакъласын, - дегенди Хожа.



БАРЫНДАН ДА ИГИСИ
Хожа базардан бир кесек эт алып келгенди. Ол кезиуде къатыны юйде болмагьанды да, от этип, къазан асып, аны биширип башлагъанды. Аны сезип, эки - юч кюлкючю жаш аны юйюне кирип келгендиле. Хожа алагъа жарыкъ болгъанды, олтуртханды.
Къоншу жашла хапар айта иги кесек мычыгъандыла. Эт жумушагъан болур дегенде, бир бирге кёз къысхандыла. Олсагъатдан бирлери:
- Бу эт отха кетип къала тура болур дейме, - деп, бир кесимни чыгъарып, къабып кёргенди. - О - о, аламатды. Мынга бир кесек сирке суучукъ къуюлса, бютюнда иги боллукъ эди.
Жашланы экинчилери да олтургъан жеринден туруп, къазандан чолпу бла абаданыракъ эт туурагъанладан бирин чыгъаргъанды. Аны къабып кёрюп:
- Оллахий, керти айтаса, - дегенди. - Бир кесек тузчукъ да атаргъа керекди.
Ючюнчю жаш да, туруп барып, тамам аллай бир эт чыгъарып, къабып кёре:
- О, къой - къой. Болмачы затланы айта турасыз. Бу этге, бир кесек бал тузчукъ атылса, башха зат кереклиси жокъду, - дегенди.
Жашла къазаннга ол халда энтта узалсала, анда жукъ да къаллыкъ тюйюл эди. Аны сезип, Хожа: 
- Бизни къазанда бизге бир туурагъан эт къалса, барындан да игиси олду, - деп, къазанны, терк окъуна сынжырдан алып, гёзеннге салгьанды.



ЖАРТЫСЫ
Баш, сакъал жюлюучюге келип, Хожа башын жюлютгенди.
- Сау бол, сау бол, - дей, жарым багъасын берип кетип тебирегенди.
- Хожа, энтта быллай бир берликсе, - дегенди жюлюучю. Тюгю тюшюп, башы къашха болгъаны себепли:
- Угъай, мени башымы жартысы кеси аллына жюлюнюпдю, - деп кетгенди Хожа.



КЮЗГЮ
Хожа, жолда нёгерлери бла кетип бара, бир сыннган кюзгю тапханды. Алып къарагьанлай, кюзгюде суратын кёрюп, аны башха адам сунуп:
- Айып этме. Мен сеники болгъанын билмей алдым, - деп, кюзгюню жерге салып къойгъанды.



КЪУУГЪУН
Безирерге эсине тюшюп, Хожа бир ингирде:
- Охахай! Къачыгъыз! Аскер жетип келеди! Бусагъат, къырып, артыбызны этеди! - деп къычыра, элни аягъындан башына дери чапханлай, къуугъун этип баргъанды. Аны хахайын эшитип, битеу халкъ къозгъалгъанды. Хар ким къолу жетген затын алып, элден чыгъып, агъачха ташайып башлагъандыла. Аланы гузабалыкъларын кёрюп:
- Ай халкъ бош къача болмаз. Керти окъуна, бир зат болгъан болур, ансы мен безирегенликге алай этерге амалллары жокъду, - деп, Хожа кеси да будуман болуп, мыллыгын чырпы ичине атханды.



СЁЗ БЕРИУ
Ёнкюч алгъанын къайтармай, адамланы тарыкъдырып тургъан биреу болгъанды. Ол, Хожагъа келип, былай айтханды:
- Бир тюмен ёнкюч бер. Байрым кюнден оздурмай къайтарыргъа сёз береме.
- Шуёхум, ахча бераллыкъ тюйюлме ансы, сёз а къаллай бир сюйсенг да, аллай бир берейим, - дегенди Хожа.



ЭР ЖИЛЯМАЙДЫ
Хожа, от жагъасында олтуруп, чабыр чыкларын тизе тургъанлай, эллиледен бири кирип келгенди.
- Жууукъ бол. Ёт, олтур, - деп, Хожа анга жарыкъ болгъанды. Тёгерегине къарай:
- Юйде кесингден сора адам болмагъаны не иги болду, - дегенди ол киши.
- Нек? - деп сейирсиннгенди Хожа.
- Мени санга жашырын сёзюм барды.
- А - а, игиди сора, игиди. Айт.
- Кесинг билесе, жаш заманымда мени бир сюйген къызым болгъанды. Мен аны юсюнден жыр этгенме.
- Билеме. Жыр этгенинги да эшитгенме.
- Бирле аны ючюн манга айып этедиле, бирле уа, къызгьа мах деп бергенсе деп, махтагъан этедиле. Аланы къайсылары тюз болур деп, санга аны сора келгенме.
- Сени сорууунга тюз жууап этер ючюн, мен жырынга тынгыларгъа керекме, - дегенди Хожа. Ол адам жырын таралып айтханды. Тынгылап бошап, Хожа:
- Сени ким сёге эсе да, ол тюздю, - дегенди анга.
- Нек? - деп, секирип тургъанды жырлагъан.
- Сен юйдегили, сабийли адамса. "Мингни тилер да, бирин алыр" деп сёз барды.
- Болсун. Ол къыз, манга келирге айтып, алдап къойгъанды.
- Жаратса, келир эди. Жаратмагьанды да, келмегенди. Аны ючюн деп, сен аны сёкген этесе. Айыпды. Сора жырынг тарыгъыу жырды. Эсингде болсун: эр жилямайды.



ТЁЗЮМ
Узакъ жолоучулукъда арып, ач болуп, Насра Хожа базаргьа киргенди. Бурунуна хычыуун ийис уруп къарагъанында, биреулен исси бёреклени сатаргъа тизип тура эди. Хожа къатына келгенлей, ол:
- Аламат бёрекледиле. Иссиле, - деп махтап башлагъанды.
- Кесингикилемидиле? - дегенди Хожа.
- Ёзге уа!
Хожа сагъышланнганды, сора кеси аллына "Дунияда сейир зат кёпдю", - дегенди.
- Да аны неси сейирди?
- Бу аламат затланы ашап къоймай къалай тураласа? Нечик уллу тёзюмю болгън адамса сен!



КЕСИМ АЛАМА
Хожаны бир къарт эшеги болгъанды. Ол аны сатаргъа базаргъа чыгъартгъанды, алай анга алыучула бурулуп да къарамагъандыла.
Энди болмайды да болмайды, кетейим деп тургъанлай. Хожаны бир шагъырейи келгенди.
- Базар болсун!
- Болмайды, тейри, бюгюн базар.
- Былай тынгылап турсанг, не базар боллукъду? Тутчу былай. Эшегинги сен къарап къарагъынчы сатайым, - деп, Хожаны эшегини башындан тутуп кетеди. Арлакъгъа озгъанлай окъуна къарт эшекни махтап, къычырып тебирейди. Бир ары барады, бир бери келеди айтмагъан махтау сёзю уа къалмайды.
Ол махтауланы эшитип, адамла къарт эшекни тёгерегине басынадыла. Аллыкълары келип бир бирге ал бермей, даулашадыла. Хожаны шагъырейи эшекни багъасын эрттенли айтылгъанындан иги кесекге кётюргенди, болсада алыучула анга ие болургъа тартдырып даулашадыла:
- Мен алгъа келгенме.
- Угъай, мен.
- Келгенден не хайыр? Эшекни иеси бла бек алгъа мен сёлешип башлагъанма. Алай тюйюлмюдю?
- Мени андан хапарым жокъду. Ким алса да, манга башхамыды, - деп, эшекни сатхан адам аны тохтаусуз махтайды. Ол махтауланы эшитип, Хожа даулашханланы араларын жырып келип.
- Ма багъасын. Эшекни мен кесим алама деп тохтайды.



САУ БОЛ
Бир исси кюн Хожа эшик аллында салкъында олтуруп болгъанды. Бир жолоучу ол кезиуде, аркъасында да ауур артмакълары бла аны юйюню къаты бла озуп тебирегенди. Хожаны анга жаны ауругъанды, жюреги къыйналгъанды.
Олтуруп, жолоучуну ызындан сёлешгенди.
- Айып этме да, бери бир къайта бар. Жолоучу аны арбазына келгенди. Насра Хожа аны артмакъларын алып, бир жанына салгъанды, кесин да салкъыннга олтуртханды, сора юйюне кирип кетгенди да, бир уллу гоппан алып къайтханды.
- Муну кёремисе? - деп соргъанды ол жолоучугъа, ол гоппанны кёргюзте. Жолоучу ийменнгенди, не айтыргъа билмей, ышаргъанды.
- Болса, ма муну топпа - толу этип, бир къайнагъан айран ичирир эдим санга. Жокъду. Ма бу кюйсюз къыздыргъан кюнню хакъына, жокъду - дегенди Хожа.
- Сау бол.



АКЪЫЛЫНГ БАР ЭСЕ
Насра Хожа эшегине салам жюклеп келе болгъанды. Къаллайла этген эсе да, саламгъа от тюшюргенди. Заманында эслеген болмаз эди, эшекни жюгю къабынып, аркъасын кюйдюрюп башлагъанды. Алайлай ол, тыйдыртмай, къачып тебирегенди. Хожа, аны башындан тутуп, чыртда тыялмагъанды. Кюреше кетип, болдуралмазлыгъын кёргенде, эшекни бошлап къойгъанды.
Ол да къачып, Хожа да ызындан къуууп, бир талай баргъандыла. Хожа арып тохтагъанды да, эшекни ызындан къарап:
- Акъыл дегенден бир таныгьынг бар эсе, башынгы суугъа атарса! - деп къычыргъанды.



ХОЖАНЫ БОЛУШЛУГЪУ
Хожаны аллай тёреси болгъанды: базардан бир зат алса, аны артмакъларына салып, инбашына атып, эшегине минип келип тургъанды.
Бир кюн да эшегине минип, ауур артмагъын аркъасында тутуп, къыйналып келе болгъанды. Аны кёрюп, адамла:
- Алан, бу сени не адетингди? Эшекге миннгенден ары, артмагъынгы кесинг кётюрюп, къыйналып неге кюрешесе? - деп соргъандыла.
- Эшегиме болушхан этеме, - дегенди Хожа. - Кесинг да минип, жюгюнгю да анга кётюртюп барыргъа жарамайды. Алай болса, тюзлюк деген къайда къалады?



ЁТЮРЮКНЮ АРТЫ
Ныгъышда жыйылып, къартланы хар бири кесини эмилик атха минерге усталыгъыны юсюнден айта келгендиле да, сёз Насра Хожагъа жетгенди.
- Аскерде айланнган заманда командирибизни бир огъурсуз тайран байталы бар эди. Ол байтал эсирик болуп, арталлыда кишини къатына къоймай эди. Бир кюн командирле, келип, кезиу - кезиу минерге умут этип, не къарыуларын да салып кюрешгендиле, алай болгъанлыкъгъа, бир жангызы да миналмагъан эди. Таза болмазын кёрюп, бел баууму къаты тартып, эки женгими да жингирикге дери, эки этегими да белиме дери къайырып, чибин учханча, секирип, ёзенгиге аягъымы салдым да, кесими къатдырдым, атны ары - бери секиртдим да, - деп, Хожа сёзюню алайына жетгенлей, аскерде аны биргесине болгъан биреу келип къалды. Аны кёргенлей, Хожа:
- Мен да миналмадым! - деп, къысха тохтатды хапарын.



ЭШЕК САТЫУ
Аллай балчыкъ кюн адам жолгъа чыгъарча иш да тюйюл эди, болсада, ахчасы тауусулгъаны себепли, Хожа эшегин сатаргъа базаргъа атланыргъа тюшгенди. Танг атмай туруп, ол, эшекни да къууалап, жолгъа чыкъгъанды. Кюн ёрге кётюрюлюрге, кеси болуп тебирегенди. Арып, Хожа эшекге миннгенди. Ол базаргъа жууукълашыргъа, анга бир ненча адам тюбегенди. Аланы хар бири, эшеклерин да алларына этип, базардан келе болгъандыла. Къайсы бирини да эшеклерини къарын тюплерине, къуйрукъларына балчыкъ къатып, чакъмакъ басып тура эди. Аны кёрюп, Насра Хожа къайгъыгъа къалгъанды. "Баям, бу жолоучула эшеклерин саталмай келедиле, - дегенди Хожа кеси кесине. - Бек къолайлыла кёрюнедиле, сора аланы алмагъанла мени аман эшегими къайры аллыкъдыла? Керексизге келиб'а бир къайтмагъа эдим. Алай болса не этерме?.. А - а, бош къайгъы этеме. Ала эшеклерини чакъмакъларын ариуламагъандыла да, аны ючюн саталмагъандыла. Бусагъат мен кёкбашымы жым - жым жылтыратайым", - дей, Хожа эшекден тюшгенди. Къарагъанында, кесини эшеги ол бирсиледен эсе кёп да чакъмакълы болуп тура эди. Ол Насра Хожаны кёлюн бютюнда тюшюргенди. Кюреше кетип, ол эшегини къарын тюбюн бираз ариу этгенди. Аны къуйругъуна уа сени жауунг къарагъа эди! Ёресине чакъмакъ. "Ай былай бла иш боллукъ тюйюлдю, андан эсе къуйрукъну артындан кетерейим!" - деп, бичагъын чыгъаргъанды. Тёгерекге къарап, адам кёрмегенинде, ургъанды да, эшекни къуйругъун чорт кесип тюшюргенди. "Энди бираз сылтаусуз барырча болдум", - деп, къуйрукъну да эшекни сыртына атып, базаргъа киргенди.
Олсагъатдан биреу Хожаны эшегин жаратып, тёгерегине айланып башлагъанды.
- Аламат эшекди, - дегенди Хожа.
- Кёреме. Айтханынг тюздю, аллай... Ай анасыны уа, муну къуйругъу биргесине болса, нечик иги боллукъ эди. Бир артха, алгъа къарамай аллыкъ эдим, - деп, алыучу жарсып башлагъанды.
- О - о! Анга уа бир да жарсыма. Къуйругъун юйде къоюп кетгенми сунаса? Ма, биргесинеди, - деп, Насра Хожа эшегини къуйругъун аны къолуна тутдургъанды.



КЪАРТЛЫКЪ
Хожа, бир жары барлыкъ болуп, арбазда атха минерге бир ненча кере умут этгенди, алай миналмагъанды. Аны себепли, уялып:
- Ах, жашлыкъ, жашлыкъ! Жаш заманым, къанич заманым, къайры кетди? - деп, жашлыгъын эсине тюшюргенди. Сора, тёгерегине къарап, киши болмагъанын жёргенинде, кеси кесине:
- Ай сени, огъесе... Жашлыгъынгда да артыкъ къолайлы тюйюл эдинг! - дегенди.



БАШХАЛЫКЪ ЖОКЪ
Бир жол Насра Хожаны, терилте кетип, сюдге жалгъан шагъатха элтгендиле.
Даулары будай урланнганны юсюнден болгъанды. Сюдюню аллында Насра Хожа, жангылып, "будай" дер орунуна "арпа" деп дау айтханды.
Сюд бошалгъандан сора Хожаны жалгъан шагъатха элтген адам:
- Хожа, эшигими жабып къойдунг да! "Будай" деринги орунуна "арпа" деп, ишни чийин сездирдинг, - деп ёпкелегенди.
- Жалгъан шагъатха бир барсанг, сюйсе будай болсун, сюйсе арпа болсун, не башхасы барды? - дегенди Хожа.



ХОЖА ЭШЕГИН САТАДЫ
Хожа эшегин сатаргъа базаргъа келтиргенди. Алыучула, келип, эшекни къарт, жаш болгьанын билир ючюн, тишине къараргьа деп, ауузуна узалгъандыла. Эшек, табанлап, къабаргьа кюрешип, кишини къатына къоймагъанды.
Алыучуладан бири:
- Быллай эшекни киши аламыды, къылыкъсыздан тишине къараргьа да къоймайды сора? - дегенди.
Мен аны сатаргъа деп келтирмегенме. Мени къаллай азап чегип тургъанымы халкъ билсин деп келтиргенме, - дегенди Хожа.



КЪАЛАЙЫНДА ДА БОЛУГЪУЗ
- Арабин, эфенди, айып этме соргъаныбызгъа, ёлюкню басдырыргъа алып баргъан заманда шериат бла сал агъачны къайсы жанында, къалайында барыргьа тийишлиди? - деп соргьандыла адамла.
Эфенди, сакъалын сылай, не айтыргъа билмей тургъанлай:
- Ичинде бармагъыз ансы, къалайында да барыгъыз, - дегенди Хожа.



АМАН КЪЫЛЫКЪ
Хожа базарда бир эшек сатып алып, боюнундан узун жип бла тагъып, аны да къыйырындан тутуп, юйюне келе болгъанды. Жолда анга бир бёлек жаш тюбегендиле. Ала, бир тилли болуп, эшекни башындан чыгъарып, жилни жашладан бирини боюнуна салгъандыла. Ол жаш, тагъылып, Хожаны ызындан баргъанды. Бирлери уа эшекни сюрюп кетгенди.
Арбазгьа киргенден сора, Хожа артына айланып къарагъанда, эшекни орунуна бир адам тагъылып тура эди. Насра Хожа аны къатына келип, сейирсинип:
- Сен кимсе, эшек не болду? - деп соргъанды.
- Мен адамма. Анам манга ачыуланып: "Сени эшек болуп кёрейим", - деп къаргъагъанда, эшек болгъан эдим. Энди, сени къолунга тюшгенлей, жангыдан адам болдум да къалдым, - дегенди жаш.
Хожа:
- Бар, кёзюмден къуру! Бу жолдан сора анангы ачыуландырып, аман къылыкъ эте турма! - деп, башындан жипни алып, къыстап ийгенди.
Экинчи кюн Хожа эрттеннги базарда биягъы эшекни сатаргъа келтирип тургъанларын кёрюп, акъырын къысыла барып, аны къулагъына:
- Ай бети болмагъан, энтта биягъы сен аман къылыкъмы этгенсе? - деп шыбырдагъанды. - Мен энди сени бир заманда, сатып алып, адам этмем.



КЕСИМ ТЮШЕРИК ЭДИМ
Хожа эшекге минип келе тургьанлай, сабийле, чыгъана бла къатылып, аны чочутхандыла. Хожа, аны юсюнде туралмай, жерге доп деп тийгенди. Сабийле, аны тёгерегинден алып:
- Оу, эшекден жыгъылгъанды, эшекден жыгъылгьанды, - деп, кюлюп, хыликкя этип башлагъандыла. Хожа алагъа жууапха:
- Heгe дауур этесиз? Юйюме жетгенлей, жыгъылмасам да, тюшерик эдим! - деп къойгъанды.



БЫЛАЙ ИГИДИ
Хожа бир талай нёгери бла, эшегин да алып, отуннга баргъанды. Жолда, эшегине терсине минип келгенин кёрюп, нёгерлери соргъандыла:
- Хожа, эшекге артынгы аллына айландырып нек минесе?
- Мен тюз минсем, сиз мени артымда къаласыз, сиз алгъа чыкъсагъыз, мен сизни артыгъызда къалама. Андан эсе былай миннгеним игиди, - дегенди Хожа.



КЪАПХАНДАН ДА ОЗАР
Хожаны арбазына келип, эки сабий, дауурдан къыра кетип, тюйюшген этгендиле. Аланы тауушларын эшитип, Хожа эшикге чыкъгъанды. Сабийле, аны кёргенлей, тарыгъыуларын айтып тебирегендиле.
- Хожа, бу мени къулагъымы къапханды, - деп тарыкъгъанды бири.
- Ётюрюк айтады. Мен къапмагъанма, кеси кесин къапханды, - дегенди экинчиси.
- Тохтагъыз, мен бусагат чыгъайым, - деп, юйге кирип, Хожа адам кеси къулагъын, кеси къабаллыкъмыды деп, къулагъын, тартып, ауузуна жетдирирге кюрешип тебирегенди. Алай эте тургъанлай, юй тюбюнде уругъа кетип, бети сыдырылгъанды, башы тешилгенди. Ол халда эшикге чыкъгъанында, сабийле биягъыча даулаша тура эдиле. Аланы бири:
- Хожа, муну айтханына адам къалай ийнаныр? Адам кесини къулагъын кеси къабалырмы? - деп, тарыгъыу ауаз бла соргъанды. Жаралары асыры ачыгъандан, кёзю къарангы эте:
- Къабалыр, балам, къабалыр. Къулагъын къапханны къой, тап, жыгъылып, башын окъуна тешер, - деп, Хожа босагъа юсюне чёкгенди.



ЖАПСАРЫУ
Хожаны, эки мюйюзю да жая болуп бир къарт ёгюзю болгъанды. Аны кёргени сайын, ол:
- Ай анасыны, ол эки мюйюзню арасында олтуруп, жолоучулукъгъа бир чыкъгъа эдим, - деп сукълана тургъанды. Бир кюн ёгюзню жатып тургъанын кёрюп, барып, эки мюйюзюню арасына олтурама дегенлей, ол башын силкип, Хожаны бир жанына атып ийгенди. Ол, чартлап кетип, жерге тийгенди. Хожаны, кёлю кетип, арбазда жыгъылып тургъанына къатыны, чабып келип, башында олтуруп, жиляп башлагъанды. Хожа, эсин жыйып, башын кётюрюп:
- Къой, къатын, жиляма. Кертиди, бир кесек къыйнандым, болсада кёлюме келгенни уа тамам этдим, - дегенди.



ЖАЙ АРАСЫНДА
Бир адам, Хожа бла чам этериги келип:
- Хожа, сенде сагъат ненчады? - деп соргъанды.
Хожа да, аны лакъырдасын сезип:
- Бир жангыз сагъатым барды! - дегенди.
- Угъай, алай демейме. Сагъатынг ненчагъа келгенди?
- Юч тюменнге.
- аны сормайма. Бусагъатда биз не замандабыз?
- Жайны арасында!



ХОЖА БЛА ХОРАЗЫ
Хожаны бир уллу хоразы болгъанды. Биягъыча, ахчасы тауусулгъанды да, ол, аны тутуп, сатаргъа деп, базаргъа атланнганды. Жаяулай баргъаны себепли арыгъанды, сора: "Алан, мен кесими да къыйнап, бу жарлы къытайгъа да, бутларын байлап, азап сынатып бармай, бошлап, аллымда сюрсем а", - дегенди.
Аякълары бош болуп, жерге тюшгенлей, хораз, ары - бери къачып, тыйдыртмай башлагъанды. Ол заманда Хожа аны ызындан къууа:
- А налат! Кече арасында тангны атарын билип къычыраса, уллу жолгъа кесинги сыйындырып бара уа къалай билмейсе? - дегенди.



БИР СОМГЪА КЕМ
Хожа жолоучулукъда он сокъур адамгъа тюбегенди. Ала бла бирге бара баргьанды да, бир уллу тау черекге жетгенди.
- Бизни сен ётдюр, ансы башха амалыбыз жокъду, кёресе, - деп тилегендиле сокъурла. - Хакъынгы да берирбиз.
- Он сом берлик эсегиз, онугъузну да ётдюрейим, - дегенди Хожа. Ала берирге айтхандыла. Насра Хожа ётдюрюп тебирегенди.
Тогъузусун ётдюрюп бошап, онунчусун кётюрюп, сууну тюз ортасына жетгенлей, суугъа хорлатып, аягъы тайгъанды да, аркъасындагъы сокъур суугьа кетгенди. Хожа аны тутаргъа кючюн аямай кюрешгенди, алай, жукъ да эталмай, суугъа алдыргъанды.
Сокъурла, ишни кырты болгъанын билип, дауурдан къырып тебирегендиле.
- Керексиз дауурдан бир зат да чыкъмайды, - дегенди Насра Хожа алагъа. - Хакъымы бир сомгъа кем этигиз да, аны бла иш битди. Хар ким жолуна кетебиз.



КЪУУУТ БЛА ЖЕЛ
Хожа жолгъа атланнганды. Къатыны анга азыкъгъа къууут салгъанды.
Элден бир кесек узайгъанлай, асыры ачдан тёзалмай, Xoжa азыгъын ашар акъыл этгенди.
Узалады да, хуржунундан ууучу бла къууутну чыгъарып ауузуна элтеди, алай аны асламысын жел алады да кетеди. Биргесине баргъанла аны кёрюп, ичлеринден кюле:
- Хожа, быллай бир сюйюп нени ашайса? - деп сорадыла.
- Жел былай къаты ургъанлай турлукъ эсе, бир затны да угъай, - дейди Хожа.



КЪЫСХА ЖОЛ БЛА
Бир къауум жаш, Хожаны чарыкъларын урлап, букъдурургъа оноулашхандыла. Ала Хожалагъа баргъан жерде уллу кертме терекни тюбюнде олтургъандыла. Хожа да къайдан эсе да алайгъа келгенди. Жашла, Хожаны кёргенлей:
- Бу терекни башына бир жангыз адам чыгъалмагъанды. Аллай адам жокъду, - деп, бир бирлери бла даулашханча этгендиле. Хожа аланы керти да даулашхан суннганды да:
- Сиз даулашырча муну башында не барды? Мен чыгъайым, - дегенди.
- Алай кёпле айтхандыла, чыгъалмагъандыла ансы.
Быллайла айта кетип, Хожаны эришдиргендиле. Ол юсюнден къапталын, аякъларындан чарыкъларын тешгенди. Аланы да жыйып, белине къысханды. Терекге минерге башлагъанды.
- Хожа, къапталынгы, чарыкъларынгы кётюрюп не этесе? Тюбюнде къоя бар, - деп къысхандыла жашла.
Хожа, ачыкъ айтмаса да, жашланы не умутлары болгъанын билгенди да:
- Терекни башындан бизни элге бек жууукъду. Бери тюше турмай, алайдан кетил къалырма, - дегенди.



АЛДАШЫУ
Эки аманлыкъчы къарындаш болгъанды. Ала базарда Хожаны жашчыгъыны эчки сата тургъанын кёргендиле да, тиллешип, бирлери:
- Жашчыкъ, бу аман эчкини базаргъа бош келтиргенсе. Киши аллыкъ тюйюлдю. Турма харип, бар юйге, - дегенди.
- Угъай, ата - анасы сат деп жиберген эселе сатаргъа керекди, алай, кертиди, бу айтхан багъагъа муну киши да аллыкъ тюйюлдю, - дегенди экинчи къарындаш.
- Мен да аны айтама. Кёремисе алайда ол уллу къазны? Кёп ахчасы болгъан адам, керек болуп келсе, бу эчки ючюн ол къазны багъасын берирге боллукъду.
- Тейри, бир жан аурутхан адам болмаса аны да хазна бермез.
- Бу Хожаны жашчыгъыды. Кел, не боллукъ эсе да, аллай бирни биз берейик. Хожа иги адамды.
Хожаны жашчыгъы аманлыкъчыланы бу сёзлерине уллу ыразы болгьанды, эчкисин алагъа къаз багъасына бергенди, къууанып келип, ахчаны атасына узатханды. Ахчаны санап:
- Жашым, бу ненгди? Ахчаны тас этип келгенсе да, - дегенди Хожа.
- Угъай, чыкъгъаны буду, - дегенди жашчыгъы.
- Алай болургъа амалы жокъду. Эчкини алып кетип, сен тауукъ багъасын алып келгенсе.
Жашчыкъ, мудах болуп, базарда ишни къалай болгъаныны толу хапарын айтханды.
- Къаллай адамла эдиле ала? - дегенди Хожа.
Жашчыкъ аны да айтханды.
- А - а! - деп созгъанды Хожа. - Билдим. билдим. Энди хата жокъду. Ашыкъмасынла. Мен ала бла бир алдашып кёрюшейим.
Иги кесек заман озгъандан сора Хожа агъачха отуннга баргъанды. Отун эте келип, тюлкю уягъа уруннганды. Анда эки тюлкю бала кёргенди да, тутуп, алып келгенди.
Аланы кёргенлей, къатыны тырман этип башлагъанды:
- Сабий этмезликни эте тураса. Тюлкю балаланы бакъмагъа эдинг да, юйюнгде тауукъ ашынг болгъа эди.
- Къойчу - къой хапарны, - дегенди Хожа. - Эчкибизни алгъан экеуленни къонакъгъа чакъыргъанма. Алагъа бир къабар зат хазырла. Жарыкъ болугъуз.
Тюлкю балаланы бирин ундурукъ къулагъына такъгъанды.
- Муну былай турма къоюгъуз. Къонакъла, келгенлей, мени сурарла. Олсагъатдан: "Юйню иесин чакъырып кел", - деп, эшикге ычхындырыгъыз, - деп, бирси тюлкю баланы да алып, халжаргъа кирип кетгенди.
Аманлыкъчыла келгендиле. Хожаны къатыны алагъа жарыкъ болгъанды, олтуртуп, хазыр ашдан алларына салгъанды.
- Хожа бизни къонакъгъа чакъырып, кетип къалгъанын иги этмегенди. Терк келлик эсе, сакълар эдик, - дегенди аланы бирлери.
- Аллахчю, ашагъыз. Анга къарамагъыз. Ма муну ийсем, къайда эсе да, табып, бери жетдирир, - дей, Хожаны къатыны тюлкю баланы башындан жибин алгъанды да:
- Бар, юйню иесин чакъырып кел. Терк бол. Къонакъларыны келгенлерин айт, - деп, босагъадан тышына жибергенди. Бир кесекден Хожа къолтукъ тюбюнде да тюлкю баласы бла эшикден кирип келгенди.
- Ма тамаша! Ма сейирлик! - деп, аманлыкъчыла сейирге къалгъандыла. - Бу тюлкю баланы жумуш этерге къалай юйретгенсиз?
- Оллахий, бек къыйналып. Алай, не бек къыйналгъан эсек да, сокъуранмайма, - дегенди Хожа. - Бу этмеген жумуш къалмайды. Эшегим ажашса да бу табып келеди.
Къатыны да анга къошулуп махтагъанды.
- Тюлкюден акъыллы жаныуар жокъду. Алай ол аман акъыллы затды. Акъылын тюзеталсанг, андан багъалы зат болургъа амалы жокъду. - дегенди Хожа.
Къонакъланы тюлкю балагъа кёзлери къарагъанды.
- Сатаргъа тюшсе, муну багъасына не айтыр эдинг? - деп соргьанды къайсысы эсе да.
- Ай юйюнге къалай сатар эдим?! Дунияны малына да бермем мен муну! - дегенди Хожа.
- Багъасы чыкъса, берген да этерсе, ийнан. Ахчабыз жокъду, сора бермей не этериксе? - дегенди къатыны.
Аны эшитгенлей, къонакълары тюлкю балагъа багъа бичип башлагьандыла. Хожа да унамай, ала да къоймай, уллу багъада тохташхандыла.
Аманлыкъчыла тюлкю баланы къоюнларына алып, кетип тебирегенлей, Хожа ызларындан былай айтханды:
- Жумушха жибергенигизлей, терк къайтмаса, къайгьы этмегиз. Ач болса, тышында кесин булжутмай келмеучюдю. Къайгъы саулукъгьа аманды. Мындан алда жашчыкъны базаргъа жиберген эдим да, бир аламат эчкими тас этип къайтханды. Мен аны тюкге да санамай къойгьанма, бу аман къатын а аны жиляуун этгенден бошамайды.



ШАУДАН БЛА ТЕНГИЗ
Биягъы Хожа бир кеси кюн жолоучулукъда болгъанды. Жаяулай кёп жюрюп арыгъанды, суусапдан амалсыз болуп, тенгизден ичгенди. Тузлу суу жарашмай, аны башы да, къарыны да ауругъанды.
Къыйналып бара кетгенди да, бир шауданнга жетгенди. Олсагъатдан кёлю жарыгъанды. Артмагъындан чёмючюн чыгъарып, сууукъ шаудан суудан бир ненча кере ичгенди, санларына женгиллик келгенди. Андан артында, кёп бармай, ауругьаны да кетгенди.
Хожа сейирге къалгъанды. Шаудандан суу алып, элтил:
- Кесинги керексизге чайкъалтып, кёмюклендирип турма да, ма быллай суу бол, - деп, тенгизге къуйгъанды.



ЖАШ ТЕРЕКЛЕ
Хожа бахчасында терекчикле орната болгъанды. Аны ол ишге уллу кёлю бла берилип кюрешгенин кёрюп, биреу айып этип сёлешгенди.
- Хожа, нечик иги кёлю болгъан адамса сен! Аман умутунг жокъду, тейри, ол терекчикле кёгет этип, аладан ашар мурат эте эсенг.
- Мен ангылагъаннга кёре, сен кесинг орнатмагъан терекни кёгетин ашамайса. Алаймыды? - деди Хожа, алай ол адам абери айталмады. Хожа уа: - Терекле да бизнича къарт боладыла. Ата - аналарыбыз бизге терекле ёсдюрюп кетгенча, биз да энди келликлеге алай этерге керекбиз, - деп акъыл юйретди.



КЪУЖУР АДАМ
Хожаны хапарларына тынгылап, кюле, ойнай кетип, адамла анга:
- Хожа, алай соргъаныбызгъа айып этме. Сен дунияда кесингден къужур адам кёргенмисе? - деп соргъандыла.
- Дунияда къужур адам азмыды, - дегенди Хожа. - Сёз ючюн, мен юйюмю эшигин, терезесин жангыртдырыргъа бир агьач устаны чакъырама. Ол келеди, алай биргесине не аршын, не башха аллай зат келтирмейди. Мен бергенни да алмайды. "Мен былай этиучюме", - деп, эшикни, терезени ёлчеулерин къулачы бла алып башлайды. Бир заманда, къарасам, къулачын да кёргенлей, арбаздан чыгьып барады.
- Уста, къаярыса? - деп сёлешеме ызындан.
- Бусагъат къайтама. Тюкеннге барама, - дейди ол, артха бурулуп да къарамай. Къулачы да керилип, къыйналып баргъаны себепли:
- Къой, бери къайт. Къатынны жиберейик, - дейме, алай унамайды.
- Тохта, маржа, тохта. Ёлчеуюмю буздураса, - деп, кёзлерин эки къолундан алмай, бахча ичи бла тюкен таба барады. Алайлай уругъа ташаяды. Къычырыкъ эшитип, тёгерекден адамла чабадыла. Келгенибизде, уруда сыртындан тюшюп, къашы башы да къанай, къулачы биягъы халда керилгенлей, кёзлери уа къолларына къатханлай тура эди. Адамла, уругъа узалып, аны бери чыгъарыр онг этип башлагъанда, ол:
- Хей, жамауат! Сакъ болугъуз, ёлчеуюмю буздурасыз. Къолларыма тиймегиз. Чачымдан, сакъалымдан, башха затымдан да тутугъуз, къолларыма уа къатылмагъыз, маржа! - деп къычыра эди.



БЕЛГИЛИ ЁТЮРЮКЧЮ БЛА ХОЖА
Ётюрюкчюню ким сюеди? Аны Насра Хожа да кёрюп болмагъанды.
Ётюрюкге усталыгъы бла Беш да Тау элге айтылгъан Хасан бир кере аны элине келеди. Андан - мындан келтирип, ол кёп зат айтады. Ахырында былай бошайды:
- Жамауат! Энди барындан да сейирликни айтайым. Бирледен эшитип угъай, кеси кёзюм бла кёрген затды.
- Айтмай а! Айт - айт! - дедиле бир ненча ауаз.
- Кертда, кезюнг бла кёрген зат эсе, айт, - деди Насра Хожа да. Хасан - ётюрюкчюню кёлю да кётюрюлюп башлады:
- Башда айтханымча, Малкъар ауузунда халкъ бек тынч - ырахат жашайды. Бусагъатда аланы къыйнагъан жаланда бир зат барды: элни бир жанында кеси аллына бир уллу хыяр битгенди да, бюгюн, бюгече да тохтаусуз ёсюп барады. Асыры уллу болгъандан, кюнню жарыгьын тийреге жибермейди Аны себепли къыш тюшген къар бюгюн да эрип бошаялмайды. Халкъ жыйылып, кюн сайын тегерегинден кесип ашайдыла, аны ючюн ёсерин къоймайды. Элни басып къояргьа къоркъууду.
- Тоба тоба!
- Кермейсе ол сейирни!
- Оллох - оллох, таланнган, аны, тенгеретип, черекге атаргъа керекди, ансы элни, жерни да басаргъа боллукъду.
- Аны тенгеретир кюч къайда! Къош ёгюзле бла тартдырып да кёргендиле, алай андан не хайыр! Эшта - эшта, - дегенди Хасан ётюрюкчю, халкъны алдадым деп, кёлю жарый.
- Эркин этсегиз, мен да бизни жаныбыздан бир хапар айтыр эдим, - деп чыкъгъанды Хожа.
- Айтмай а! Жангыз хапарны сени жауунг айтха эди, кёп да айт, - дегендиле эллилери.
- Айтырым олду: бек уста багъырчыладан эки мингден аслам адам Уллу элде болмагъанча уллу къазан ишлей турадыла. Ол асыры кенгден анча адам бир бирни чёгюч тауушларьш эшитмейдиле. Къалай эшитирикдиле, къазан бизни ауузгъа сыйынып болмайды сора! - деди Хожа. - Ол аламат устала аны битдире турадыла.
- Да. Аллай уллу затны не этерикдиле да? - деп сорду Хасан.
- Къалай ангыламайса? Ма ол сизде битген хыяры биширликдиле, - деп жууаплады Хожа.



ЖАНГЫ АШ
Керти айта эселе, патчах халкъгъа былай билдиргенди: "Эски ашладан эрикгенме. Ким иги жангы ашла чыгъарса да, анга уллу алтын саугьа берликме".
Ол хапарны эшитгенди да, Хожа, кечени узуну сагъыш башын алып, жукълаялмай тургъанды. Танг аласыны башына: "Балны бла сарымсахны бирге къошуп ашаса, не хатасы барды? Ол бек аламат боллукъду. Эски ашлада аллай жокъду", - деген акъыл келгенди.
Секирип туруп кийиннгенди. Саугъагьа бирле ие болуп къалырла деп къоркъуп, чапханлай патчахха келгенди, къаллай жангы аш чыгъаргъанын айтханды.
Патчахны буйругъу бла биришер табакъ бал бла сарымсах келтиргендиле.
- Чыгъаргъан ашынгдан алгъа кесинг бир ашап кер, - дегенди патчах. Насра Хожа бир сарымсах тишни, ариулап, балгъа булгъап къапханды да, кезлеринден жилямукълары акъгъандыла. Тёзалмай, ол башын ары - бери бургъанды, адыргы этгенди. Аны кёрюп, хан:
- Ай зауаллы Хожа! Санга не болгъанды? Кесинг чыгъаргьан аш кесинги нек жилятады? - деп соргъанды.
- Да не этейим? Мени адетим алайды: ашым бла ишим бир бирни тутмасала, мен жилягьан этиучюме, - дегенди Хожа.



УЧУЗ ХАЛЫ
Бир уллу халы къыппаны алып, Хожа базаргъа келгенди. Алыучула къарагъандыла да аныкъындан мажал эм уллу чулгъам кёрмегендиле, болсада Хожадан учуз сатхан да болмагъанды, аны себепли, аны тёгерегинден алып, хар бири уллу къыппагъа кёз къаратып тебирегендиле "Мен алама! Угъай, манга сатарыкъды! Мен сёз таууса тургъанлай, алай къалай айтасыз? - деп, ала бир бирлери бла дауургъа къалгъандыла. Жангы келгенледен бири:
- Хожа, бу не этгенлигингди? Битеу базарда сеникинден уллу къыппа жокъду. Халынг да барысыныкъындан да иги. Сора муну барындан да учуз нек сатаса? - деп соргъанды.
- Да ичинде сегизли тюени баш сюеги барды, сора сатмай не этериксе? - дегенди Хожа.



ШАГЪАТЛА
Бир тенги Хожаны къонакъгъа чакъыргъанды. Башха затла бла бирге аны аллында къангагъа бал да салгъанды. Ол кезиуде бал къыт болъанды, экинчи жаны бла, Хожа балны бек сюйгенди, аны себепли, башха затлагъа бурулуп да къарамай, ол къыстау аны ашап башлагъанды.
Бир кесек ашар да тохтар деп, къонакъбайы алгьа уллу къайгъырмагъанды, алай, къонагъыны аны тауусхунчу тыйылмазлыгъын кёрюп, жарсып:
- Багъалы тенгим, балдан аллай бир ашама. Жюрегинги жандырыр, - дегенди.
- Ай аны кимни жюрегин жандыра тургъанына уа экибиз да шагъатбыз, - деп жууаплагьанды Хожа.



АЧЫ ТИЛ
Жашын эшекге миндирип, кеси жаяулай, Хожа базардан къайтып келе болгъанды. Жолда алагъа бир къауум адам жолукъгъандыла да:
- Ол жашха къара, кеси эшекге минип, къарт атасын жаяу келтиреди! - деп, хыликкя этгендиле.
Жаш, уялып, эшекден тюшгенди да, атасы миннгенди.
Бираз баргъандан сора дагъыда адамла тюбегендиле да:
- Быллай жашаулу адам кеси эшекге минип, сабийни жаяу келтиреди, - деп, хыликкя этгендиле. Насра Хожа, эшекге кеси да минип, жашын да артына миндирип, элге киргенди. Аланы керюп:
- Къарагъыз, бир эшекге экеулен минип барадыла, къарагъыз! - деп, сабийле аланы ызларындан кюлюрге къалгъандыла. Хожа бла жашы, уялып, эшекден тюшгендиле. Ала аны алларына сюрюп бара тургьанлай, экеулен тюбеп:
- Былагъа къара, эшек жюксюз жортуп барады, бу экиси уа, букъугъа булгъана, жаяулай барадыла, ха - ха - ха! - деп кюлгендиле.
Хожа, сагъышлы болуп:
- Ачы тилден аман зат болмаз. Ол адам тил тели этерикди, - дегенди.



БАСХЫЧНЫ ИЕСИ
Хожа, басхыч салып, бир бийик бауну башына чыкъгъанды. Алайдан, узалып алгьанды да, басхычны башха жанына сюегенди, сора, аны бла терек бахчагъа тюшюп, алмала жыртып башлагьанды. Ол кезиуде тереклени иеси аны юсюне чыкъгьанды да къалгъанды.
- Сен кимсе, мында не айланаса? - деп соргьанды.
- Сен а кимсе? - дегенди Насра Хожа да.
- Мен бу тереклени иесиме!
- Мен да бу басхычны иесиме!
- Да басхычны нек кётюрюп айланаса?
- Сатхан этеме.
- Былайы санга базармы болгъанды? Мында аны ким аллыкъды?
- Сен тели кёреме. Басхычны сатаргъа энчи базармы болады да? Басхыч къайда да сатылыр.



ЁЧГЕ ТЮШЮУ
Хожа элде ёчешип кишиге хорлатмагъанды. Ёчешейик дегенден артха тура да билмегенди. Не айтсала да, ёчешмей къоймазлыгъын билип, бир къауум эркегырыу, аны ёчге тюшюрюп, сыйланыргъа умут этгенди. Былай айтып ёчетсек игиди деп бир къаууму, алай айтсакъ игиди деп къалгъаны, ала, даулашып, башларын кёп аурутхандыла. Оноулашхандан сора уа, тиллешип, орамгъа чыгьып, Хожаны аллын сакълап тургьандыла. Хожа келгенлей, аны сёзге тыйгьандыла. Бири андан, бири мындан тутдура кетип, аны ёчетип башларча этгендиле. Сора бирлери айтханды:
- Алай эр эсенг, мен бир зат айтайым да, аны эталсанг, ёчюнгю аласа, эталмасанг а, бизни барыбызны да юйюнге жыйып, ахшы сыйлайса.
- Да айтыгъыз. Тынгылайма, - дегенди Хожа.
- Къой - къой бары бир, эталлыкъ тюйюлсе, сора айтып да неге кюрешеме, - дегенди биягъы киши.
- Алайды. Тюзсе, - деп, нёгерлери да аны жанлы болгъан кибик этгендиле.
- Охо, айтыгъыз, - дегенди Хожа, къызып.
- Бусагъатда экиндиди. Шёндю окъуна кетип, элни къыйырындан ары беш къычырым узакълыкъгьа барып, не от жылыуу, не ышыкъ жылыуу болмагъан жерде таннга дери чыдаялсанг, ёч салабыз, ал да кет, туралмасанг а, тамбла бу заманда, жыйылып, сыйланыргъа юйюнге келебиз.
- Тураллыкъ тюйюлдю.
- Хо бир да, къайда туралады!
- Сууукъдан юшюп къаллыкъды.
- Ойнагъанмы этесиз? Юшюмей а. Кишилени бу сёзлери бир кесек ачыу ишми тийгенди, ким биледи, Хожа:
- Тураллыкъма. Нек турмай эдим, - деп тохтагъанды. Даулашны туудургъанла ичлеринден къууаннгандыла.
Хожа, ала да къарап тургъанлай, элден узайып кетгенди.
Буруну да кёгерип, ол эрттенбласында къайтып келе болгъанды. Ичин да сууукъ сыйырып, ол кёлю жарып келе эди.
Ёчешген кишиле аллына чыкъгъандыла да:
- Хожа, туралдынгмы? - деп соргъандыла.
- Айхай, туралдым, - деп жууаплагъанды Хожа.
- Не кёрдюнг? Кечеси артыкъда бек сууукъ болур эди?
- Къылыкъсыз сууукъ эди. Асыры къарангыдан тёгерекде бир кёрюннген зат да жокъ эди. Кертиди, элни бек къыйырында кимни эсе да юйюнден бир чыракъ жарыкъчыкъ ура эди, - дегенди Хожа.
- О - о! - дегенди кишилени бирлери олсагъатдан. - Ишинг болмагъанды. Къытдыргъанса.
- Тохтагъыз, ол дегенигиз?
- Биз санга не аз да от жылыуну кёрмей турургъа керексе деген эдик, сен а, юйде жаннган чыракъны туурасындан къарап, жылынып тургъанса.
Хожа аланы айтханлары бла келишмезге умут этгенди, алай аны ауузун ачаргъа да къоймагъандыла.
- Хайда, шуёхубуз, хайда! Кесинги бизни сыйларгъа хазырла.
- Ёчге тюшгенсе.
- Мен аны алай боллугъун билип тура эдим.
- Билмей а. Мен да бек биле эдим. Сёлеширге къоймагъанлары ачыу тийип, Насра Хожа юйюне кирип кетди, эр кишиле уа, айтханларыча, ингирде салып келип, аны юйюне къонакъгъа тюшдюле.
- Къонакъгъа баргъан ашап, ичип, тоюп барады. Аны да билебиз, алай биз бош къонакъла тюйюлбюз. Сени ёчге тюшюрюп келгенбиз, аны себепли юйлерибизден ауузланмай чыкъгъанбыз: терк бол, маржа, Хожа, - деди аланы бири.
- Бары айтханынг да тюздю. Бусагъат, - деп, Насра Хожа эшикге чыгъып кетди, алай аны ол "бусагъаты" кёпге созулду. Аш бишеди, келеди де да, сакъла, эшикден Хожаны балта тауушу эшитиле да, бусагъат келтиреди да, сакъла, кишиле теке къалкъыу эте башладыла. Ахырында, бу не сейирди деп, арбазгъа чыкъсала, танг жарый, арбазда уа зат да жокъ.
- Ма санга! Бар алай! Кюлкюлю болгъанбыз, - дей, юй артына барсала, анда къарт кертме теремни бир бийик бутагъына къазан тагъылып, тюбюнде да жау чыракъчыкъ жана тура.
Халны кергенлей окъуна кишилени санлары тюшдюле.
- Хожа, бу не этгенингди? - деп сордула.
- Кёрмеймисиз? Къазанны къайнаталмай кюрешеме, - деп, Хожа, баш аурутмагъыз дегенча, терек тюбюнден хыныракъ сёлешди.
- Ай юйюнге, бу чыракъчыкъ къазанны къалай къайнатыр?! Сау жыл турса окъуна, андан анга тюк чакълы бир жылыу да урмаз.
- Э - э, шуёхларым, бу къазан бла чыракъны арасы беш аршын да жокъду, сора къазанда этге жылыу къалай урмаз?
- Урмаз, оллахий. Ма, тийип кёр, - деп, ала, узалып, къазанны тюбюне кючден жетдиле. - Кёремисе? Арталлыда жылыу урур акъылы жокъду.
- Сиз тюнене айтханыгьызны бюгюн жокъгьа чыгъара турасыз. Ол эркегырыуну шарты тюйюлдю. Мынга чыракъдан беш аршын да болмазлыкъ узакълыкъдан жылыу арталлыда урмай эсе, манга беш къычырымдан ура болурму эди?



КЕЛЕЧИЛИКДЕ
Хожаны бир шуёху болгъанды. Ол Хожаны келечилик айтыргъа бир тул къатыннга жибергенди. Хожа, къатынны юйюне барып, аны кёргенден сора, ариулугъуна сукъланып, кеси алыр мурат этгенди. Сора, шуёхуму къалай алдайым деп сагъыш этгенди да, айтханды:
- Бир адам сени алыргъа умут этеди. Ол мени келечилик айтыргъа жибергенди. Алай, кертисин айтсам, сени мен да бек жаратама. Мен сени алгъындан таныгъан болсам эди, кесиме алыр эдим. Энди уа не амал? Кеч танышдым. Кесиме тилесем, шуёхуму алдаргъа тюшеди. Аны себепли анга тилей келгенме. Алай кесинг иги сагъыш эт. Аны да, мени да сен кесинг билесе. Къайсыбызны сюйсенг да, аны сайла.



ХОЖА АУРУГЪАНДА
Хожа, къыйын ауруп, тёшекге тюшгенди. Аны эшитип, адамла, элден, тышындан да келип, саусузну юйюн толтургъандыла.
Кими алай этерге керекди деп, кими былай этерге керекди деп, дауурдан къырып тургъандыла. Саусуз аны кётюралмагъанды. Энди кетедиле дей, умут эте кёп тургъанды, алай кетген угъай, ала кёбейе баргъандыла. Ишни таза болмазын кёрюп, эс жыйып, Хожа тёшегинден кётюрюлюп кийиннгенди да:
- Адамла, барыгъыз энди. Сау болдум, - дегенди.



АМАЛСЫЗЛЫКЪНЫ ИШИ
Хожа къайдан эсе да юйюне келе бoлгъaнды. Къайдан хатагъа болгъан эди эсе да, аллына шагьырей адамлары чыкъгъандыла. Алагъа жууукъ болугъуз демей къояргъа уялып, ол:
- Келигиз, мени юйюмю да бир таныгъыз, - дегенди. Шагъырейлери, ыразы болуп, биргесине тебиреп къалгъандыла. Арбазына киргенлей:
- Айып этмегиз да, былайда бир кесекчик мычыгъыз. Мен бусагъат чыгъайым, - деп, ол юйюне киргенди, къатынына къонакъларыны юсюнден айтханды. Къатыны аланы сыйларгъа арталлыда абериси болмагъанын ачыкълагъанды. Хожа уялгъандан не этерге билмегенди.
- Къатын, бар, мени мында болмагъанымы айт да, ол адамланы жолларына барыргьа къой, - дегенди. Къатыны терезеден тышына къарап сёлешгенди:
- Не сакълайсыз? Хожаны излей эсегиз, ол мында жокъду.
- Къалай болмайды? Тюз бусагъатда, бизден айырылып, юйге кирди да.
- Хоу бир да, жарлы...
- Мынга бери чыкъ де. Бу неге ушагъан ишди?
Сёзню къаты бола башлагъанын кёрюп, терезеден башын къаратып:
- Неге даулашасыз? Юйню артындан да эшиги болуп, Хожа аны бла чыгъып кетген эсе уа, анымы билесиз сиз? - дегенди Хожа.



ТАУУКЪ БАРДА ХОРАЗ ДА КЕРЕК
Жашла, жыйылып, ойнай, кюле келгендиле да, аланы эслерине Хожаны алдаргъа тюшгенди. Сагъыш эте кетгендиле да, хуржунларына биришер жумуртха да салып, Хожагъа келгендиле. Хожа алагъа, хар замандача, жарыкъ болгъанды.
Алай дей, былай дей кетип, жашла аны биргелерине хамамгъа элтгендиле. Хамамгъа киргенлей, ёхчеге даулашып башлагъандыла. Бири айтханды:
- Жуууннганыны хакъын хар ким кеси тёлесин.
Башхасы унамагъанды:
- Ууакъ затла ючюн хар бирибиз хуржунубузгъа къалай узалырбыз. Айыпды!
- Алай эсе, - дегенди ючюнчюсю, - тауукъча, хар бирибиз биришер гаккы табайыкъ. Ким табалмаса да, ахчаны барыбыз ючюн да ол телесин.
Барысы да ол оноуда тохташхандыла. Бири арлакъда, бири берлакъда чёкгенди, тауукъча къангкъылдап, хар бири, биришер жумуртха алгъанды да, келгенди. Жумуртхасы жокъ, Хожа къарагъанды да къалгъанды.
- О - о! - дегендиле нёгерлери. - Хожа тёлейди барыбыз ючюн да!
Хожа жунчумагъанды. Олсагъатдан, былай къанат къакъгъанча этип, хоразча къычыргъанды. Ишлерини болмазлыгъын кёрюп:
- Хожа, аллайла этер кереклиси жокъду. Эр эсенг, сен да бизнича, тауукъча къангкъылдап, гаккы тап, - дегендиле.
- Угъай, - дегенди Насра Хожа. - Мынча тауукъ барда бир хораз да керекди.



СЁЗЮНЕ КЕРТИЧИ
Бир кюн биреулен Хожагъа орамда тюбегенди да:
- Насра Хожа! Мен сени бла ушакъ этерге бир бек сюеме, кел, мени юйюме барайыкъ, бир кесек олтурурбуз, туз бла гыржьгнымы да кёрюрсе! - деп, юйюне алып баргъанды. Тюз айтханыча, Хожаны аллына туз бла нартюх гыржын салгъанды. Ол кезиуде терезеден бир садакъачы къарап, садакъа тилерге къалгъанды. Юйню иеси анга ачыуланып:
- Кет, бездирдинг, бусагъат, туруп, иегилеринги ууатырма! - дегенди, алай садакъачы кетерге унамагъанды. Хожа, терезени ачып, садакъачыгъа:
- Кет, къарындашым, керти айтады, сен муну къалгъанлача сунма, не айтса да, аны этерине ишексиз бол. Бу сёзюне кертичиледенди, - дегенди.



ТАМБЛА КЪЫЯМАДЫ
Бир къауум шагъырейи келгенде, Хожа, арбазында олтуруп, чабырчыкларына къарай болгъанды. Юйню иеси жашланы нек айланнганларын билгенди, болсада жарыкъ болгъанды, олтуртханды.
- Хожа, - дегенди жашланы бири, - бюгюн - дуния, тамбла - ахырат. Сени андан хапарынг бармыды?
- Хожаны андан не хапары боллукъду, - деп, бир башхасы сёзню хыликкягъа тартдыргъанды.
- Жангылгъан этесиз, - дегенди Хожа. - Дунияда ёлмезлик адам болмагъанын мен иги билеме.
- Угъай - угъай, сёз аны юсюнден бармайды, - деп, ала аны сёзюн бёлгендиле. - Тамбла къыяма айланады.
- Ол а иги тюйюлдю. Алай менден эсе сизге кёп да аманды, - дегенди Хожа, чабырын тизе.
- Токълунгу кесейик да ашайыкъ, зыраф болмасын, - деди жашланы бирлери.
- Бу иеси кюн кёл жагъасына барып, анда кессек игиди, - деп къошду башхасы. Хожаны битеу байлыгъы ол асыралып тургъан жангыз токълусу эди, болсада ол аланы айтханларына угъай демеди.
Жашла жарыдыла, бир бирге кёз къыса, токълуну башындан тартып, жагъагъа келдиле, от жарашдырып, къазанны асдыла, этни туурап, жерин тапдырдыла, сора, тешинип, суугъа - суугъа ташайдыла.
Хожа, тёгерекге жайылып, отун мажарып, отну уллу жандыра эди, жашла уа кёлню бирси жагъасына чыгъып, харх этип кюле эдиле.
- Мах деп бердик Хожагъа ахырында уа, - дей эди бири.
- Элде эфенди, бирси бири да бизге аз уллу ыспас этмезле! - дей эди башхасы.
- Токълуну ашап бошагъынчы, мен Хожаны хорладыкъ деп ийнанырыкъ тюйюлме: ол не эсе да мудах кёрюнмейди, - дей эди ючюнчюсю.
- Хоу бир да, аны ашап бошаялмай къалырбыз!
- Хожа бир заманда да болмагъанды мудах. Сёз бла бир бирни кёлюн басып, жашла энтта
суугъа ташайдыла. Кёллери жарыкъ, бири ары, бири бери жюзедиле.
Бир заманда бурунларына быстыр кюйген ийис урду.
- Оллахий, къайгъыдан жунчуп, Хожа юсюн кюйдюреди. Терк! - деп, бирлери къазан таба жюзюп тебиреди, нёгерлери да аны ызындан болдула. Чыкъгъанларында, Хожа къазанны отдан ала, жашланы кийимлери уа жанып бошай тура эдиле. Дертчи уланла абызырадыла, бир бирге къарадыла. Бирлери, эс жыйып:
- Бу не этгенлигингди, Хожа? - деп сорду. Аны айтханын ангыламагъан кибик этип, Хожа:
- Эт бишгенди да, къазанны отдан тюшюреме, - деди.
- Да... Кийимле... Кийим ючюн биз...
- Кийимлени зыраф этип не этесиз? Тамбла къыямады. Отха салып, бир хайырларын кёрюп къалсагъыз иги тюйюлмюдю?
- Биз нени киерикбиз? - деди дагъыда бири, сабырлыкъдан чыгъа.
- Кюн кете турады, - деди Хожа. - Энди сиз кийинип этерик жокъду. Этден ашагъыз да, энтта бир жууунуп къалыгьыз.
Алай алада эт ашар кёл къалмагъан эди. Этден ашай, мыйыкъ тюбюнден ышара тургъан Хожа аны алайлыгъын иги кёре эди.



ХОЖАНЫ ТЕРГЕУЮ БУЗУЛАДЫ
Адамла, келип, оразаны ненча кюню къалгъанын къуруда Хожагъа соруп боладыла.
Унутуп, терс айтып уялырма деп къоркъуп, Хожа юйюнде мюйюшде сюелген бош къазаннга кюн сайын бир ташчыкъ атып турады. Атасыны алай этгенин кёрюп, гитче къызчыгъы да къазаннга кюнден бир ненча таш атады.
Бир кюн талай адам, даулашып, оразаны ненча кюню къалгъанын ачыкълар ючюн, Хожагъа келедиле.
- Тохтагъыз, маржа! - дейди Хожа. - Даулашмагъыз! Мея ишни бусагъат ачыкъ этейим.
Барады да, къазандан чыгъарып, ташланы санайды. Ала жюз бла жыйырма боладыла. Ол иш Хожаны башын сагъышха къалдырады. Не этгин? "Жюз бла жыйырма", - Дейди да, киши ийнанырыкъ тюйюлдю. Оразаны ненча кюню къалгъанын билген а этмейди. " Охо бир барайым да, халгьа кёре этерме", - деп, Хожа аш юйден къайтады. Адамла дауурдан къырып башлайдыла. Кими алай дейди, кими былай дейди. Хожа абызырайды да:
- Бюгюн эки жыйырма бла бешинчи кюнюдю, - дейди. Адамла сейирсинедиле. Дауур кючленеди.
- Ол деген неди?
- Бар алай! Игисин а бу айтырыкъ кёреме!
- Бир айда аллай бир кюн болмайды! Хожа, эс жыйып:
- Мен алай сизни хатеригизни этип айтама ансы, къазандагъы ташланы айтханларына кёре, бюгюн айны жюз бла жыйырманчы кюню окъунады, - дейди.



ЮЧЮНЧЮСЮ - КЕРТИСИ
Биягъы кюлкючю кишиле, бирсилени да кеслерине къошуп, Хожагъа:
- Бир сейирлик хапар айт, - деп къадалгьандыла. Аладан алай тынч къутулмазлыгъын сезип:
- Билемисиз, не болгъанын? - деп соргъанды Хожа.
- Угъай, билмейбиз, - дегендиле адамла.
- Алай эсе, мен сизге билдираллыкъ жокъду, - деп, Хожа кетип къалгъанды. Адамла, тиллешип, экинчи кюн да аны биягъы ныгъышда тутуп, хапар айтдырабыз деп, къадалып тохтагъандыла. Хожа биягъы халда аланы алларына чыкъгъанды да:
- Билемисиз, не болгъанын? - деп соргъанды. Адамла:
- Билебиз, - дегендиле.
- Аны биле эсегиз, мени сизге башха айтыр затым жокъду, - дегенди да, Хожа биягъыча кетгенди да къалгъанды, алай адамла аны тынч къоймагъандыла. Ючюнчю кюн да тутхандыла да:
- "Ючюнчюсю - кертиси" дейдиле. Бу жол а бир хапар айтдырмай къоярыкъ тюйюлбюз, - деп тохтагъандыла.
Хожа, аланы алларына чыгъып, тюз биягъыча соргъанды. Аланы бир - бирлери:
- Билебиз, - дегендиле. Жартылары уа:
- Билмейбиз, - дегендиле.
- Алай эсе, билгенлеригиз билмегенлеригизге айтыгъыз да, чачылыгъыз. Кюн сайын былайгъа жыйылгъанлай нек турасыз? - деп, Хожа кетип къалгъанды.



ХОЖАНЫ АСЫРАУ
Хожа бир бек ашыгъышлы иш бла жолда кетип баргъанлай, къоншу - тийре жашла, бир тилли болуп, аны аллына чыкъгъандыла. Аллын тыйып, былай соргъандыла:
- Хожа, къайры бара эсенг да, бюгюн бир тохта. Сен бизни ахлубузса, кимни атасыны шуёху, кимни къоншусу боласа. Аны ючюн сени бир къоядан ариу асыраргъа сюебиз. Къабырынг хазырды, ичи мамукъ бла жарашдырылгъанды, - деп къысхандыла. Хожа:
- Бюгюн ишим бек уллуду, жашла, къойсагъыз боллукъ эди, - деп тилегенди. Алай болгъанлыкъгъа, къоймагъандыла. Тешиндирип, жуууп башлагъандыла.
Ол кезиуде Хожаны бир шуёху орамны озуп бара болгьанды. Жашла анга:
- Къайры бараса, маржа? Сен да бизни бла кел. Хожа ёлгенди да, аны басдырыргьа барабыз, - дегендиле. Ол адам: "Къоюгъуз, заманым жокъду, - деп, къайтыргьа унамагъанда, Хожа, сал къангадан башын кётюрюп:
- Айтханларына тынгыла да, бери къайт, мени сенден да ашыгъышлы ишим болгъанлай элтип барадыла. Кезиу жетсе, анга этер мадар жокъду! - деп къычыргъанды.



КЪОЯН ШОРПА
Бир жол Хожаны бир танышы анга къоян бергенди. Хожа аны, бек ариу кёрюп, къонакъ этгенди. Бир бёлек кюнден ол адам дагъыда келгенди. Хожа аны танымагъанды да:
- Сен кимсе? - деп соргъанды.
- Хожа, санга айып тюйюлмюдю? Сен мени танымаймыса? Мен мындан алда санга къоян келтирген адамма.
Хожа аны аллына аякъ бла шорпа салгъанды, сора айтханды:
- Ма, тилейме, аша, бу сени къоянынгы шорпасыды.
Бир талай кюнден Хожагъа дагъыда бир къауум адам келгендиле. Хожа алагъа: "Сиз кимсиз?" - деп соргъанда, ала:
- Биз ол санга къоянны келтиргенни жууукъларыбыз, - дегендиле.
Хожа, кетип, шорпаны башын аулап алып, къалгъанын къонакълагъа келтирип бергенди. Ала бир - эки уртлап, аны татыуу болмагьанын билгендиле.
- Хожа, бу не тюрлю шорпады? - дегенди бирлери.
- Биз къоянны эки кере биширебиз да, бу алай аны ючюндю.
Юч - тёрт кюнден Хожагьа дагьыда беш - алты адам келгенди. Хожа аланы ким болгьанларын соргьанды.
- Биз ол санга къоянны берген адамны экиге айланнган къарындашларыбыз, - дегендиле.
Хожа, чыгъып, илипиннге баргъанды, суу алгъанды, аны къонакъланы алларына салгъанды. Ала бир бирге къарагъандыла.
- Хожа, бу не затды? - деп соргъанды бирлери.
- Къарындашыгъызны къояныны ючюнчю кере бишгенини шорпасы, - дегенди Хожа.



ЗУККУ ЧИБИН
Хожа бир жол шахаргъа барыргъа хазырланнганды. Къоншулары, шагъырейлери аны билгендиле. Аланы хар бири манга аны, манга муну келтир дегендиле.
Кимге не келтирлигин айтхан болмаса, Хожагъа ахча киши бермегенди. "Къайтсанг берирбиз", - деп къойгъандыла.
Хожа, жанларына тиймез ючюн, хар бирине да:
- Болсун, игиди! Алырма! - деп баргъанды. Алайда бир жашчыкъ, Хожаны къатына барып, бир апасыны узатып:
- Бу ахчаны ал да, манга сырыйна келтир, - деп тилегенди.
Хожа жашчыкъдан ахчаны алгъанды да, анга:
- Къарайма да, сен сырыйна иеси боласа, былагъа уа зукку чибин, - дегенди.



МЕНИ ДА ЁЛЮРГЕ КЪОЙ
Хожаны арасы къоншулары бла аман болмагъанды. Алай къызгъакчлыкъ, терслик этселе, Хожа алагъа да кечип къоймагъанды.
Бир исси кюн аладан бири аны, къоймай, юйюне чакъыргьанды.
- Сени ийнегинг къозламагъанды. Къыйналып тура болурса. Олтурчу, бу иссиде бир сууукъ айран ичейик, - дегенди. Хожа, не айтырса, бек ыразы болуп олтургъанды.
Юйню иеси къангагъа уллу ёре къошун бла жууурт салгъанды.
Хожаны къоншусу къолуна шай къашыкъны тутдургъанды, кесине уа чолпу алгъанды. Ичип башлагъандыла, алай Хожа айрандан хазна хайырланалмагъанды. Юйню иеси уа, аны къозутургъа этгенча, хар уртлагъаны сайын:
- Ох! Ёлеме! Ох! Елеме! - деп баргъанды.
- Мени да бир ёлюрге къой! - деп, Хожа аны къолундан чолпуну сермеп алгъанды.



ХОЖА КЁЧГЕН ЭТЕДИ
Хожагъа бир къонакъ келгенди. Хожа анга бек сюйюп къарагъанды. Аллына тепси бла шорпа салгъанды да, гыржын алыргъа кетгенди. Хожа къайтхынчы, къонакъ шорпаны ичип бошагъанды. Гыржынны терк окъуна тепсиге салып, дагъыда шорпа келтирирге аш юйге кетгенди. Шорпа келгинчи, къонакъ гыржынланы ашап бошагъанды. Женгил окъуна шорпаны тепсиге салып, Хожа дагъыда гыржын алып келгинчи, ол шорпаны ичип бошагъанды. Хожа, сейир болуп, дагъыда къонакъны аллына гыржын салып, шорпа алып келгинчи, гыржынла уа тауусулуп...
Ахырында, ачыуланып, Хожа тепсини къонакъны аллындан кетерип, къайдан келгенинден, къайры бармыгъындан хапар соргъанды.
Къонакъ бир элни атын айтып:
- Ол элден келеме, жюрегим аман болгъанды да, аш ашаялмайма, устагъа къаратып, дарман алыргъа барама. Сени уа юйюнгю, кесинги да бек жаратдым. Бу жерни хауасы да аман тюйюлдю. Къонакъбайым сенде болуп, бир ай чакълы турургъа бек ыразы эдим, - дегенлей, Хожа секирип ёрге туруп:
- Санга бек жаным ауруду. Къонакъбай болургъа да бек ыразы эдим, алай тамбла бу элден кёчген этеме ансы, - дегенди.



КЪАЙГЪЫДАН КЪУТУЛУР ЮЧЮН
Хапаргъа кёре, Насра Хожаны, атауул къой тукъумдан къалып, бир семиз ириги болгъанды. Ол этин, къуйругъун кётюрюп, эркин жюрюялмагъанды. Тийреде анга кёзю къарамагъан адам болмагъанды.
Хожаны къоншуларындан бири:
- Кел, мен айтханны эт да, ирикни кесип, жыйылып, бир зауукъ этейик, - деп къысханлай тургъанды. Насра Хожаны алай этерге кёзю къыймагьанды. Аны сезип, заркёз къоншусу ирикни бир кюн баууна ургъанды да, кесгенди. Кишиге да билдирмей, къыйырындан ашай тауусханды.
Хожа аны къалай бла эсе да билгенди, аны ючюн къоншусуна абери айтмагъанды.
Эки - юч жыл озгъандан сора Хожаны баууна къоншусуну улагъы киргенди. Дертими жетдиреме деп этген болур, Хожа да тутханды да, аны кесгенди.
Андан артында къоншусу улагъын асыры махтагъандан адамланы жанларындан тойдуруп тургьанды. "Уялмагъанлай, ол арыкъ улакъчыкъны былай къалай бла махтаяла болур?" - деп, Хожа анга ичинден ачыуланнганлай тургъанды.
Бир жол аны юйюнде талай адам, олтуруп, сыйлана болгъандыла. Биягъы къоншусу, Хожаны ачыуун къозгьаргьа этгенча:
- У - у! Сиз ол улакъны бир кёргю эдигиз! Ол улакъ тюйюл эди, марал эди! Семизлигине къарасанг, сейирден артынга ауар эдинг! Ёресине къуйрукъ кибик эди. Уллулугъу уа, уллулугъу! Тюе кибик эди! - деп, хар кимге жюз кере эшитдирген сёзлерин айтып тебирегенди.
Хожа ичинден: "Ай, бу бизни улакъ къайгъыдан къутултурукъ тюйюлдю, бир амал этерге керекди ансы", - дей, къатынына сёлешгенди:
- Ала, былай бери бир келчи.
Къатыны келгенди. Хожа анга айтханды:
- Бу къоншунг мени къаллай иригими урлап ашагъаныны юсюнден бир зат да айтмайды. Ол мен кесип ашагъан къотур улагъыны хапары бла уа халкъны тели этгенди. Муну улагъыны терисин жыйгьыч тюбюнден бери бир келтирчи. Аны тюе тенгли болгъанын бла, киштик тенгли болгъанын адамла бир кёрсюнле.



ЖАРЛЫ ХОЖА
Бир жол Хожа жолда кетип баргъанлай, кесини жарлылыгъы эсине тюшгенди.
- Мени кибик жарлылагъа, жашагъандан эсе, ёлюп кетген игиди, бизни не кюнюбюз барды? Жарлы болсанг, намыс, хурмет, сый жокъ, - деп, аман кёллюлюк этгенди, кесин ёлгеннге санап, жыгьылгьанды. Ол кюн да, ол кече да алай, жерге жатханлай тургъанды.
Аны излеп, адам келмегенде: "Ой... ким да мени кибик жарлы къайгъылымыды? Андан эсе ол факъыр къатыныма, барып, кесим хапар билдирейим", - дегенди да, туруп, юйюне келип:
- Къатын, мени къайгъыма нек кирмейсе, былай этип нек тураса? Хожа элни тёбен жаны ёзенде ёлюп, жерге жатып тургъанлы сау кюн бла кече болады. Асырар къайгъы нек этмейсе? - деп соргъанды.
Алай айтып, дагъыда ызына къайтып, ол биягъы жерде жатып къалгъанды.
Къатыны Хожаны алай айтханын эшитгенлей, тёгерекге - башха чапханды, чачын - башын жыртханды, къоншулагъа барып, хапар билдиргенди.
- Къайда ёлгенди, къачан ёлгенди, ким айтды? - деп соргъандыла ала.
- Ким айтырыкъ эди, жарлы Хожаны кими барды, кеси келип айтханды, - дегенди къатыны.



ДЕРТ ЖЕТДИРИУ
Хожаны къызы бек эрши болгъанды. Хожа ол къызын кесини душманларындан бирине эрге бергенди, тоюн этгенди.
Адамла жыйылгьандыла, Хожагъа тырман этип башлагьандыла.
- Хожа, сен къызынгы анга нек бергенсе? Ол сени душманынгды. Душман бла жууукъ - ахлу болургьа къалай жарар?
- Сиз мени къызымы бетин кёрсегиз эди аллай затла айтмаз эдигиз. Мен душманыма хайыр этмегенме, дерт жетдиргенме, - дегенди Хожа



ХОЖА ЖАНГЫЗ ЧАРЫКЪНЫ НЕК АЛГЪАНДЫ?
Хожа эрттенликде эртте къобуп, базаргъа баргъанды. Ары жетгенде, бир чарыгъы ахыр да жыртылып тургъанын кёргенди да, чурукъчугъа баргьанды.
- Сени хазыр чарыкъларынг бармыдыла? - деп соргъанды.
- Барды, - дегенди чурукъчу.
- Манга онг аякъны чарыгъын сат.
- Хожа, бир аякъгъа чарыкъны ким сатып кёргенсе?
- Мени бир чарыгъым сауду, жыртылмагьанды, сора эки чарыкъ манга неге керекди?
- Санга бир аякъны чарыгьын берсем, экинчи аякъныкъын не этерикме? Аны ким аллыкъды? Огъесе атыпмы къоярыкъма?
- Атып нек къояса? Бир ай да озгъунчу, анга алыучу табылыр.
Чурукъчу Хожаны айтханына артыкъ бек ийнанмагъанды, алай чарыкъны уа сатханды.
Бир айдан Хожа биягъы чурукъчугъа келгенди.
- Сенмисе, Хожа? - деп къууаннганды чурукъчу. - Экинчи чарыкъны сатханымы, къалгъанымы билирге келген болурса? Саталмагъанма.
- Мен аллыкъма, менме. Энди уа мени сол чарыгьым жыртылгьанды, аны ючюн келгенме, - дегенди Хожа.
_ Сен ол заманда экисин да алып нек къоймагьан эдинг да? - деп соргъанды чурукъчу. - Алай иги боллукъ эди.
- Угъай, - дегенди Хожа. - Ол заманда экисин да бирге алып кетсем, эндиге эскиле болуп къаллыкъ эдиле. Ол биринчиси. Экинчи жаны бла, эки жангы чурукъну бирге сатып алгыр ючюн, асыры кёп ахча керек болады.



ТЫНЧ АМАЛ
Хожаны къоншусуну берлик борчу болгъанды. Аны бермей къутулургъа умут этип:
- Насра Хожа! Дунияда борчну бергенден къыйын зат жокъду, аны бермей къутулургъа не амал керекди? - деп соргъанды.
- Аны амалы бек тынчды. Берип къутулуп къалсанг, аны амалы олду, - дегенди Хожа.



ТАБЫУНУ ТАТЫУУ
Хожаны эшеги таймаздан тас бола, ол да излей да таба тургьанды. Бир кече биягьы эшек келмей къалгъанды. Хожа, орам сайын айланып:
- Мангылайында къашхасы бла кёк эшек кёрген адам? - деп сурап айланнганды. Бир да кёрген адам чыкъмагъанды.
- Ол букъгъан этеди, мени бичен ташырыгьымы биледи да. Аны тапханнга эшекни кесин да берип, андан тышында да нохтабау да этерикме, - дегенди Хожа.
Хожаны алай айтханын бир къауум адам эшитгендиле да, былай соргъандыла:
- Сен эшекни тапхан адамгъа къоярыкъ эсенг, юсюне да нохтабау этерик эсенг, аны излеп неге къыйналаса?
- Излеген адам излегенин тапса, анга къалай къууаннганыны татыуун билмей кёреме сиз, - дегенди Хожа.



АЯУЛУКЪГЪА ЮЙРЕТИУ
Бир жол Хожа базаргъа келеди. Анда уа хар зат багъа. Эшекге арпа алыргъа ахчасы жетмейди да: "Андан эсе эшекге азыракъ аш бере турайым", - дейди.
Ол кюнден башлап, хар кюн сайын эшекни ашын аздан - аз этип башлайды.
Ал кюнледе эшекни тюрленмегенин кёргенде, Хожа арпадан да, биченден да андан да аз береди. Артдан - артха эшекни бир кесек азгъаны эсленеди. Алай уллу тюрлениую болмайды.
Алай эте, Хожа кюн сайын мардасын азландыра, бек ахырында, бериуюн тыйып, къуру бичен, аны да кюннге бир жангыз кере берип башлайды.
Эшек кёз кёре азадьг. "Къайгьырмаз. Жай кырдыкга ычхынса, семирир", - деп кёл эте, Хожа андан артында да талай кюнню ичинде марданы азайтыу жанындан тутханлай турады.
Бир кюн келгенинде, эшеги орунда ёлюп тура эди.
- О - о! Не аман бодду, тоба - тоба, - деп жарсыйды Хожа, аны кёрюп. - Къадар къоймады, ансы аяулу болургъа юйренип къала эди.



КЁЛ ЭТИУ
Хожа бир жол эшегин тас этгенди. Бир да аямай излегенди - тапмагъанды, тюнгюлюп, юйюне къайтханды.
Къайтып келгенлей, жолда къоншусу тюбегенди. Хожа анга соргъанды:
- Къоншум, элде не жангылыкъ барды?
- Мен эшитген жангы зат жокъду.
- Мени эшегими тас болгъаныны юсюнден жукъ айтмаймыдыла?
- Угъай, аны юсюнден зат эшитмегенме.
- Аллахха шукур, мени эшегим тас болгъанды деген сёзле, эштада, ётюрюк болурла, алай болмаса, адамла аны юсюнден бир зат айтыр эдиле.



ЖАРЫКЪДА
Къалай болгъан эсе да, Хожа оймакъны юй ичинде тас этгенди. Излеген а тышында къабакъ эшик къатында этгенди.
Къоншуларындан бири соргъанды:
- Хожа, не излейсе?
- Оймакъны тас этип, аны излейме, - дегенди Хожа.
- Къайда тас этгенсе?
- Юй ичинде.
- Да юйде тас этген эсенг, былайда нек излейсе да?
- Юйде къарангыды, былайда жарыкъды, аны себепли.



ЁРЮШЧЮ
Кече арасында Насра Хожаны юйюню къатында экеулен уллу даулашып, тюйюшюп, Хожаны да, къатынын да уятхандыла. Хожа, жууургьанын юсюне къаплап, аланы айырыргъа баргъанды. Аладан бирлери, Хожаны жууургъанын юсюнден сермеп алгъанды да, къачханды.
Дауур тохтагъанды. Хожа, сууукъдан къалтырай юйге къайтханлай, къатыны соргъанды:
- Хожа, ол тюйюшгенле кимле эдиле, не дауур эте эдиле? Тауушлары чыкъмайды да, тохтагьан болурла. Ким айырды аланы?
- Мен ол тюйюшгенлеге жукъ эталмадым. Биз билмей тургъанлыкъгъа, жууургъаныбыз аламат иги ёрюшчю кёреме. Ол айыргьанды. Жууургъан къолларына тийгенлей, уруш, тюйюш да тохтагьанды. 



БЕЛГИ
Хожа жашагьан юйден арлакъда ёзен болгъанды.
Ол ёзенде Хожа не зат эсе да излей тургьанлай, къоншусу кёргенди, къатына барып соргъанды:
- Хожа, не излейсе?
- Кертисин айтсам, быйыл мени ишим болмайды, - дегенди Хожа. - Хар башлагьан ишим чюйресине тюшюп барады. Суу алыргьа тенгизге барсам, аны сууу къуруп къалыр.
- Айт, кёрюрбюз, мен болушаллыкъ эсем а? - деди къоншусу.
- Кертисин айтсам, барысы да Аллахха туурады, сенден несин букъдурама, - дегенди Хожа. - Мен бир кесек ахчачыкъ жыйгъан эдим, аны уа былайда жерге басдыргъан эдим. Энди у а, неллай бир излей эсем да, тапмайма.
- Белги салмагъанмы эдинг да? - деп сейирсиннгенди къоншусу.
- Белги алгъадан окъуна болгъанды.
- Къаллай белги болгъанды?
- Мен ахчаланы жерге басдыра туруп, кёкде гитче булутчукъ бар эди. Ахчаны аны ауанасы болгъан жерде асырагъанма. Энди уа, кёресе, булут да жокъ, ауанасы да жокъ, ахчам да жокъ.



БИР ТУКЪУМДАН
Хожа, къайры эсе да кетип баргъанлай, жолда биреуленнге тюбегенди. Ол адам: "Талкъы бла къарт эчки, талкъы бла къарт эчки", - деп жырлагъанды. Хожа жырны нени юсюнден болгъанын ангыламагъанды. Сора, ол адамны къатына барып:
- Андан эсе: "Алты бла эки, алты бла эки", - деп жырла, - дегенди. Хожаны алай айтханына ол адам сейир болгъанды. Ол:
- Хожа, хайырсыз, ол дегенинг неди? "Алты бла эки" деген сёзлени бир тюрлю магьаналары жокъду, - дегенде, Хожа анга былай айтханды:
- Талкъы бла эчкиден алты бла эки бир бирге кёп кере жууукъдула, ала, унамасанг, къарындашдыла, бир тукъум санауладыла. Эчкини уа тукъуму талкъыдан бек узакъды.



КЕСИМ
Хожа базарда бир адамгъа тюбегенди. Аны бда саламлашханды, къучакълагьанды, уппа этгенди. Сора, дагъыда, иги эслеп къарап, соргъанды:
- Къарындашым, сен кимсе?
- Сен, мени ким болгъанымы танымай эсенг, былай ийнакълап нек къучакълайса? - деп соргьанды ол адам.
- Сени кийимлеринг мени кийимлериме, сени сакъалынг мени сакъалыма ушагъанларын кёрюп, сени кесим суннган эдим, - дегенди Хожа.



КЪУРУ ЮЙДЕ УРУЧУ
Бир кече Хожаны юйюне уручу киргенди. Дауурну эшитип, къатыны уяннганды, Хожаны да шошчукъ уятып:
- Турчу! Юйюбюзге уручу киргенди! - дегенди.
Хожа бирси жанына бурулгъанды да:
- Табу этер эдим, ол мында бир зат тапса. Аны андан сыйыргьан а къыйын тюйюл эди, - дегенди.



ХОЖА ЖУКЪУСУН ИЗЛЕЙДИ
Хожа кече арасында, орамгъа чыгъып, не затны эсе да излеп башлагъанды. Тюкенни сакълагьан къалауур кёргенди да:
- Сен тюз адам болмазса, кече арасында былайда не зат излейсе? - деп соргъанды.
- Жукъум къайры эсе да къачханды да, аны излейме. Не дауунг барды? - дегенди Хожа.



ХОЖА БЛА КЪАРТ АЙЫУ
Бир кюн Хожа отун этерге агьачха баргьанды. Анда, башын да энишге бошлап, бир къарт айыуну келе тургьанын кёргенди. Асыры абызырагьандан къачалмагъанды. Айыу иги да жууукълашханда, Хожа, не кючюн да салып, кертме терекге миннгенди.
Айыу да, келе келип, Хожа минип тургъан терекге миннгенди.
Хожа, аны кёрюп, ёргерекге ёрлегенди, айыу да аны ызындан чыкъгъанды.
Хожа терекни бек башына жетгенди. Айыу а, андан бийикге бармай, кертмеле ашап башлагьанды.
Айыу ашап, тоюп тюшер деп, Хожа сакълап тургъанды.
Алайлай, айыу, кертмени да ауузуна къапханлай, башын ёрге кётюрюп, Хожаны кёргенди.
Айыу кертмени кесине берлик суннганды да, абызырап:
- Сау бол, халалынгды, кесинг аша! - деп къычыргъанды Хожа. Айыу, къоркъуп, терек башындан жыгъылгъанды да, ёлгенди.
Хожа да жерге тюшгенди, айыуну терисин сыдыргъанды, сыртына атып, юйюне келтиргенди.
- Мен айыуну тутуп, жалан къолум бла ёлтюргенме. Ма, къарагъыз. Бичакъ ызы жокъ, окъ ызы жокъ. Тери саппа сауду, - деп, Хожа махтанып, адамланы жашатмай тургьанды.



ТИЛЕК
Бир къарангы кече биягъы Хожаны юйюне бир уручу киргенди. Неллай бир излеген эсе да, зат тапмагъанды. Хожа, жукъламагъанлай, уручуну не этгенине къарап тургъанды. Алай этип, иги кесек тургъандыла, уручу уа бир зат алмай кетерге ашыкъмагъанды.
Хожа, андан кёп сакълап туралмай, былай айтханды:
- Къарындашым, Аллах бла тилейме, жукъламагьа къой. Кертисин айтсам, сен бусагъатда, къарангыда излегенни, мен кюндюз жарыкъда да табаллыкъ тюйюлме.



ХОЖАНЫ КЪАРГЪЫШЫ
Хожа адамла болгьан жерге келгенлей, аладан бирлери, аны таягъын кёрген этеме деп, алып, сындыргъанды.
Хожагьа бек ачыу тийгенди, аны себепли:
- Бу таякъ манга къолларымдан бири кибик эди. Сен аны сындыргъанынг ючюн, Аллах сени эки аягъынгы да сындырсын, - деп къаргъагъанды. Таякъны сындыргъан, кюлюп, аны хыликкя этерге кюрешгенди.
- Сен алай айтханлыкъгъа, мени аякъларым сынмазла, - дегенди.
- Бош кюлесе, - дегенди Хожа. - Кёрюрсе, сени аякъларынг сынмасала. Мени къаргъышым хар заманда жетеди. Эки жыйырма кюн, неда эки жыйырма ай, неда эки жыйырма жыл озсун да, къаргъышым жетмей къалмаз.
Ол кюн ол адам, Хожа бла сёлешип бошап, юйюне къайтып баргъанлай, эслемей, учхалап, аягьын сындыргъанды.
Хажагьа тапсыз айтханына сокъуранып, ол, артха келип, андан кечгинлик тилегенди.
- Ый, маржа, кеч. Сени къаргъышынг бек терк жете кёреме. "Эки жыйырма кюнден, айдан, жылдан жетерикди", - деген эдинг да, эки жыйырма такъыйкъа да турмадым.
- Санга бу къыйынлыкъ манга этгенинг ючюн угьай, мындан эки жыйырма кюн алда кимге эсе да этген аманлыгъынг ючюн келгенди. Мени къаргъышымы кючюн а эки жыйырма кюнден сора сынарыкъса, - дегенди Хожа.



УЯЛГЪАНДАН БУГЪУУ
Биягъы Насра Хожаны юйюне кече ортасын да уручу киргенди. Аны тауушун эшитгенлей, уянып, Хожа кеси жатып тургъан кётюртмени тюбюне кирип букъгъанды.
Уручу тёгерекни къозгъагъанды, алай алыргъа жукъ табалмагъанды. Ахырында, юйню иесин уятама деп, къоркъуп, солууун тыя, тобукъланып, кётюртме тюбюне къарагъанды. Ол башын арлакъгъа сукъгъанлай, Хожаны бла аны бурунлары бир бирге тийгендиле. Уручуну жаны кетгенди:
- Уай! Мында не этесе? - деп къычыргъанды ол.
- Жанынга тиймесин, - дегенди Хожа. - Сен мени юйюмде урларгъа абери тапмазлыгьынгы билип, сенден уялгъандан бугъуп турама.



ХОЖА БЛА УРУЧУЛА
Бир кюн Хожа жолда бара болгъанды. Аны аллына уручула чыкъгъандыла, аллын тыйгъандыла. Эшегин, ахчасын, хапчукларын сыйыргъандыла. Аны бла да къоймай, тюйюп башлагъандыла. Ол заманда Хожа, ачыуланып:
- Нек тюесиз? Аз ахчамы, хапчукму, огъе се осал эшекми бергенме? - дегенди.



КЪУУАНЧ БЛА ЖИЛЯМУКЪЛА
Бир кюн Хожа, эшегин отларгъа къыстап баргьанлай, аягъына бир уллу шинжи кирип къанатханды. Кюреше кетгенди да, шинжини чыгъаргъанды. Сора, жерге олтуруп, аягъын къолу бла тутуп, къайда жиляй, къайда: "Аллахха шукур", - дей тургъанлай, адамла кёргендиле да, соргъандыла:
- Хожа, не болгъанды, нек жиляйса?
- Аягьыма шинжи киргенди, - дегенди Хожа.
- Аллахха уа неге шукур этесе сора?
- Жалан аякълай келгеним ючюн. Алай болмаса, шнижи жангыз чарыгъыма кирип, тешик этерик эди.



СЮТДЕН ТОЛУ ГЫБЫТ
Бир - эки адам базардан келе болгъандыла. Ол адамладан бири:
- Я Аллах! Сен керти да бар эсенг, манга минг къой бер, - дегенди. Экинчиси уа:
- Я Аллах! Сен керти да бар эсенг, ол къойланы барын да ашар кибик, минг бёрю жибер, - дегенди.
Ол эки элли, бир бири араларында даулаша келип, тюйюшгендиле.
Ала тюйюше тургъанлай, Хожа жетгенди да, ала нени юсюнден даулашханларын билгенди. Сора ичинде сютю бла юйюне алып баргъан гыбытны бичакъны чыгъарып жаргъанды да:
- Сизни башыгъызда бир танкы акъылыгъыз бар эсе, - дегенди Хожа, - меня къарыным бу гыбытча атылсын.



ХАТАЛЫ ТИЛ
Бир кюн Хожа къабакъ эшикни къатында сюелип болгьанды. Алайтын ётюп баргъан атлыны кёрюп, къонакъгъа чакъыргъанды да:
- Къарындашым, сен, эштада, арыгъан болурса, къайт, къонакъ бол.
Керти да, Хожаны чакъырлыгъын сакълап тургьанча, атлы терк окъуна атындан тюшгенди. Арбазгъа киргенди да:
- Атымы къайры тагъарыкъма? - деп соргъанды.
- Мени узун тилиме такъ, - дегенди бир кесек абызырагъан Хожа.



ХОЖА АУАЗЫН СЫНАЙДЫ
Хожа, минарагъа чыгъып, кючюнден келгени къадар къычыргъанды да, ашыгьышлы тюшюп, орамны ёрге чабып бара болгъанды. Аны кёрген адамла сейирге къалып соргъандыла.
- Алан, не болгъанды? Мыллык атып къайры бараса?
Насра Хожа ёпке солуу эте айтханды:
- Ауазымы къалайгъа дери жетгенин билирге барама.



КЪАРА КИЙИУ
Хожа базаргъа къара кийип келгенди. Адамла, аны кёргенлей, бир бушууу болгъан сунуп,
келип:
- Не бушууунг болгъан эсе да, эшитмегенбиз, ансы бармай къаллыкъ тюйюл эдик. Бизге
къалай билдирмей къойгъанса ? - деп, тёгерегинден алгъандыла.
- Мени бушууум болмагьанды, - дегенди Хожа. - Бушууу сизни жауугъузну болсун.
- Да сора къара нек кийгенсе?
- Кесим ючюн.
- Къалай? Кесинге уа не болгъанды?
- Мен ёлмейми турлукъма? Ёлсем, ёлгеним ючюн къаpa кияллыкъ тюйюлме да, бусагъатда кийип къояма.



КЪАДЫР
Хожа нёгерлерини къайсысына эсе да къагъыт жаза болгъанды. Биреу, аны жанында сюелип, хар жазгъанын окъуп баргъанды. Аны билип, Хожа жазгъанны къойгъанды, алай ол адам аны жанындан кетмегенди.
Насра Хожа, ачыуланып, къагъытына былай жазгъанды: "Багъалы шуёхум! Мени санга кёп жашырын зат жазарыгъым келеди, алай онг тапмайма, нек десенг, бир къадыр, къатымда тохтап, хар жазгъанымы окъуп барады".
Хожагъа къагъыт жазаргъа чырмагъан адам, ол сёзлени окъугъанлай, ачыуланып башлагъанды:
- Кимди къадыр? - дегенди ол. - Сени манга алай айтыргьа не ишинг барды?
- Мен жукъ айтмайма. Жазгъан этеме.
- Башхамыды да?
- Къагъытны окъугъаннга жазама.
- Мен сени къагъытынгы къачан окъугъанма?
- Окъумагъан эсенг, кесинги юсюнгден жазгъанымы къалай билдинг?



ТЕРЕКГЕ БУЗОУ ДА МИНАЛАДЫ
Хожа бир кесек ахча жыйгъанды. Уручула - дан къоркъгъандан, ахчасын къайры асыраргъа билмей, кёп сагъыш этгенди.
Бир кюн, кеси жангыз юйде къалып, арбазда уру къазып, ахчасын анда асырагъанды. Сора къабакъ эшик къатына барып къарагъанды:
"Мен, уручу болуп, арбазгъа кирсем эди, ахчаны асыралгъан жерин билир эдим", - деп сокъураннганды.
Урудан чыгъаргъанды, башха, тынгылы жер излегенди. Юйню къатында терек башына къарап, къаргъа уяны кёргенди.
Ахчасын жаулукъгьа чёргегенди, терек башына минип, уягъа салгъанды, юсюне топуракъ къуйгъанды. Терекден тюшгенди да:
- Энди къайгьы этмезча болгъанды. Уручу къанатлы тюйюлдю, терекге минмез, - деп, кёлюн басханды.
Алай, Хожа ахчасын асырай туруп, бир уручу, бугъуп, къарап тургъанды.
Хожа кетгенлей, терекге миннгенди, ахчаны алгъанды, аны орунуна уа сыгын салгъанды.
Бир белек кюнден Хожагъа ахча керек болгъанды. Ол терекге миннгенди, жаулукъгъа къарагъанда - анда уа ахчаны орунуна сыгын. Хожаны къоллары, аякълары къалтырап, терекден кетип, эси аугъанды. Эс жыйып, ол сыгыннга къарагъанды да:
- Терекге бузоу да минала кёреме! - дегенди.



КЕСИНЕ СОРАЙЫМ
Къоншуларындан бири тирменнге барыргьа Хожадан эшегин тилей келгенди.
- Барайым да, кесине сорайым, не айтырыгьын кёрейим. Аллай ишлени, менден эсе ол кеси иги биледи, - дел кетгенди Хожа.



СЫНАУ
Хожагъа бир махтанчакъ адам келгенди.
- Сен бек акъыллы, билимли адамса. Дунияда сен алдамагъан къалмагьанды. Мен да башхаладан тели тюйюлме, экибизден къайсыбыз хорларыкъбыз деп, аны билирге келгенме, - дегенди ол.
- Биринчиден, дунияда манга бек акъыллы адамды демеклик ётюрюкдю, - дегенди Хожа. - Экинчи жанындан а, сен алай келгенден сора, мен сени бошунлай къайтарып къояргъа сюймейме. Айт, не зат керекди санга?
- Сен мени алдаяллыгъынгы, алдаялмазлыгъынгы билирге сюеме, - дегенди махтанчакъ.
- Мен сени суу боюнуна элтип, санга суу ичирмей къайтарырма.
- Ыразыма, алай этип кёргюзт.
- Барайыкъ суу боюнуна, мен а айтханымча этерме.
Суу боюнуна баргъандыла.
Махтанчакъ эки ууучу бла да суу алгъанды. Ол аны ауузуна элтгенлей, Хожа айтханды:
- Тохта! Энди уа сен, ауузунгу да ачалмай, къол аязынг да тешик болуп, суу ичалмай къалырча этейим.
- Эталмазса.
- Биргебизге шагъат алмай жангылгъанбыз. Кел, элге къайтайыкъ да, шагъат келтирейик, ансы мени алай эталгъаныма артда адамла ийнанмазла.
Махтанчакъ анга ыразы болгъанды. Ала терк окъуна элге къайтхандыла.
Ёчешгенлени къайтханларын адамла кёргендиле.
Хожа, ныгъышда олтуруп, ушакъгъа къошулгъанды. Махтанчакъ, Хожа къобады да, суу боюнуна барабыз деп сакълап тургъанды, алай Хожаны аллай къайгъысы болмагъанды. Аны кёрюп, ачыуланып, махтанчакъ ныгъышдагъылагъа жанлагъанды да:
- Хожа! Сени къаллай бир сакъларгъа боллукъду. Шагьатха кимни ала эсенг да, ал. Кетейик, - дегенди.
- Къайры? - деп соргъанды Хожа.
- Суу боюнуна.
- Охо! Энди уа не этебиз анда? Мен сени ары элтдим, айтханымча, суу ичирмей къайтардым. Аны бла жумушубуз битди.



МЁРЕЗЕ
Хожа бир шуёхуна къонакъгъа баргьанды. Аны мёрезе этип сыйлагъандыла. Хожа мёре - зени бек жаратып, сюйюп ашагъанды.
Тойгъандан сора къонакъбайны къатынына:
- Эй, сау къалгъын, бу азыкъны атына не дейдиле? Мен юй бийчеме айтсам, ол манга был - лай азыкъ этип ашата турур, - дел соргъанды. Къонакъбайны къатыны:
- Азыкъны атьгна "мерезе" дейдиле, - де генди.
"Мерезе" дегенни унутуп къояма деп, Хожа жолда ол сёзню, тохтамай, айтханлай баргъан ды, алайлай, балчыкъда аягъы учуп жыгъыл - гъанды. Олсагъатдан "мерезе" деген сёзнто унут ханды да, жерге чёгюп, балчыкъны къозгъап башлагъанды. Аны кёрюп, бир адам къатына баргьанды.
- Хожа, балчыкъгъа не затынгы тюшюргенсе, аллайла нек этесе? - деп соргъанды.
"Мерезе" деген сёзню эсине келтиралмай:
- Немени, - дегенди Хожа.
- Хожа, балчыкъны мёрезени булгъагъанча булгъай: "Немени", - деп турма да, не зат излегенинги айт, - дегенлей, Хожа, секирип туруп:
- Излегеними балчыкъда тапдым. Тас этгеним ол "мерезе" деген сёз эди, - деп, кетип къалгъанды.



НЕ БАШХАСЫ БАРДЫ?
Хожаны юйю тёшлеме жерде болгъанды. Бир заманда юйчюгю асыры эскиден, эниш сюрен болуп, тёбен жанына аууп тебирегенде, ауарыкъ жанын къоюп, Хожа огьары жанындан чыпын тирегенди. Хожаны къоншулары аны алай этгенине кюлгендиле.
- Хожа! Чыпынны юйню аугъан жанындан тирерге керекди - дегенлеринде:
- Аллах буюргъан жанына салама мен да, - дегенди Хожа.



МАКЪАЛАГЪА
Хожа эшегини да ауур жюгю бла исси жай кюн бир узакъ жолдан келе болгъанды. Эшеги, кеси да, суусап болуп, жол жанында бир кёлге суу ичерге къайтхандыла. Эшек, къадалып суу иче тургъанлай, аякълары учхалап, кёлню теренине кете тебирегенди. Алайлай макъала ачы къычыргъандыла. Эшек, аланы къычыргъанларындан къоркъуп, секирип артха чыкъгъанды.
Эшек суугъа батып кетеди деп къоркъуп тургъан Хожа, хуржунундан бир талай ууакъ ахча чыгьарып, кёлге къуйгъанды да:
- Макъала, аперим сизге, сиз болмасагъыз, эшек батарыкъ эди. Ахчалагъа уа базарыгъызда бир зат алып ашарсыз, - дегенди.



ХОЖА БЛА АМБАЛ
Бир жол Хожа базаргъа баргъанды. Анда бир къауум зат алып, аланы юйге элтирге амбалгъа (жюк ташыучугъа) бергенди.
Жолда бара тургъанлай, амбал, адамла ичин де къатышып, бугъуп къалгъанды.
Хожа аны кёп излегенди, алай табалмагъанды. Мудах болуп, юйюне къайтханды
Бир он, кюн озгъандан сора, ол аны базарда кёрюп, къачып башлагъанды:
- Нек къачаса? - деп соргьандыла Хожагъа
- Къоюгъуз, жаныгъызгъа къурман болайым, кёрюнмегеним игиди. "Сау он кюнню хапчукларынгы кётюрюп айланнганым ючюн хакъымы бер", - деп къысса, неми берликме - дегенди Хожа.



АЧЫКЪ СЁЗ
Хожа, бара тургъанлай, бир илипинге жетгенди. Этеклерин ёрге къайырып секиргенди да тюз аны ортасына тюшгенди.
- Ох, жаш заманым, жаш заманым! Бусагъатда мен жаш болсам эди! - деп къычыргъанды.
Тегерегине къарап, жууукъда адам кёрмегенде:
- Ай жаш заманымда да доюн болмагъанма, - дегенди.



САКЪЛАУ
Бир эрттенликде Насра Хожа гёген бла суу алыргъа баргъанды. Суудан толтуруп, энди алайым дегенлей, гёген къолундан ычхыннганды да, суугъа батханды.
Хожа, бир узун къазыкъ алып, ол батхан жерни къармай тургъанлай, биреулен келгенди да:
- Хожа, черекде къазыкъ бла не зат излейсе? - дегенди. Хожа гёгенни батханын айтханды.
- Суудан толгьан гёгенни къазыкъ бла ким чыгъарып кёргенсе, бош къыйналма.
- Алай эсе, ичи суудан иги толса, кёбер. Ол заманда сууну башына кеси чыгъар. Бир сакълайым, - деп, Хожа олтуруп къалгъанды.



БИЗНИ ЖУЛДУЗЛА СИЗДЕ ДА БАРДЫЛА
Хожа дунияны бир кёрейим деп, атланып, бир узакъ жерге баргъанды. Ашхам бола, ариу хауада бир солуюм деп, орамгъа чыкъгъанды. Хапарла айтып башлагъандыла.
Хожа тегерекге, кёкге къарай кетип, адамланы тынгылатып:
- Жамауат, къарачыгъыз бу сейирге, аламатха! Сиз жашагъан жерни хауасы да, биз жашагъан жерни хауасы да бир кибикдиле, - дегенди.
Адамла:
- Аны къайдан билдинг? - деп соргъандыла.
- Биз жашагъан жерни кёгюнде жулдузла сизде да бардыла. Ма жулдузладан билеме, - дегенди Хожа.



КЁЗЛЮКЛЕ КЕРЕКДИЛЕ
Кече ортасында Насра Хожа къатынын тюртюп уятхаяды.
- Къатын! Тур, женгил бол, мени кёзлюклерими бери бер! - деп къысханды. Къатыны туруп, излеп, Хожагъа кёзлюклерин берип:
- Кечегиде уа бу не гузабады, кёзлюк шёндю неге керекди? - деп соргъанында, Хожа:
- Бир аламат тюш кёре турама, бир къауум жерлерине кёзюм иги жетмейди ансы, - дегенди.



КИМДИ ИЕ?
Хожаны борчлары къысхандыла да, машок бла бир нашаны эшегине жюклеп, сатаргъа бир элге баргъанды. Бир орамда тохтап: "Э - эй, нашала сатыладыла, аллыкъ адам!" - деп къычырып тебирегенлей, эшеги аямай окъугъанды да, Хожаны тауушун эшитдирмегенди.
Алайдан арлакъ барып, дагъыда Хожа: "Наша аллыкъ?!" - деп къычыргъанлай, биягъы эшек окъуп тебирегенди. Алай эте, Хожаны тауушун эшитирге къоймагъанда, Хожа, ачыуланып, эшегини кёзлерине къарап:
- Бу нашаланы иеси кимди? Быланы сенми сатаса, огьесе менми сатама? - деп соргъанды.



КЕСИ ЭШИТМЕСИН
Хожаны эшеги аман къылыкълы, жагъынлы болгъанды. Бир эрттенликде Хожа эшегине минип бара тургъанлай, ол, юркюп, бир жанына секирип, аны жыгъып ачытханды. Хожа, секирип къобуп, эшегине урушханды. "Санга мен бу жолдан сора аш бермем", - дегенди.
Юч кюнню аны ашсыз тутханды. Тертюнчю кюнюнде бир жерге барыргъа керек болгъанды. Эшегин тарт соз этип кюрешгенди да, жеринден ёрге къобаралмагъанды. Олсагъатда алайгъа къатыны келгенди. Насра Хожа аны бир жанына чакъырып:
- Къатын, эшекни борбайы къыйылгъанды да, ачдан аманнга кетгенди, аш сала тур, кеси эшитмесин ансы! - дегенди.



СОЛАКЪАЙ AT
Бир къауум атлы нёгери бла Хожа жолгъа чыгъаргъа тебирегенди. Нёгерлери атларына миннгендиле Хожаны атын таш жанына тартхандыла да, Хожагъа: "Мин сен да атынга", - дегендиле.
Хожа баргьанды да, атына терс жанындан миннгенди. Алай бла аны сырты атны баш жанына айланнганды. Нёгерлери, аны алай кёргенде, кюлгендиле:
- Хожа! Сен атха къаллайла миннгенсе? - деп соргъандыла.
- Мен терсине минмегенме, бош кюлмегиз, мени атым сизникилеча тюйюлдю, солакъайды, - дегенди Хожа.



САРЫУЕК ЖЫЛ
Ныгъышда олтуруп тургьанлай, Хожагъа:
- Быйыл не жылды? - деп соргъандыла. Хожа, бир кесек сагъыш этип:
- Сарыуек жылды, - дегенди.
- Хожа, жантыласа, жыллада жилян жыл деп барды ансы, биз сарыуек жыл дел эшитмегенбиз, сен аны къайдан чыгъардынг? - дегендиле.
- Гитче заманымда анамы манга: "Сен жилян жыл туугьанса", - дегени эсимдеди. Алай андан бери кёп заман озгъанды. Ол замандагъы жилян энди сарыуек болгъан болур, - дегенди Хожа.

